
  निवेदन


  गांधीयुगात महाराष्ट्रात आचार्य जावडेकरांसारखे जे निष्ठावंत बुद्धिमंत निर्माण झाले त्यांतीलच आचार्य भागवत हे एक. त्यांनी केवळ सत्याग्रहाच्या तत्त्वज्ञानाचाच महाराष्ट्रात प्रचार केला नाही तर समाजवादाची मूलभूत तत्त्वेही जनसामान्यांपर्यंत पोचविली आणि महाराष्ट्राचे सर्वतोपरी प्रबोधन केले, एक संपूर्णपणे नवी पिढी घडविली. आचार्य भागवत हे विचारवंत तर होतेच, त्याचबरोबर ते उत्कृष्ट वक्तेही होते. अशा थोर व्यक्तीचे वाङ्मय दोन खंडांत संकलित करून प्रसिद्ध करण्याचे साहित्य संस्कृती मंडळाने ठरविले. प्रस्तुत ग्रथ हा त्यांतील प्रथम खंड होय.


  या पहिल्या खंडात अनेक विषयांवरील लेख आहेत. इस्लामची शिकवण, अध्यात्म आणि विज्ञान, स्त्रीचे समाजातील स्थान, ध्येयवादाचे विवेचन, समाजधारणेची नवी मूल्ये हे त्यांपैकी काही. मानवनिष्ठा व मानवप्रेम हे तर्ककर्कश आचार्यांच्या विचारांमागील मुख्यसूत्र. त्यातून त्यांच्या साऱ्या विचारांचे नवनीत विकसित होते.


  प्रा. अ. के. भागवतांनी या खंडाचे संपादन केले आहे व त्याला विवेचक अशी प्रस्तावना लिहिली आहे. त्यांच्या सहकार्याबद्दल त्यांचे आभार.

  प्रास्ताविक


  [१]


  १९१५ मध्ये म. गांधी द. आफ्रिकेतून भारतात कायम राहाण्यासाठी परत आले आणि अल्पावधीतच अलौकिक व्यक्तिमत्त्व, अनोखा तत्त्वविचार आणि त्यावर आधारलेला लोकसेवेचा अभिनव कार्यक्रम या त्यांच्या वैशिष्ट्यांचा भारतीय जनमनावर फार मोठा प्रभाव पडला. त्यांची तत्त्वे व कार्यक्रम स्वीकारून त्यांचा हिरीरीने प्रचार व प्रसार करण्यात महाराष्ट्रात जी मंडळी प्रमुख होती त्यांत आचार्य सखाराम जगन्नाथ भागवत (१९०३-१९७३) यांना मानाचे स्थान द्यावे लागेल.


  आचार्य भागवतांबरोबर काका कालेलकर, दादा धर्माधिकारी, शंकरराव देव, आण्णासाहेब सहस्त्रबुद्धे, आप्पासाहेब पटवर्धन, विनोबा भावे हे प्रमुख गांधीवादी कार्यकर्ते व तत्त्वप्रचारक. ह्यांपैकी आप्पासाहेब पटवर्धन व आण्णासाहेब सहस्त्रबुद्धे ह्यांनी गांधीप्रणीत रचनात्मक क्षेत्रात वैशिष्ट्यपूर्ण कामगिरी केली तर शंकरराव देवांनी रचनात्मक कार्याशिवाय राजकारणात सक्रीय भाग घेतला. कालेलकरांचे कार्य मुख्यतः गुजराथेत होते परंतु प्रामुख्याने त्यांच्या साहित्यामुळे व शिक्षणविषयक कार्याने महाराष्ट्रातही त्यांचा मोठा प्रभाव पडला. विनोबांनी भूदान आंदोलन सुरू करून आपल्या स्वतंत्र प्रज्ञेची चुणूक दाखवली. १९२१—२२, १९२९—३२, १९४२, १९४६—४७ ही गांधीवादी आंदोलनांची प्रमुख वर्षे. भारतातील आपल्या प्रथम आगमनापासून तो आपल्या हौतात्म्यापर्यंत गांधीजी राजकीय क्षितिजावर पाव शतकाच्यावर आपल्या विविध वैशिष्ट्यांनी चमकत राहिले. विविध विचारांची, भिन्न भिन्न कर्तृत्वाची असंख्य लहानमोठी माणसे त्यांच्या प्रभावाखाली आली. महाराष्ट्रात न. वि. गाडगीळ, दास्ताने, देवगिरीकर, पुढील काळात केशवराव जेधे, यशवंतराव चव्हाण ह्यासारख्यांनी मुख्यतः त्यांच्या राजकीय विचारांचा व कार्यक्रमाचा पाठपुरावा केला. त्याच्या आधी काकासाहेब खाडीलकर, शिवराम महादेव परांजपे, गंगाधरराव देशपांडे ह्यांसारख्या लो. टिळकांच्या प्रमुख अनुयायांनी गांधींचे नेतृत्व स्वीकारून महाराष्ट्रीय जहाल राष्ट्रवादी विचारांवर गांधीप्रणीत सत्याग्रही राजकारणाचे कलम केले होते. साने गुरुजींसारख्या अस्वस्थ आत्म्यांनी गांधीजींच्या प्रेरणेने त्यांच्या विविध कार्यात आपले सर्वस्व ओतले आणि अस्पृश्यांच्या मंदिर प्रवेशासाठी स्वतःचे प्राण धोक्यात घातले. महर्षी विठ्ठल रामजी शिंदे किंवा धर्मानंद कोसांबी ह्यांच्यासारखे समाजसुधारक किंवा धर्माभ्यासी आणि सेनापती बापटांसारखे पूर्वाश्रमीचे दहशदवादी गांधीजींकडे आकृष्ट झाले. स्वातंत्र्योत्तर काळात गांधीप्रणीत हृदयपरिवर्तनाच्या आणि शोषणविरहित, स्वावलंबनावर आणि श्रमप्रतिष्ठेवर आधारलेल्या विनोबांच्या भूदान, ग्रामदानासारख्या चळवळींनी नव्या आशा प्रफुल्लित केल्या तर अगदी अलीकडे व्यक्तिप्रतिष्ठा, सत्य, न्याय ह्यांच्या प्रतिष्ठापनेसाठी झालेल्या जयप्रकाशांच्या समग्र क्रांतीच्या आंदोलनाने सारा देश ढवळून निघाला आणि देशात सत्तांतर होऊ शकले. गांधीजींच्या प्रभावाने देशाच्या सीमा तर कधीच ओलांडल्या होत्या, किंबहुना त्यांनी आपल्या सत्याग्रहाच्या अभिनव तंत्राची सुरुवात भारताबाहेरच केली होती आणि भारतीय नेतृत्व स्वीकारण्यापूर्वीच त्यांना जागतिक कीर्ती आणि मान्यताही मोठ्या प्रमाणात मिळाली होती.


  गांधीतत्त्वविचार व त्यावर आधारलेले रचनात्मक कार्य जनमानसात खोलवर रुजवणाऱ्या गांधीवाद्यांच्या बाबतीत असे सार्थपणे म्हणता येईल की त्यांनी गांधी तत्त्वविचार व कार्यक्रम ह्यांना एक मोठे मानाचे आणि प्रतिष्ठेचे स्थान मिळवून दिले. गांधी तत्त्वप्रचार केवळ पुस्तकी, पांडित्याच्या क्षेत्रातील नसून तो दलितांच्या झोपडीत आणि राजप्रसादातही तितक्याच मानाने मिरवला. त्याने समाजातील विविध थरातील लोकांची मने जिंकण्यात मोठे यश मिळवले आणि प्रतिस्पर्ध्यांनासुद्धा आत्मसंशोधन करावयास लावले. त्यांच्या एकेकाळच्या कट्टर विरोधकांनी देखील त्यांच्या सत्याग्रहतंत्राचा आणि अगदी अलीकडे त्यांच्या समाज व अर्थरचनेतील मूलभूत ध्येयाचा तात्त्विकदृष्ट्या स्वीकार केला. गांधीजींची महत्ता परदेशातील विचारवंतांनी आणि सामाजिक-राजकीय नेत्यांनी ओळखली व आजच्या जगाच्या भयाकूल परिस्थितीत गांधी तत्त्वविचार व कार्यक्रमांमध्ये नवी प्रेरणा देण्याचे सामर्थ्य आहे हे मान्य केले. गांधीप्रणीत तत्त्वे व कार्यक्रम यांना नवनवे धुमारे सतत फुटत राहिले व फुटत राहात आहेत अशी चिन्हेही अधूनमधून दिसत आहेत.


  महाराष्ट्रापुरते बोलायचे तर आचार्य भागवत व त्यांच्यासारख्या गांधीवाद्यांनी गांधीजींचा नवखा व काहीसा अनोखा विक्षिप्त विचार महाराष्ट्राच्या भूमीत रुजविण्याची मोलाची कामगिरी केली. आ. भागवतांच्या संकलित साहित्याच्या रूपाने त्यांचे हे जवळपास इतिहासजमा झालेले कार्य पुन्हा एकवार मराठी वाचकांपुढे येत आहे. ह्या साहित्याची प्रमुख प्रेरणा गांधीवादी विचार ही असली तरी त्यात केवळ अंधानुकरण नाही तर अनेक ठिकाणी स्वतंत्र, मूलगामी असे विवेचन आहे. गांधीचरित्र, व्यक्तिमत्त्व, कर्तृत्व आणि विचार यांचे विवेचन करीत असता आचार्यांच्या स्वतःच्या विचारांचाही विकास झालेला दिसतो. गांधीतत्त्वविचार आणि कार्यक्रम ह्यांबरोबरच रवींद्रनाथ टागोरांच्या वाङ्मयाबद्दल आणि बंगाली भाषेबद्दल महाराष्ट्रात रुची निर्माण करण्यात आचार्यांचे प्रयत्न मोलाचे ठरले. टागोरांबरोबरच खलील जिब्रान, इकबाल अशा भिन्नभाषीय साहित्यिकांचा त्यांनी करून दिलेला परिचयही त्यांची स्वागतशील साहित्याभिरुची दर्शवितो. आचार्यांचे विचार व मांडणी पूर्णतया इतिहासजमा झालेली असून केवळ आदर किंवा कुतूहल ह्यांच्या पोटीच त्यांचे हे पुनर्मुद्रण होत आहे असे मानण्यास आता कारण उरणार नाही असे वाटते.


  आचार्यांचे विचार व वाङ्मय यांच्यामागील प्रेरणांचा मागोवा घेताना त्यांच्या जीवनचरित्राकडे थोडक्यात दृष्टिक्षेप करणे योग्य ठरेल कारण त्यांचे जीवन व तत्त्वविचार यांचा अन्योन्य संबंध इतका निकटचा आहे की एकाला दुसऱ्यापासून विभक्त करताच येणार नाही. आचार्यांना वैराग्याची प्रेरणा कोठून मिळाली, स्वार्थहेतूंना संक्षेप देऊन स्वतःच्या संकुचित संसाराच्या भिंती ओलांडून देशाच्या व विश्वाच्या संसारात स्वतःला गुंतवून ठेवण्याची कल्पना त्यांच्या मनात कशी व केव्हा रुजली ह्या काही प्रश्नांची उत्तरे त्यांच्या जीवनचरित्रात व लिखाणात मिळतात. ह्या संकलनांतील भाग ५ मध्ये उद्‌धृत केलेले मृणालिनी देसाईंना लिहिलेले पत्र ह्या दृष्टीने फार महत्त्वाचे आहे. आप्तस्वकीयांबरोबर त्यांनी केलेल्या पत्रव्यवहारात व त्यांनी नोंदवून ठेवलेल्या प्रसंगातून आणि संभाषणातूनही काही महत्त्वाचे आधार मिळतात. आचार्यांचे बंधू वैद्य आत्मारामपंत ह्यांनी त्यांचे एक संक्षिप्त चरित्रात्मक टिपण लिहिले आहे. ते हस्तलिखित स्वरूपात आहे. त्याचा ह्या प्रास्ताविकात प्रामुख्याने उपयोग केला आहे. आचार्यांनी स्वतः श्री. दा. न. शिखरे यांना एक मुलाखत दिली. तीत आपल्या चरित्रातील काही प्रमुख गोष्टींचा उल्लेख केला आहे. आचार्यांच्या निधनानंतर ‘साधना’ साप्ताहिकाने २० जानेवारी १९७३ रोजी एक विशेषांक काढला. त्यात अनेक आप्तस्वकीयांनी व चाहत्यांनी त्यांच्या विविधगुणांवर व स्वभाव वैशिष्ट्यांवर प्रकाश टाकलेला दिसतो. बडोद्याचे प्रा. ना. ग. जोशी व त्यांच्या पत्नी प्रा. सिंधुताई जोशी यांनी आचार्यांवर लिहिलेल्या लेखात (‘सत्यकथा’ जानेवारी व एप्रिल १९७४; ‘युगवाणी’ डिसेंबर १९७३) त्यांच्या काही अत्यंत व्यक्तिगत अशा स्वभाववैशिष्ट्यांवर प्रकाश टाकलेला आहे. श्री. श्रीपाद जोशी यांनी अनेक वर्षे आचार्यांच्या सान्निध्यात काढली. त्यांच्या लेखांतून व त्यांच्याशी केलेल्या प्रत्यक्ष चर्चेतून काही मोलाची माहिती मिळाली. डॉ. चित्राताई नाईक यांच्याशी केलेल्या प्रत्यक्ष चर्चेतूनही आचार्यांच्या व्यक्तिमत्त्वावर व शैक्षणिक कार्यावर प्रकाश पडू शकला. श्री. आत्मारामपंत भागवत, प्रा. के. एल. जोशी, प्रा. अरुण व सौ. गौरी भागवत, प्रा. ग. प्र. प्रधान, श्री. यदुनाथ थत्ते यांच्याशी वेळोवेळी केलेल्या संभाषणांतून जे मिळाले ते फारच मोलाचे होते. काही महत्त्वाची साधने प्रा. देवदत्त दाभोळकरांनी उपलब्ध करून दिली. परंतु आचार्यांच्या सर्व मुद्रित व अमुद्रित लिखाणाचा, कात्रणांचा, ग्रंथांचा, चर्चा व व्याख्याने यांच्या वृत्तान्तांच्या कात्रणांचा संग्रह श्री. आत्मारामपंतांनी करून ठेवला. हे संकलित साहित्य प्रकाशात येण्यास त्यांची आचार्यांबद्दलची निष्ठा, प्रेम आणि साधने गोळा करण्यात त्यांनी दाखविलेले सातत्य आणि चिकाटी हे गुण मुख्यत्वाने कारणीभूत झालेले आहेत. कोल्हापूरचे नामवंत वकील आणि संगीतज्ञ श्री. बाबूराव जोशी हे आचार्यांचे फार मोठे चहाते. त्यांच्या काही लेखांत आचार्यांबद्दल महत्त्वाची माहिती मिळाली. आचार्यांनी कोल्हापूर येथे दिलेल्या चार प्रवचनवजा व्याख्यानांची एक टेपही त्यांनी उपलब्ध करून दिली ह्याबद्दल आ. भागवत स्मारक समिती त्यांची ऋणी आहे.


  साहित्य संस्कृती मंडळाचे अध्यक्ष डॉ. सुरेन्द्र बारलिंगे यांनी संपादनाच्या व संकलनाच्या बाबतीत मोलाच्या सूचना केल्या, आचार्यांचे सर्व प्रकाशित व अप्रकाशित साहित्य प्रकाशात यायला हवे असा आग्रह धरला व साहित्य संस्कृती मंडळाचे वतीने हे साहित्य प्रकाशित करण्यास त्यांनी व मंडळाच्या सदस्यांनी मान्यता दिली ह्याबद्दल त्यांचे आभार मानणे योग्य ठरेल. मंडळाच्या पुणे येथील साहित्य प्रकल्पाचे संपादक डॉ. ना. वा. कुबेर यांनीही वेळोवेळी योग्य ते साहाय्य केले. मुद्रणाची जबाबदारी ‘साधना’ मुद्रणालयाचे श्री. नानासाहेब डेंगळे यांनी स्वीकारून ती उत्तम तऱ्हेने पार पाडली ह्याबद्दल त्यांचे आणि साधना मुद्रणालयातील त्यांच्या कुशल सहकाऱ्यांचेही आभार मानणे आवश्यक आहे.


  प्रा. राम बापट व प्रा. मे. पुं. रेगे यांनी प्रस्तावनेच्या दुसऱ्या भागासंबंधी केलेल्या सूचना मोलाच्या होत्या. त्याबद्दल मी त्यांचा ऋणी आहे.


  आचार्यांच्या प्रकाशित झालेल्या ‘जीवनचिंतन’,‘चौफुला’, ‘जीवन—शिक्षण’ आणि ‘जीवन व साहित्य’ ह्या चार पुस्तकांमधील लेखांचे पुनर्मुद्रण ह्या संकलनात करण्यात आले आहे. तसेच त्यांनी विविध ग्रन्थांच्या ज्या प्रस्तावना लिहिल्या आहेत त्यांचाही समावेश करण्यात आला आहे. आचार्यांनी महाराष्ट्रभर संचार करून अनेक व्याख्याने दिली. या व्याख्यानांचे त्या वेळच्या वर्तमानपत्रातून आलेले वृत्तांत समाविष्ट करण्यात आले आहेत. परंतु ह्याखेरीज मुख्यतः रवींद्रनाथ टागोरांच्या साहित्याचे त्यांनी विपुल अनुवाद केले आहेत. ते टागोरांच्या जन्मशताब्दीच्यावेळी साहित्य अकादमीने प्रकाशित केले असल्याने त्यांचा येथे समावेश करण्यात आलेला नाही.


  येथे एकदोन व्यक्तिगत उल्लेख करणेही मला आवश्यक वाटते. आचार्यांचे व माझे आडनाव एक असले तरी प्रत्यक्ष नाते नाही. त्यांचा माझा व्यक्तिगत संबंध १९४६-४७ पासूनचा. त्या आधी १९३८ मध्ये मी महाविद्यालयीन विद्यार्थी असताना लोणीकाळभोर येथील जीवन प्रशिक्षण केंद्रात त्यांची धर्मावर तौलनिक व्याख्याने ऐकण्याचा योग आला होता. पुढे ‘नवभारत’ च्या संपादनाचा काही भागही त्यांनी माझ्याकडे सोपविला होता. कोल्हापूर येथे काही दिवस निकटचा सहवास लाभला. अनेक विषयांवर त्यांच्याशी बोलता आले, चर्चा करता आल्या. माझ्याशी व माझ्या सर्वच कुटुंबियांशी ते अत्यंत आत्मीयतेने वागत. आमच्यात दिसलेले अल्प गुणसुद्धा ते त्यांच्या स्वभावाप्रमाणे अनेकांकडे, मोकळेपणाने, मनापासून, बरेच वेळा अतिशयोक्तीपूर्ण शब्दात वाखाणीत. ह्या सर्व गोष्टींचे मनावर जे संस्कार उमटले ते ह्या प्रस्ताविकात प्रकट होणे अपरिहार्यच आहे.


  जाता जाता असेही सांगावेसे वाटते की, गांधीतत्त्वविचार, गांधी व्यक्तिमत्त्व आणि स्वातंत्र्यप्राप्तीसाठी गांधीजींनी केलेली कामगिरी थोर असली तरी नव्या समाजाची उभारणी केवळ तीवर होऊ शकेल याबद्दल मी साशंक आहे. मात्र प्रत्येक व्यक्तीतील सद्भावना, परस्पर विश्वास व प्रेम, सत्य व न्यायनिष्ठा, अन्यायाविरुद्ध सर्वस्व पणाला लावून लढण्याची तयारी या सर्व गोष्टींना एक संघटित रूप अहिसक सत्याग्रहाच्या रूपाने गांधीजी देऊ शकले. ही त्यांची मानवतेला मोठी देणगी आहे असे मी मानतो. म्हणून आजच्या समाजातील विषमता व अन्याय यांच्या निवारणास गांधीतत्त्वविचार मोलाचे नैतिक पाठबळ देईल असे मला वाटते. म्हणून ह्या संपादनाचे काम करताना एक तऱ्हेचा आनंद वाटत राहिला व अनेक अडचणी असताही हे काम पुरे होऊ शकले.


  आचार्य भागवतांचे जीवनचरित्र, त्यांची जडणघडण


  सखाराम जगन्नाथ भागवत यांचा जन्म महाड येथे काकडतळे वस्तीत ता. २६ एप्रिल १९०३ रोजी झाला. त्यांचे वडील जगन्नाथ विनायक तथा जनुभाऊ भागवत मोजणी खात्यात तलाठी व सर्कल इन्स्पेक्टर होते. त्यांना महिना ३५ रुपये पगार होता व १७॥ रुपये पेन्शन मिळाले. त्यांना एक मुलगी व दोन मुलगे. मुलांच्या शिक्षणाची सोय व्हावी म्हणून महाड येथे स्थायिक झाले. ते स्वतः रामभक्त होते. त्यांना रामदासी वाङ्मयाची मोठी आवड असे. ते चातुर्वर्ण्याचे मोठे अभिमानी होते. रामनवमीचा उत्सव त्यांनी घरी सुरू केला. त्यात पूजा, नैवेद्य, वैश्वदेव, धूपार्ती इत्यादी सर्व विधी सोवळ्याने करीत. रात्री रामदासांचे दासबोध, मनाचे श्लोक, संतकवींची भजने होत. घरी पाळण्यात येणाऱ्या कर्मकांडाचा आणि कर्मठपणाचा दृढ संस्कार सखारामच्या बालमनावर साहजिकच उमटला.


  सखारामचे शिक्षण प्रथम वडलांजवळ घरीच झाले. एका वर्षात तीन इयत्ता करून त्याने येथील इंग्रजी मिशनरी हायस्कूलमध्ये चौथ्या—आजच्या आठव्या—इयत्तेत प्रवेश केला ह्या शाळेतून मॅट्रिकची परीक्षा तो १९२० मध्ये चांगल्या प्रकारे उत्तीर्ण झाला. त्याचे शिक्षक विद्वान, तत्त्वनिष्ठ व चारित्र्यवान् होते. ते तापट असत व मुलांना विद्या यावी यासाठी छडीचा मुक्त वापर करीत.


  सखारामचे त्यावेळचे मित्रमंडळ मोठे व विविध जातींचे होते. वि. चिं. चांदे; बाबूराव गोखले, सुरेन्द्रनाथ टिपणीस, हरिजीवनभाऊ बुटाला, चुनीलाल मीठाशेठ, दत्तोपंत मराठे हे त्यांचे जवळचे मित्र असत.


  हायस्कूलमध्ये सखाराम साधारण १४-१५ वर्षांचा असताना वार्षिक स्नेहसंमेलनात सहभोजनावरून एक पेचप्रसंग निर्माण झाला. ब्राह्मण विद्यार्थ्यांनी सहभोजनाला हरकत घेतली. ‘आपण सनातनी हिंदू ब्राह्मण असल्याने भोजनाची वेगळी व्यवस्था होत असेल तरच आपण भोजन करू’ अशी सखारामचीही भूमिका होती. गणेश नारायण टिपणीस, कवि भालचंद्र, हे विद्यार्थीप्रिय शिक्षक. त्यांनी विनोदाने प्रश्न टाकला ‘वेगळी व्यवस्था म्हणजे अगदी एअर टाइट, वॉटर टाईट अशी हवी काय?’ तेव्हा भागवतांनी उत्तर दिले, ‘तशी व्यवस्था झाली तर आमची हरकत नाही.’ पुढे काही तरी तडजोड निघून पेचप्रसंग टळला. पण आचार्यांवर लहान वयात झालेले सोवळे संस्कार ह्या प्रसंगावरून दिसतात. ह्याबाबतीत त्यांच्या विचारात पुढे खूपच बदल झालेला दिसतो, परंतु सहभोजनासारखी सुधारणा सक्तीने सर्वांवर लादण्याला मात्र त्यांचा विरोध असे.[ब्राह्मण मुलांची स्वतंत्र पंगत असावी हा आचार्य भागवतांचा आग्रह आज अतिरेकी वाटला तरी तो त्याकाळचा रूढ विचार व आचार होता हे लक्षात घेतले पाहिजे. १९१५ मध्ये साबरमती आश्रमाची नियमावली तयार करताना गांधीजींनी पुढील उद्गार काढले आहेत: “हा आश्रम वर्णाश्रम धर्म पूर्ण मानाणारा आहे. जातिभेदामुळे नुकसान झालेले नाही. उलट फायदाच पुष्कळ झाला आहे. एकत्र बसून जेविल्याने मातृभाव यत्किंचितही वाढत नसतो. भोजनही दुसऱ्या अनेक दैनिक व्यवहाराप्रमाणे, वस्तुतः एकान्तातच झाले पाहिजे” (अवंतिकाबाई गोखले, ‘महात्मा गांधी’, मुंबई १९१८ पृ. ९२). “गांधीजींनी वर्णाश्रम व जातिभेद यांचे समर्थन केले आहे. स्वजातीध्ये लग्न करणे व स्वजातीचेच अन्नग्रहण करणे यात लैंगिक व रचनेचा संयम आहे हे तत्त्व आहे असे त्यांनी प्रतिपादिले आहे. परंतु १९३६—३७ च्या सुमारास गांधींनी वर्णाश्रमाचे आपले भाष्य बंद केले. साम्यवाद व समाजवाद यांचा नवीन पिढीत प्रसार होत आहे हे पाहून त्यांनी अध्यात्मवादावर आधारलेल्या, आर्थिक व सामाजिक समतावादाचा पुरस्कार सुरू केला” (लक्ष्मणशास्त्री जोशी, ‘विचार शिल्प’ सं. रा. ग. जाधव, पुणे १९७५). गमतीची गोष्ट अशी, आफ्रिकेत प्रथमपासून, गांधीजींच्या कुटुंबात पोलक ही युरोपीय पतिपत्नी राहात असत. त्याच्या बाबातीत किंवा सत्याग्रहानंतरच्या छावण्यांत व पुढे साबरमती आश्रमात त्यांनी जातीधर्म, वर्ण इत्यादी भेद कधीच पाळले नाहीत.]


  शाळेच्या एका स्नेहसंमेलनात आचार्यांनी ‘विक्षिप्तराव’ ह्या नाटकात एका घरगड्याची भूमिका केली होती व ती खूप गाजली होती.


  ह्याच सुमारास प्लेग व टायफॉइड ह्या विकारांनी धुमाकूळ घातला होता. दोन्हीपासून होणारे मृत्युप्रमाण मोठे असे. अशा वेळी रोग्यांची शुश्रूषा करण्यास भागवत उत्साहाने जात.


  मॅट्रिकच्या वर्गात असताना भागवतांना विनायक निलकंठ उपाध्ये हे विद्वान व तत्त्वनिष्ठ शिक्षक लाभले. ते गणित उत्तम शिकवीत. भागवतांशी त्यांचे दृढ संबंध जडले आणि ते आचार्यांच्या मृत्यूपर्यंत टिकले.


  १९२० मध्ये मॅट्रिकची परीक्षा उत्तीर्ण झाल्यावर परिस्थिती प्रतिकूल असूनसुद्धा आपल्या बहिणीचे यजमान श्री. रामचंद्र गजानन जोशी ह्यांच्या आधाराने भागवतांनी मुंबईच्या विल्सन कॉलेजमध्ये नाव दाखल केले. त्याच्या काही दिवस आधी उपाध्ये यांच्या भगिनींशी वडलांनी त्यांचा विवाह ठरवला. मुलाला मुलगी दाखविणे, त्याची संमती घेणे ह्यापैकी कोठल्याही गोष्टी न होता भागवतांनी विनयशील व आज्ञाधारक वृत्तीने विवाहास संमती दिली आणि कॉलेजमध्ये प्रवेश करण्याआधी मे १९२० मध्ये ते विवाहबद्ध झाले.


  आचार्यांचा विवाह व संसार ह्या त्यांच्या जीवनातील दुर्दैवाच्या घटना ठरल्या. पति-पत्नीत सांस्कृतिक अंतर मोठे होते शिवाय स्वभावभिन्नतेमुळे त्यात भरच पडली. पत्नी वयाने लहान, कमी समज असलेली, आळशी आणि हट्टी होती असे डॉ. ना. ग. जोशी, यांना आचार्यांनी सांगितले. संसारातील दैनंदिन कामाचाही तिला तिटकारा असे. एक मुलगा झाल्यावर तिला बालसंगोपनाची आवड किंवा ज्ञान नाही असे दिसून आले. भागवत आग्रही तापट, वैराग्याकडे कल असलेले त्यामुळे पति-पत्नींचे खटके उडू लागले. ना. ग. जोशी लिहितात, “पत्नीला नहाण आल्यावर गर्भाधानानंतर किळसवाणे विधी आचार्यांवर लादले गेले. (लौकिक रूढी म्हणून!) त्यांनी आचार्यांच्या मनाला स्त्रीशरीर समागमाविषयी शिसारीच आली, ...पत्नीला शारीरिक इच्छा अनावर झाली तरी पतीच्या मनाची समागमाची तयारी नसायची. त्यातून त्यांचा स्वभाव तापट. त्यामुळे ते जोराने खेकसून तिला क्वचित दूर ढकलायचे. ह्यामुळे दोघांतील ताण वाढत केला. शेजाऱ्यापाजाऱ्यांत चर्चा सुरू झाल्या. भागवत मास्तर बायकोला मारतात अशा कंड्या उठू लागल्या.”[सत्याकथा, जाने. १९७४ पृ. ३६] नंतर १९२७ मध्ये भागवत पुण्याला टिळक महाराष्ट्र विद्यापीठात जाऊन आचार्य झाले तेव्हा पत्नीला व मुलाला त्यांनी बरोबर नेले. १९३० साली कारागृहात असता पत्नी व मुलगा ह्या दोघांचेही निधन झाले. ह्याविषयी भागवतांनी उपाध्यांना पत्रे लिहिली त्यात त्यांची कोमलता दिसते, असे उपाध्ये लिहितात.[साधना, २० जाने. १९७३, पृ. २५] पत्नीचे मानसिक दौर्बल्य, आळस, गबाळपणा व वेंधळेपणा आणि वाढत जाणारा आपला संताप ह्यांचा भागवतांनी ना. ग. जोशी यांच्याशी बोलताना उल्लेख केला आहे.[सत्याकथा, कित्ता पृ. ३६]


  ह्या दुर्दैवी अनुभवाने आचार्यांची विरक्ती अधिकच वाढली परंतु त्याची परिणती स्त्रीद्वेषात झाली नाही. किंवा त्यांच्यात अन्यही काही विकृती निर्माण झाल्या नाहीत. परंतु मूळच्या संतापी व फटकळ स्वभावात भर पडली असण्याचा संभव आहे. नंतर मात्र स्त्रियांबद्दल अत्यंत आदराची भावना त्यांच्या बोलण्या लिहिण्यात असे व स्त्रियांचे लहान-मोठे गुण ते अत्यंत गौरवाने वर्णन करीत. गुणग्राहकता आणि आपल्या सहवासात आलेल्या लहान-थोर व्यक्तींची स्तुती किती करावी ह्याला सीमा नसायची. त्यांच्या सूनबाई सौ. गौरी भागवत, लिहितात : ‘एकदा ‘आपलं’ मानलं की मग कौतुकाला सीमाच राह्यची नाही. काकांच्या बाबतीत. उधळून प्रेम कसं करावं हे बघायचं असेल तर काकांकडे बघावं! “[साधना, कित्ता ३१] आचार्यांच्या अनेक मानसकन्या असत आणि त्यांच्या विवाहापांसून तो त्यांचा संसार, त्यांची मुलेबाळे ह्या सर्व गोष्टीपर्यंत ते मनापासून रस घेत. सासवड आश्रमातील व कस्तुरब ट्रस्टच्या शिबिरातील ओळखीचा फायदा घेऊन आचार्य केन्द्रात जाऊन अविवाहित आणि विधवा सेविकांची भेट घेऊन त्यांची लग्ने लावण्याचा प्रयत्न करू लागले व त्याला आपण हरकत घेतली असे प्रेमाबाई कंटक नमूद करतात.[कित्ता पृ. १०] स्त्रीत्वाबद्दलची आचार्यांची कल्पना, रोमॅंटिक, आदर्शवादी होती. त्यांची आदर्श स्त्री कुटुंबातील. इतरांच्या सुखात आपले सुख पाहणारी, त्यांच्या कल्याणासाठी झिजणारी अशी होती. वैराग्याच्या संस्कारातून निर्माण होणाऱ्या स्त्रीबद्दलच्या तिटकाऱ्यापासून वेगळे असे हे दुसरे टोक होते. पण मृणालिनी देसाईना लिहिलेल्या पत्रात “आपण वैराग्य सोडून संसारातील शुभत्व, मंगलत्व समजू लागले आणि आपली दृष्टी अधिकाधिक कोमल व उदार होत चालली आहे” हे त्यांचे उद्गार त्यांचे स्त्रीच्या बाबतीत झालेले उन्नयन दर्शवितात.[ ‘आचार्य भागवत, संकलित वाङ्मय’ पृ.२८६]


  १ ऑगस्ट १९२० मध्ये लो. टिळकांचे निधन झाले. ता. १० नोव्हेंबर १९२ रोजी भागवतांनी ‘जनतादेवीचे स्वयंवर’ ह्या नावाचे शार्दूलविक्रीडित वृत्तातील ३३ श्लोकी काव्य रचले, ते ह्या संकलनात प्रथमच प्रसिद्ध होत आहे.


  विल्सन कॉलेजमध्ये असतानाच १९२१ साली म. गांधींच्या असहकारितेच्या चळवळीचा प्रारंभ झाला. एक मोठे विचारमंथन महाराष्ट्रात सुरू झाले. सशस्त्र बंडाशिवाय कोठल्याही देशात सत्तापालट होऊ शकणार नाही अशी विचारसरणी त्यावेळी सर्वत्र होती. स्वातंत्र्यप्राप्तीचे साधन हिंसा आहे ह्याबद्दल कोणाचेही दुमत नसे. ह्या हिंसात्मक प्रतिकाराच्या ऐवजी म. गांधींनी निःशस्त्र प्रतिकाराची, असहकाराची, सविनय कायदेभंगाची अभिनव विचारसरणी व तीवर आधारलेली सत्याग्रहाची भूमिका पुढे मांडली. भारतात येण्यापूर्वी आफ्रिकेत त्यांनी सत्याग्रहाच्या परिणामकारकतेचे यशस्वी प्रात्याक्षिक करून दाखविले होते आणि भारतात आल्यावर चंपारण्यासारख्या मर्यादित क्षेत्रात सत्याग्रह यशस्वी ठरू शकतो ह्याचे प्रात्यक्षिकही दिले होते. १९२१ मध्ये व्यापक प्रमाणावर त्यांनी बहिष्कार व सत्याग्रह मोहीम पत्करली व ती देशापुढे मांडली.


  महाराष्ट्रात ह्या आधी एक क्रांतिकारी, दहशतवादी राजकारणाची विचार व आचारधारा मान्यता पावली होती. भारतात अंतिम सत्तांतर सशस्त्र क्रांतीनेच होईल असे लो. टिळकांनाही वाटत होते. “परंतु कधीकधी कायदा व त्याने ठरविलेली मर्यादा धर्ममूलक अगर न्यायमूलक नसते तर केवळ कायद्यात सांगितलेल्या शासनाने ती अमलात येते, अशा वेळेस कायद्याचा कृत्रिम निर्बंध पाळणे युक्त नाही असे सत्यनिष्ठ व न्यायनिष्ठ माणसांना वाटते” असे प्रतिपादन करून टिळक गांधींच्या ‘अडवणुकीच्या मार्गास’ पठिंबा देतात व हा मार्ग शास्त्रपूत झाला आहे असाही निर्वाळा देतात.[अवंतिकाबाई गोखले ‘महात्मा गांधी’, मुंबई १९१८, पृ. १४—१५] दुर्दैवाने निःशस्त्रप्रतिकाराचा किंवा सत्याग्रहाचा व्यापक प्रमाणावर प्रयोग सुरू होण्याच्या आधीच लो. टिळकांचे निधन घडून आले. टिळकांच्या पश्चात् त्यांच्या काही प्रमुख अनुयायांनी गांधीजींचे अनुयायित्व पत्करले. केसरीचे संपादक न. चिं. केळकर यांनीही असहकाराला पाठिंबा दिला. असहकाराचा व्यवहारातील प्रत्यक्ष कार्यक्रम म्हणून सरकारी शाळा कॉलेजांवर बहिष्कार टाकावा, राष्ट्रीय शिक्षणाच्या शाळा काढाव्या, कौन्सिलात जाऊ नये, वकिलांनी वकिली सोडावी अशा प्रकारचे आवाहन गांधींजींनी केले आणि त्याला अनेक तरुणांबरोबर भागवतांनी विल्सन-कालेज सोडून साथ दिली. उपाध्ये मास्तरांनी मिशन शाळेतील नोकरी सोडली व महाड येथे राष्ट्रीय शाळा काढली. तीमध्ये भागवत संस्कृत व मराठी हे विषय शिकवू लागले. त्या आधी काही दिवस ते मुंबई येथे प्रा.पुणतांबेकरांनी काढलेल्या नॅशनल कॉलेजमध्ये गेले होते. तेथे प्रा.भनसाळीं सारखे शिक्षक होते.महाडच्या शाळेत भागवत १९२१ ते १९२६ पर्यंत होते. शेवटी दीड वर्ष ते येथे शाळाप्रमुखही होते. ही शाळा नोव्हेंबर १९२६ पर्यंत चालली. त्यांच्या सहकाऱ्यांपैकी विनायक नरसिंह गोखले ह्यांच्याशी त्यांचा निकटचा संबंध आला. १९२६ मध्ये आचार्यांच्या वडिलांचे निधन झाले.


  महाडची राष्ट्रीय शाळा इतर राष्ट्रीय शाळांप्रमाणेच एक व्रत म्हणून चालविण्यात येत होती. रविवारी शिक्षक व विद्यार्थी मनाचे श्लोक म्हणत झोळी फिरवीत. झोळीत जे पैसे किंवा तांदूळ जमत ते सर्व शिक्षक वाटून घेत. राष्ट्रीय शाळेच्या अध्यापनातील ह्या काळात भागवतांनी आपली बौद्धिक वाढही मोठ्या प्रमाणात करून घेतली. त्यांचे धार्मिक ग्रंथांचे वाचन शाळेत असतानाच चालू झाले. समर्थ रामदासांच्या साहित्याचा त्यांना निदिध्यास असे. ‘समर्थांचे सामर्थ्य’ ह्या नावाचा एक लेख त्यांनी शाळेच्या हस्तलिखित मासिकात लिहिला होता. त्यांच्या ग्रंथ संग्रहालयाचे नाव त्यांनी ‘श्रीसमर्थ ग्रंथ संग्रह’ ठेवले होते आणि आपल्या अभ्यासिकेला ते ‘प्रबोधन मंदिर’ म्हणत. सत्यनारायणाची पोथी सांगणे, गुरुचरित्राचे सप्ताह, दासबोधाची पारायणे ह्याही पारंपरिक धार्मिक उपक्रमांना ते सक्रीय साथ देत. ह्यातूनच त्यांच्या प्रवचनपर शैलीचा व मांडणीचा उगम झाला. ह्या धार्मिक प्रसंगांचे निमित्त करून ते जीवनातील विविध अंगांवर प्रकाश टाकीत व अशा तऱ्हेने देशकालपरिस्थितीप्रमाणे त्यांना आपली प्रवचने हे लोकजागृतीचे एक प्रमुख साधन बनविले. गणेशोत्सवात त्यांची व्याख्यानेही होत; त्यांचाही थाट प्रवचनांसारखाच असे. निबंधमालेतील विष्णुशास्त्री चिपळूणकरांच्या संस्कृत कविपंचकातील लेखामुळे त्यांनी ह्या काव्यांचे काळजीपूर्वक अध्ययन केले ते संस्कृत टीका, इंग्रजी टीपा व भाषान्तरे यांच्या साहाय्याने. ह्याचवेळेस त्यांनी इंग्रजी वाचनही सुरू केले. ह्यात इब्सेन, बर्नार्ड शॉ यांची नाटके, शॉच्या प्रस्तावना, गॉल्सवर्दी व वेल्स यांची पुस्तके त्यांनी अभ्यासली. बर्ट्रांड रसेलचे तत्त्वज्ञानपर व शैक्षणिक निबंधही त्यांनी वाचले. ही त्यांची ज्ञानसाधना अखेरपर्यंत चालू होती. फ्रॉइडचे मनोविश्लेषणात्मक ग्रंथ, पुढील काळात एरिक फ्रॉमचे त्यांवरील भाष्य व व्हाइटहेडचे ग्रंथही त्यांनी काळजीपूर्वक वाचले. त्यांचा स्वतःचा ग्रंथसंग्रह जाणीवपूर्वक जमविलेला होता. पुस्तके कपाटात किंवा फळ्यांवर अत्यंत व्यवस्थित ठेवलेली असत. आपल्या अगदी नजीकच्या स्नेह्यांना, विद्यार्थ्यांना किंवा चाहत्यांना ती वाचनासाठी देण्यास ते अनमान करीत नसत. ह्या ग्रंथसंग्रहात वेद, उपनिषदे, त्यांच्यावरील भाष्ये व भारतीय तत्त्वज्ञानविषयक संस्कृत ग्रंथ होते. तसेच संतकवींच्या साहित्याला मानाचे स्थान असे. टिळकांचे ‘गीतारहस्य’, विवेकानंद, रामकृष्ण परमहंस, राधाकृष्णन्, गुरुदेव रानडे, कृष्णमूर्ती यांच्या ग्रंथांचाही आस्थापूर्वक संग्रह व अभ्यास त्यांनी केला होता. गांधीजींच्या वाचनात आलेल्या व त्यांनी उल्लेखिलेल्या रस्किन, थोरो, टॉलस्टॉय ह्याच्या लिखाणांचेही त्यांनी काळजीपूर्वक परिशीलन केले होते व ह्यातील निवडक पुस्तके त्यांच्या संग्रही असत.


  १९२६ मध्ये महाडची शाळा बंद झाल्यावर नाशिक येथे पंचवटीला शंकराचार्य डॉ. कूर्तकोटी यांच्या मठात तेथे असलेल्या संस्कृत विद्यापीठात भागवत दाखल झाले व त्यांनी संस्कृतचे उच्च स्तरावरील अध्ययन केले. नागपूरचे विख्यात विद्वान डॉ. के. ल. दप्तरी हे तेथे त्यांचे मुख्याध्यापक होते. विद्यापीठात एकूण चार विद्यार्थी असून त्यात नाशिकचे भय्याशास्त्री शारंगपाणी, मुंबईचे काव्यतीर्थ न. वि. केळकर, रोह्याचे ग. ग. भावे आणि स्वतः भागवत हे होते. दप्तरी स्वतः श्लोकवार्तिकाचे पाठ देत. हाच ग्रंथ पुढे भागवतांनी टिळक विद्यापीठात शिकविला. महाडला असतानाच त्यांनी १९२२ मध्ये घरी अभ्यास करून ‘वाङ्मयविशारद’ ही पदवी संपादन केली होती. नाशिकमधील विद्यापीठात काही मतभेद झाल्याने प्रथम दप्तरी यांनी व नंतर भागवतांनीही विद्यापीठ सोडले. ते टिळक विद्यापीठात अध्यापक म्हणून जून १९२७ मध्ये दाखल झाले व तेथे १९३० सालच्या सत्याग्रहाच्या चळवळीत १ वर्ष सश्रम कारावासाची शिक्षा होईपर्यंत अध्यापन करीत होते. येथेच त्यांना ‘आचार्य’ ही उपाधी मिळाली व आचार्य ह्या नावानेच ते ओळखले जाऊ लागले. संस्थेचे प्रचारक म्हणून त्यांनी नागपूर, दिल्ली, कलकत्ता येथे प्रवास केला.


  त्यांचे एक नामवंत विद्यार्थी चिं. ग. काशीकर त्यांच्या अध्यापन कौशल्यासंबंधी लिहितात, “ते बादरायणाची वेदान्तसूत्रे आम्हाला शिकवीत असत. पूर्वमीमांसेचा प्रकरण ग्रंथ अर्थसंग्रह शिकवत असत, त्याचप्रमाणे मम्मटाच्या काव्यप्रकाशातील नेमलेले उल्लासही शिकवत असत. दोन्ही विषयांत त्यांची बुद्धी अप्रतिहत संचार करीत असे.” [‘साधना’, कित्ता पृ. २४] १९५६ सालापर्यंत संस्कृतशिवाय मराठीतील चिपळूणकरांची निबंधमाला, लो. टिळकांच्या राजकीय लेखसंग्रहातील निवडक लेख, आगरकर निबंधसंग्रह, कवी गोविंद यांची कविता, केशवसुतांची कविता, मोरोपतांच्या आर्याभारतातील उद्योगपर्व ते शिकवीत. ‘गीतारहस्या’तील काही प्रकरणेही त्यांनी शिकविली. टिळकविद्यापीठांतच त्यांचा आचार्य जावडेकरांशी स्नेह जडला व तो १९५६ सालापर्यंत, जावडेकरांच्या निधनापर्यंत टिकला. ह्या दोघा आचार्यांनी एकमेकांच्या सहकार्याने अनेक राजकीय व साहित्यविषयक चर्चा, व्याख्याने, ग्रंथ, नियतकालिके यांचे आयोजन केले, स्वतः भाग घेतला व महाराष्ट्रात गांधीतत्त्वविचाराचा तत्त्वज्ञानाच्या व काही मर्यादेपर्यंत बुद्धिवादाच्या भरभक्कम पायावर प्रसार केला. १९३१ मध्ये जावडेकर व भागवत ह्या दोघांनी टिळकविद्यापीठात ‘राज्यसंघटनशास्त्र’ ह्या नवीन विशेष अभ्यासक्रमाचा ऐच्छिक विषयात समावेश करून घेतला. हा तीन वर्षांचा अभ्यासक्रम ह्या उभयतांनी रचला होता. उत्तम राष्ट्रसेवक आणि समाजकार्यकर्ते निर्माण करणे हा त्या मागील हेतू होता. त्यामुळे राज्यशास्त्र, अर्थशास्त्र, धर्मशास्त्र, संघटनाशास्त्र, समाजशास्त्र, नगर-संघटना, ग्रामसंघटना ह्या विविध विषयातील महत्त्वाचे विषय व मुद्दे व त्यावरील निवडक ग्रंथ यांचे अध्ययन ह्या विषयाच्या अभ्यासक्रमात समाविष्ट होते.


  टिळक विद्यापीठाच्या वाङ्मय आणि आयुर्वेद ह्या शाखांना खूपच विद्यार्थी येऊ लागले. ह्या दोन्ही शाखांकडे संस्कृत, तर्कसंग्रह, सांख्यकारिका हे महत्त्वाचे विषय प्रथम शिवराम महादेव परांजपे व नंतर आचार्य भागवत शिकवू लागले. विद्यालयाच्या वसतीगृहाचे ते अधिपती म्हणूनही काम करीत. त्यांचा मित्रपरिवार आता खूपच वाढला. त्यात शिवराम महादेव परांजपे, आचार्य वि. प्र. लिमये, डॉ. बा. चिं लागू, आचार्य शं.द. जावडेकर, आचार्य रा. ग. हर्षे, आचार्य रबडे, श्री. अतीतकर, श्री. स. के. भावे ही मंडळी होती.


  आचार्यांचे एक विद्यार्थी श्री. माधव खंडेराव पाकणीकर यांच्या आठवणीप्रमाणे राष्ट्रसंघटन शास्त्राचा अभ्यास सुरू होण्यापूर्वीच १९३० ची सत्याग्रहाची चळवळ सुरू झाली आणि टिळक विद्यापीठाच्या बहुतेक सर्व प्राध्यापक व विद्यार्थ्यांनी तीत भाग घेऊन कारावास पत्करला.


  बेळगाव, येरवडा, त्रिचनापल्ली येथील कारागृहात १९३०, १९३२—३३, ४२—४३ ह्या वर्षांत आचार्यांच्या बुद्धिवैभवाला व रसिकतेला उधाण आले. बंगाली, उर्दु, कानडी ह्या भाषांशी व त्यातील श्रेष्ठ साहित्यकृतींशी त्यांचा परिचय झाला. बंगाली भाषा सुलभपणे व सुरसतेने शिकण्या शिकविण्याचा ‘वाङ्मयीन मार्ग’ त्यांनी शोधून काढला आणि महाराष्ट्रात ठिकठिकाणी बंगाली भाषेचे वर्ग घेऊन महाराष्ट्राला टागोर साहित्याची त्यांनी गोडी लावली. विशेषतः टागोरांच्या ‘कर्ण-कुंती संवाद’, ‘गांधारीचे आवेदन’ ह्या व इतर नाटिका मूळ बंगालीत वाचून त्यांचा अनुवाद मराठीत करून ते त्यावर प्रभावी भाष्य करीत. ह्या वाङ्मयीन पद्धतीने त्यांनी ह्या कलाकृती व टागोरांच्या अनेक कविता शिकवल्या. श्रेष्ठ साहित्य परिचयाबरोबरच भाषा शिकविण्याची ही पद्धती फारच हृद्य असे व त्यामुळे भाषा-ज्ञानही सुलभ होई.


  तुरुंगात परिचित झालेला उर्दूचा अभ्यास त्यांनी दिल्लीच्या जामिया—मिलिया ह्या संस्थेत पक्का केला. तेथे ते गांधीजींच्या बुनियादी तालीय—मूलोद्योग शिक्षणपद्धतीचे—प्रशिक्षण घेण्यासाठी गेले होते. गांधीजींचे ग्रंथ मूळ गुजराथीमध्ये असल्याने आचार्यांनी गुजराथीचेही ज्ञान करून घेतले व कुराण वाचता यावे म्हणून अरबी लिपीचीही ओळख करून घेतली.


  अनेक भाषा व त्यातील साहित्य ह्यांच्या ह्या अभ्यासामागे प्रबोधनाचा उद्देश होता. विविधतेतून एकता शोधण्याचा आणि भारताची भावनिक व वैचारिक वाटचाल भिन्नता राखूनही एकात्मकतेकडे व्हावी ह्या हेतूने हे प्रयत्न होत होते. ह्या दृष्टीने त्यांनी साने गुरुजींच्या आंतरभारतच्या कल्पनेचे स्वागत केले आणि स्वतःला ह्या आंदोलनाला वाहून घेण्याचीही तयारी केली. सानेगुरुजींचा निकट सहवास त्यांना त्रिचनापल्लीच्या तुरुंगात १९३० साली झाला. प्रकृतीच्या अस्वाथ्यामुळे ह्यात पुढे व्यत्यय आले पण जोवर आचार्यांना शक्य झाले तोपर्यन्त त्यांनी त्यात आपली प्रतिभा व सारे संघटनाकौशल्य खर्च केले आणि जनमानसावर मोठा प्रभाव टाकला.


  टिळक विद्यापीठात असताना आचार्यांच्या व आ. जावडेकरांच्या तेथील नेमणुकीस श्री. न. चिं. केळकरांनी विरोध दर्शविला होता; परंतु डॉ. लागू, आचार्य लिमये प्रभृती सभासदांनी ह्या दोघांसही १९३१ मध्ये मंडळाचे आजीव सभास करून घेतले.


  आचार्यांचे मित्रप्रेम अवर्णनीय कटीचे होते. त्याचे अत्यंत उदात्त व हृद्य उदाहरण म्हणजे त्यांची विनायक नरसिंह गोखले यांच्याशी बालपणापासून असलेली मैत्री आणि निकट सहवास. ९२५ मध्ये गोखले महाडच्या शाळेत दाखल झाले आणि आचार्यांशी त्यांचा स्नेह जडला. पुढे गोखले दरभंगा येथे न्या. मू. ढवळे यांच्या मुलांस शिकविण्यास गेले व तथे त्यांस क्षयाची व्यथा जडली. आचार्य त्यांना घेऊन व त्यांच्या असाध्य रोगावर वेळी स्वतःचा ग्रंथसंग्रह विकून, कर्ज काढून, आपल्या पगारातील बराचसा भाग त्यांच्या कुटुंबियांच्या खर्चासाठी देऊन आचार्यांनी त्यांची मनोभावे सेवाशुश्रूषा केली. तरीही विनायकरावांचा आजार बळावला व ते १९३५ मध्ये कालवश झाले. आचार्यांनी आपले अपार दुःख आवरले व विनायकरावांच्या कुटुंबियांस मदत चालूच ठेवली. मित्राचे घर ते वर्षानुवर्षे चालवीत होते. विनायकरावांचे बंधू डॉ. द. न. गोखले (मराठीचे प्राध्यापक, डॉ. श्री. व्यं. केतकर व माधव ज्युलियन् यांच्या चरित्रांचे लेखक) आचार्यांनी केवळ स्नेहाखातर एका आजाऱ्याचे चार माणसांचे कुंटुंब चालवले ह्या अद्भुत गोष्टीचा उल्लेख करतात आणि सार्थपणे उद्गार काढतात, “त्यानी दुजाभाव कधी दाखवलाच नाही, आणि तो त्यांच्या मनातच नव्हता. त्यांचे हृदय आभाळाएवढे विशाल नि उदार झाले होते....एवढे मात्र नक्की की जीव गहाण ठेवण्याचेच त्यांनी बाकी ठेवले होते.”[कित्ता पृ. ७] हे अलौकिक मित्रप्रेम कलियुगात दाखविले गेले हे सांगूनही खरे वाटणार नाही असेही डॉ. गोखले म्हणतात. आचार्यांचे एक सहकारी श्री. ल. ब. कुलकर्णी आठवण सांगतात की पुढे सासवड जवळच्या पिंपळ येथील राष्ट्रीय शाळेत आचार्य काम करीत असताना त्यांना खोकला येई, रक्त पडे. त्यामुळे कुलकर्णी यांना एकदा शोकावेग अनावर झाला. परंतु आचार्यांनीच आपण गोखले यांची शुश्रूषा करीत असता आपल्याला क्षयाचा संसर्ग झाला असे सांगितले आणि कर्तव्य कर्म करीत असता मृत्यूलासुद्धा निर्भयपणे तोंड द्यावे लागते असे सांगून त्यांचे सांत्वन केले.


  १९३० च्या सत्याग्रह आंदोलनात दांडी येथे म. गांधींच्या पदयात्रेत जाऊन मिळण्यासाठी महाराष्ट्रातून श्री. नाना काणे व चिंतामणशास्त्री जोशी यांनी जावे असे ठरले. आचार्य ह्या वेळेस कुलाबा जिल्ह्यात सत्याग्रह केंद्र काढता येईल काय हे पाहण्यासाठी पेणला गेले होते. नाना काणे व जोशी शास्त्री ह्या दोघांना पेणला आणावे असा विचार करून ते सुरतला गेले. म. गांधींचे कार्य जवळून पाहावे हाही त्यात हेतू होता. दांडीयात्रेनंतर ज्या अनुयायांना पकडले जाणार नाही त्यांनी आपापल्या प्रांतात काम करावे असा गाधीजींनी निर्णय घेतला. त्याप्रमाणे आचार्य पेणला आले व सत्याग्रहात भाग घेऊन पकडले गेले. गांधीजींचा निकट सहवास त्यांना फारसा लाभलेला दिसत नाही. वर्धा-शिक्षण योजनेच्या निमित्ताने गांधीजींशी त्यांच्या काही चर्चा झाल्या असाव्या परंतु व्यक्तिपूजेची प्रवृत्ती नसल्याने आचार्यांनी गांधीजींशी फारशी जवळीक साधलेली दिसत नाही. ‘माझा संबंध गांधी विचारांशी आहे, गांधी ह्या व्यक्तीशी नाही’ असे ते बोलूनही दाखवीत.


  १९३०-३० च्या स्वातंत्र्य लढ्यानंतर १९३४ च्या सुमारास सर्व काँग्रेस पुढाऱ्यांची तुरुंगातून सुटका झाल्यावर काँग्रेसपक्षाची भरभक्कम पायावर उभारणी सुरू झाली. शंकरराव देवांनी १९३४ मध्ये सासवड येथे आश्रम स्थापन केला. श्रीमती प्रेमाबाई कंटक ह्या मुख्य सेविका म्हणून काम पाहू लागल्या. १९३७ मध्ये प्रांतिक निवडणुका होऊन श्री. बा. गं. खेर यांच्या नेतृत्वाखाली काँग्रेसचे मंत्रिमंडळ नियुक्त झाले. गांधीप्रणीत रचनात्मक कार्याला, त्यांच्या जीवनशिक्षणाच्या कल्पनेला सरकारी मान्यता मिळून मोठी चालना मिळाली. आचार्य भागवतांनी लोणी काळभोर (जि. पुणे) येथे वर्धाशिक्षणाच्या प्रचारासाठी स्थापन झालेल्या शासकीय विद्यालयात १९३९ पासून मूलोद्योगावर व्याख्याने देण्यास सुरुवात केली. ह्यावेळी त्यांनी दिलेली धर्मांवरील व्याख्याने खूपच गाजली. ह्यानंतर काँग्रेसमंत्रिमंडळांनी १९४२ मध्ये राजीनामे देईपर्यंत आचार्यांनी आपल्या प्रभावी वाणीचा आणि व्यासंगाचा उपयोग जीवन शिक्षणाच्या विवेचनासाठी केला. पण ह्या आधीपासून सासवड आश्रमात व बाहेर सामुदायिक सूतकताई व इतर रचनात्मक कार्यास हातभार लावला. जीवन शिक्षणासंबंधी वर्धा येथे किंवा जामियामिलिया विद्यापीठात त्यांनी विशेष प्रशिक्षणही घेतले. सूतकताई, सफाई सारख्या कार्यक्रमाच्या वेळी आचार्य इतर मंडळीशी निरनिराळ्या विषयांवर तात्त्विक चर्चा करीत. ह्या चर्चेतून अभ्यासमंडळाची कल्पना निघाली. आचार्यांनी व सासवडच्या गोळे वकिलांनी पुण्याच्या इंटर नॅशनल बुकसर्व्हिसमधून निवडक पुस्तके खरेदी केली त्यात पुढील पुस्तकांचा समावेश होता असे श्री. गोळे आपल्या आठवणीत सांगतात, ‘पोलिटिकल थिअरी’ जोडचे ‘फिलॉसॉफी ऑफ मॉरल्स अँड पॉलिटिक्स’ लास्कीचे ‘ग्रॅमर ऑफ पॉलिटिक्स’, विल ड्यूरंटचे ‘हिस्टरी ऑफ फिलॉसफी’ कोलचे ‘वॉट मार्क्स रिअली मेंट’तसेच सिडने हूकचे ‘हेगेल टू मार्क्स’, मार्क्सचे ‘कॅपिटल’ व त्याचा एंगल्सशी पत्रव्यवहार, डॉ. राधाकृष्णन् यांचे ‘आयडिॲलिस्ट व्ह्यू ऑफ लाइफ’, रसेल्सचे ‘फ्रीडम् अँड ऑर्गनायझेशन्’ इत्यादी. ह्या व इतर ग्रंथाचा आपणास आचार्यांशी चर्चा केल्यामुळे निकट परिचय झाला असे गोळे लिहितात. म. गांधींच्या ‘यंग इंडिया’ व नंतर ‘हरिजन’ मधील लेखांचेही काळजीपूर्वक परिशीलन ह्या वेळेस झाले.


  ह्या बौद्धिक उद्योगांबरोबरच खादीप्रसारासाठी खादीच्या कापडाचे गठ्ठे पुणे येथून आणून सासवडच्या आजूबाजूच्या गावात जाऊन घरोघर खादी विक्री करण्यातही आचार्यांनी साहाय्य केले. तसेच प्रथम लोकलबोर्डाच्या व नंतर असेंब्ली निवडणुकीत काँग्रेस उमेदवारांचाही हिरीरीने प्रचार त्यांनी केला व त्यांना घवघवीत यश मिळवून देण्यात आपला वाटा उचलला. या बौद्धिक व प्रत्यक्ष प्रचारकार्यातील उत्साहाने अनेक लहानथोर कार्यकर्ते प्रभावित झाले असल्याची साक्ष त्यांच्या आठवणींच्या द्वारा मिळते. पुढील काळात प्रकृतीच्या अस्वास्थ्याने त्याना प्रचारकार्य करणे जमले नाही परंतु त्यांचे वाचन, लेखन, व्याख्याने व चर्चा मात्र सतत चालू असत. ह्या त्यांच्या अखंड चालू असलेल्या ज्ञानयज्ञामुळे त्यांच्या विचारांना अथवा कृतीला केव्हाही संकुचितता अथवा बंदिस्तपणा आला नाही. गांधीजमान्यात व्यापक बौद्धिक व्यवहाराशी, समस्यांच्या सूक्ष्म अभ्यासाशी आणि रानडे-गोखले यांनी रूढ केलेल्या व्यासंगाशी राजकीय कार्यकर्त्यांची मोठ्या प्रमाणात फारकत झाली असे म्हटले जाते. काही अंशी ते खरेही आहे. पण त्याबरोबरच इंग्रजी शिक्षणांबोबर आलेल्या नव्या घटपटाच्या नादी लागून देशापुढील दारिद्र्य, अज्ञान, दुःख यांसारख्या मूलभूत समस्यांपासून सुशिक्षितांची नवी पिढी दूर गेली होती. तिला गांधीजींचे अत्यंत साधे सोपे वाटणारे विचार व त्यावर आधारलेले आचार हा एक उतारा होता हेही लक्षात घेतले पाहिजे. परंतु जीवनातील सर्वच जटिल प्रश्न असे साध्या सोप्या रीतीने सुटत नसतात हे गांधीजींच्या जीवनातही अनुभवाला आले.


  म्हणून आचार्य भागवतांच्या व्यासंगाचे वैशिष्ट्य असे की, त्यांनी आपले आचार व विचार, सीमित व बद्ध होऊ दिले नाहीत. यांची विकसनक्षमता सदैव ताजी व टवटवीत ठेवली. बाह्यतः ते जरी उग्र, रुक्ष, तापट व कठोर भासले तरी गांधी तत्त्वज्ञानातील व्यापकता, उदारता आणि कारुण्य यांचा स्पर्श त्यांच्या आचार विचारांना सदैव असे. कारण ते त्यांनी पूर्णपणे आत्मसात केले होते, ‌ह्याचे एक हृद्य उदाहरण श्री. ल. ब. कुलकर्णी देतात. १९४६ च्या सुमारास प्रेमाबाई कटक ह्यांच्या नेतृत्वाखाली ग्रामसेविकांसाठी एक शिबीर महाराष्ट्रात चालू होते. अनेक पदवीधर व सुशिक्षित कार्यकर्त्या महिला ह्या शिबिरास उपस्थित होत्या. वर्गाच्या बौद्धिकाची जबाबदारी मुख्यतः आचार्यांवर होती. शिबिरात ग्रामसफाई, रसोडा, गावातील भगिनींशी संपर्क इत्यादी कामे चालत. अशा वेळी वर्गातील एका भगिनीचे दिवस भरले पण तिने शेवटपर्यंत पत्ता लागू दिला नाही. काही तरी किरकोळ औषध घेऊन ती गेली आणि सायंकाळी ४ वाजता प्रसूत झाली. सर्वांना मोठा धक्का बसला. तेव्हा आचार्यांनी सर्वांना मोठा धीर दिला. ‘जे समाजात चालले आहे ते आपल्या समोर येणारच’ असे सांगून बाळंतिणीची सर्व व्यवस्था ताराचंद रामनाथ रुग्णालयाच्या मदतीने त्यांनी करून ह्या प्रसंगाला तोंड दिले. समाजकार्य करताना अनेक संकटांना तोंड द्यावे लागेल ह्या विषयाचे विस्तृत विवेचन करून आचार्यांनी शिबिराचा समारोप केला व शिबिरातील भगिनींची आणि ग्रामस्थांची सहानुभूती मिळवली.


  प्रत्यक्ष प्रचार व विधायक कार्य ह्या बरोबरच लेखन-प्रकाशनाला आचार्यांनी नेहमीच महत्त्व दिले. श्री. शंकरराव देवांनी १९३६ साली ‘सुलभ राष्ट्रीय ग्रंथमाला’ ही प्रकाशन संस्था पुण्यास स्थापन केली. आचार्य जावडेकर आणि भाऊ धर्माधिकारी व आचार्य भागवत तीत संपादन व प्रकाशनविषयक सल्ले देत. ह्या संस्थेतर्फे राष्ट्रीय जीवनास पोषक अशी अनेक पुस्तके प्रसिद्ध झाली.


  १९४० मध्ये आचार्यांच्या मातोश्रीचे महाड येथे अल्प आजाराने निधन झाले. आचार्यांचा स्वतःचा आजार अचानक उद्भवल्यामुळे त्यांची व आईची भेट होऊ शकली नाही. ह्या पुढील काळात प्रकृतीच्या अस्वास्थ्याने त्यांनी प्रचारासारखी शरीरश्रमाची कामे थांबवली आणि अध्ययन-अध्यापन यातच सर्व वेळ देऊ केला. व्याख्याने बसून, संथपणे आणि वेळेच्या बंधनात देत. त्यांतील ताजेपणा, रसरशीतपणा अखेरपर्यंत यत्किंचितही कमी झाला नाही. १९४१ मध्ये ते पुन्हा सासवड येथे राहण्यास गेले परंतु आश्रमाच्या प्रत्यक्ष जबाबदारीतून त्यांनी स्वतःला मुक्त करून घेतले. तरीही कार्यकर्त्यांचे प्रशिक्षण, सल्लामसलती, गाठीभेटी, वाचनचिंतन ह्या गोष्टी सतत चालू असत.


  ८ ऑगस्ट १९४२ च्या ‘चलेजाव’ ठरावानंतर काँग्रेस पुढाऱ्यांना झालेल्या अटकसत्रात आचार्यांनाही अटक झाली. त्यांची रवानगी पुण्यास येरवडा तुरुंगात करण्यात आली, तुरुंगात तरुण कार्यकर्त्यांना स्फूर्तिदायक अशी त्यांची व्याख्याने, चर्चा, बंगाली भाषा अध्यापन हे उपक्रम जोमाने चालू राहिले. काँग्रेस नेत्यांना अटक झाल्यवर अनेक कार्यकर्ते भूमिगत झाले आणि त्यांनी गाधीजींच्या ‘स्वतःच स्वतःचे नेते’ बनावे ह्या आदेशाचा आधार घेऊन आंदोलनास हिंसक पद्धतीचे वळण दिले. आपले आंदोलन पूर्णपणे अहिंसक आहे असा गांधीजींचा दावा होत. अत्याचारी हिंसक चळवळीला उत्तेजन दिल्याचे आरोप मागे घ्यावे व स्वराज्य ताबडतोब द्यावे ह्या मागण्यांसाठी गांधीजींनी उपवास आरंभला. ह्या वेळेस गांधीजींना एक तार करून उपवास सोडण्यास आग्रह करावा कारण काँग्रेस कार्यकर्ते अहिंसेच्या मार्गानेच जात आहेत अशी वस्तुस्थिती असल्याचे त्यांना सांगावे अशी येरवड्यास राजबंद्यांमध्ये कल्पना निघाली. ह्या वेळेस जी चर्चा झाली तीत आचार्य भागवतांनी काँग्रेसची अहिंसा व म. गांधींची अहिंसा ह्या वेगवेगळ्या गोष्टी आहेत असे म्हटले. ह्यावेळी आचार्यांचे व ह्या कल्पनेचे प्रणेते, त्यांचे सासवडचे सहकारी गोळे वकील यांच्याशी तीव्र मतभेद झाले पण तरीही आपल्या प्रेमादरात फरक पडला नाही असे श्री. गोळे यांनी नमूद केले आहे. पुढे ही तारही मुख्यतः र.के. खाडीलकरांच्या हस्तक्षेपामुळे पुढे गांधीजींपर्यंत जाऊ शकली नाही ही गोष्ट वेगळी.


  १९४२ च्या कारावासातून सुटका झाल्यावर आंतरभारतीची कल्पना निघाली व तिच्यात स्वतःला वाहून घेण्याचे आचार्यांनी ठरवल्याचा उल्लेख पूर्वी आलाच आहे. ह्या चळवळीचा प्रभावी प्रचार आचार्यांनी अनेक व्याख्यानांच्या द्वारा केला. साने गुरुजींचे व आचार्यांचे अत्यंत प्रेमाचे संबंध अनेक वर्षांपासून होते. गुरुजींच्या ‘पत्र’ काव्यसंग्रहास त्यांनी एक प्रदीर्घ प्रस्तावनाही लिहिली. गुरुजींच्या निधनानंतर त्यांच्या तेजस्वी व्यक्तिमत्वावर अनेक लेख व वक्तव्ये आचार्यांनी केली आहेत.


  १९४६ नंतर आचार्यांनी दोन महत्त्वाच्या संस्थांच्या कार्यात नेहमीच्या उत्साहाने व हिरीरीने भाग घेतला. एक म्हणजे कोल्हापूर येथील कोरगावकर धर्मादाय संस्था व दुसरी कोल्हापूर जिल्ह्याच्या भूदरगड तालुक्यातील मौनी विद्यापीठ. कोरगाव ट्रस्टची स्थापना कोल्हापूर येथील कै. प्रभाकरपंत कोरगावकर ह्या दानशूर, गांधीवादी रचना कार्याची आवड असणाऱ्या व्यापारी गृहस्थांनी आपल्या वडिलांच्या स्मरणार्थ १९४६ मध्ये केली. ह्या निधीची सुरुवात सुमारे पावणेतीन लाखांनी झाली. पुढे श्री. प्रभाकरपंतांनी व त्यांच्या कुटुंबियांनी आपणास व्यापारात झालेला नफा ह्या ट्रस्टसाठी दान रूपानं दिला व अशा तऱ्हेने आज महाराष्ट्रात तो एक महत्त्वाचा ट्रस्ट बनला आहे. ह्या ट्रस्टमधून राजकीय व सामाजिक कार्यांना व कार्यकर्त्यांना मदत करणे हा प्रमुख हेतू होता. ह्याबाबत विशाल व व्यापक दृष्टी ठेवण्यात आली होती. ट्रस्टतर्फे सामाजिक—राजकीय कार्यकर्त्यांच्या चर्चा, सभासंमेलने इत्यादी कार्यक्रम चालतात; समाजसेवकांचा एक भ्रातृसंघ, सांस्कृतिक उन्नत्तीसाठी एक आश्रम कन्याशाळा, सर्व जातींच्या मुलींसाठी वसतिगृह इत्यादी उपक्रम चालतात.[बाबूराव जोशी, ‘कोल्हापूरचे जे. पी. नाईक’, कोल्हापूर, १९८३] आचार्यांनी शेवटपर्यंत ह्या सर्व उपक्रमांत मोलाचे कार्य करून मार्गदर्शन केले.


  गारगोटी येथील मौनी विद्यापीठाची स्थापना १९५२ साली झाली. ही कल्पना मूळची शिक्षण क्षेत्रातील थोर द्रष्टे व गांधीवादी विचारवंत श्री. जे. पी. नाईक यांची. १९४८-४९


  च्या राधाकृष्णन् शिक्षण आयोगाने भारतात ठिकठिकाणी कृषिशिक्षण संस्था स्थापन करण्याची कल्पना मांडली होती. श्री. जे. पी. नाईक यांनी ती श्री. व्ही. टी. पाटील यांच्या साहाय्याने प्रत्यक्षात आणली. ग्रामीण शिक्षणातील व जीवनातील वेगवेगळ्या समस्या उकलण्याचा प्रयत्न करणे; शिक्षणाची व ग्रामीण जीवनाची पुनर्घटना करण्यासाठी संयुक्त केन्द्रे निर्मिणे; त्यास उपयुक्त असे विविध प्रयोग व संशोधन हे करणे हे ह्या विद्यापीठाचे प्रमुख उद्देश होते. तो ग्रामीण विद्यापीठाचा एक पूर्वप्रयोग (पायलट प्रोजेक्ट) होता. आचार्यांचे व नाईक पतिपत्नीचे संबंध अत्यंत जिव्हाळ्याचे होते. त्यामुळे विद्यापीठाच्या स्थापनेनंतर त्याचे कुलपतिपद स्वीकारण्याची आचार्यांना त्यांनी विनंती केल्याबरोबर आचार्यांनी ती स्वीकारली व सुमारे सहा वर्षे त्यांनी हे पद भूषविले. कुलपतिपद हे एका अर्थाने केवळ सन्माननीय प्रतीकात्मक स्वरूपाचे असले तरी ते केवळ त्या तऱ्हेने वापरणे आचार्यांच्या कृतिशीलतेत बसत नव्हते. विद्यापीठाच्या अमूर्त ध्येयधोरणांना त्यांनी आपल्या व्यक्तित्वाने व उक्तीकृतींनी मूर्त रूप दिले. त्यांच्या ज्ञाननिष्ठेचा, वैराग्यशीलतेचा आणि रचनात्मक कार्यात सतत रस घेण्याच्या वृत्तीचा फार मोठा प्रभाव सर्वांवर पडला. कुलपती या नात्याने विद्यापीठाचे ध्येय व हेतू पाळले जावे ह्याबद्दल ते सतत जागरूक असत. आतापर्यंत मिळविलेल्या ज्ञानाच्या व तपस्येच्या साहाय्याने ते एखाद्या कुटुंबप्रमुखाप्रमाणे सर्वांचे स्वास्थ्य व क्षेम पाहात, त्यांच्या अडीअडचणींची व्यक्तिशः चौकशी करीत. सांसारिक बाबतीतही त्यांचा सल्ला आस्थेने घेतला जाई. मौनी विद्यापीठाच्या ध्येय धोरणाला पोषक अशी त्यांची वक्तव्ये, उपनिषदे किंवा महाभारतातील वचने व ध्येय वाक्ये अत्यंत समर्पक व आधुनिक काळानुरूप असत. विद्यापीठाचे ग्रामीण विद्यापीठात रूपांतर करण्याचे स्वप्न अपुरेच राहिले. परंतु १९५२ पासून पुढे १०—१२वर्षांच्या काळात ग्रामीण भागात विद्यापीठाने केलेले कार्य अत्यंत उत्साहजनक होते व त्यातून अनेक ग्रामीण कार्यकर्ते निर्माण झाले.


  १९४० मध्ये आचार्यांची व श्री. श्रीपाद जोशी यांची भेट झाली व पुढे अनेक वर्षे उभयतांचे निकट साहचर्य होते. आचार्य त्यांना मजकूर सांगत व श्री. जोशी तो लिहून घेत. श्रीपाद जोशी यांजकडून खलील जिब्रानच्या काही पुस्तकांची मराठी भाषान्तरे आचार्यांनी करवून घेतली व त्यांना प्रस्तावना लिहिल्या.


  ता. २४ ते २७ फेब्रुवारी १९४८ मध्ये केशवसुतांची कविता या विषयावर मुंबई साहित्य संघामार्फत आचार्यांनी एक व्याख्यानमाला गुंफली.


  १९५१ मध्ये श्री बा. सी. मर्ढेकर या नवकवीच्या ‘काही कविता’ काव्यसंग्रहातील अश्लील भागावर सरकारने खटला भरला. ह्या खटल्यात मर्ढेकरांच्या काही आक्षेपार्ह मानल्या गेलेल्या शब्दात किंवा प्रतिमात काही अश्लील नसून काव्याच्या व कलेच्या एकूण संदर्भात एक अपरिहार्यता आहे अशा आशयाची महत्त्वाची साक्ष आचार्यांनी दिली. मर्ढेकरांची या खटल्यातून निर्दोष मुक्तता होण्यास आचार्यांच्या ह्या समर्थनाचा मोठा उपयोग झाला. दुर्दैवाने ह्या साक्षीचा तपशील उपलब्ध होऊ शकत नाही.


  १९५४ मध्ये श्री. र. ग. जोशी यांचे पुणे येथे देहावसान झाले. आचार्य बाहेरगावी गेले होते ते त्या दिवशीच परत आले. तेव्हा हे वृत्त त्यांना कळताच त्यांनी ‘काय र. ग. उठा, काय झालं आहे’ असे भावनावेगाने उद्गार काढले, परंतु थोडक्याच वेळात त्यांनी पुन्हा स्वतःच्या नेहमीच्या संयमाने ‘चला, पुढच्या तयारीला लागू या!’ असे म्हणून मन शांत ठेवले. कै. जोशी यांची पत्नी सुशीलाबाई यांना शिवणकला व माँटेसरीचे शिक्षण त्यांनी दिले व मौनी विद्यापीठात त्यांना नोकरीही मिळवून दिली. त्यांच्या मुलींच्या शिक्षणात रस घेऊन त्यांनाही एम. ए. पर्यंत मजल आचार्यांच्या प्रोत्साहनाने गाठता आली.


  १९५६ मध्ये मुंबई येथे आचार्यांची १० व्याख्याने श्री. विनायकराव आठल्ये यांनी आयोजित केली. आचार्यांच्या साठाव्या वाढदिवसाच्या वेळी या व्याख्यानांचे एकत्रित पुस्तकरूपाने ‘मानवता धर्म’ या नावाने संकलनही केले.


  १९५६ पासून पुढे आचार्यांनी मौनी विद्यापीठाच्या कामात हिरीरीने भाग घेतला. तेथील ‘ग्रामीण शिक्षण’ ह्या नियतकालिकाचे ते काम बघत. प्रकृतीच्या अस्वास्थ्याने त्यांनी १९६१ मध्ये कुलपती पद सोडले. नंतर घटप्रभा येथे त्यांच्यावर डॉ. माधवराव वैद्य ह्या निष्णात शल्यचिकित्सकांच्या सल्ल्याने यशस्वी शस्त्रक्रिया करण्यात आली. ह्या मुक्कामात श्री. शंकरराव किर्लोस्करांची व आचार्यांची दृढ मैत्री जमली कारण दोघांनाही बुद्धीवादी नवविचारांची आस्था होती व ढोंग, अंधश्रद्धा, बुवाबाजी यांचा तिटकारा होता.[साधना, कित्ता पृ. २६]


  ह्या पुढील १०—१२ वर्षे आचार्यांच्या प्रकृतीत चढउतार चालू असे. प्रत्यक्ष कामाची जबाबदारी त्यांनी पूर्वीच सोडलेली होती. प्रथमपासून जोपासलेल्या तत्त्वप्रेमामुळे त्यांचे वाचन, चिंतन, मनन, चर्चा व लेखन, क्वचित् एखादे व्याख्यान हे चालूच असे. काही महत्त्वाच्या प्रस्तावनाही त्यांनी लिहिल्या. ह्या तत्त्वप्रेमाचा मानवप्रेमाशी समन्वय करण्यात यश मिळविल्यामुळे त्यांनी अनेक लहानथोरांशी मैत्री जोडली होती. ह्यात श्री शंकरराव देवांचा प्रामुख्याने उल्लेख करावा लागेल. १९६३—६४ मध्ये श्री. देवांनी पाकिस्तान, ब्रह्मदेश व चीन ह्यामधून एक मैत्री-यात्रा करण्याचा संकल्प केला. परंतु त्या देशांनी त्यांना प्रवेशाची परवानगी नाकारली व हा सकल्प अपुराच राहिला. शंकररावांना ह्या घटनेचा मोठा धक्का बसला व काही काळपर्यंत इतरांशी संपर्क साधण्याची त्यांची इच्छा नष्ट झाली. मनाच्या व शरीराच्या ह्या विकल अवस्थेत कोल्हापूर येथे आचार्यांनी त्यांच्या शेजारी राहून त्यांची अत्यंत आस्थेने व प्रेमाने शुश्रूषा केली. रावसाहेब पटवर्धनांच्या सल्ल्याने प्रसिद्ध तत्त्वचिंतक जे. कृष्णमूर्ती यांच्या सहवासात श्री. देव काही दिवस मुंबई येथे राहिले. कृष्णमूर्तींशी केलेल्या संभाषणातून व चर्चेतून त्यांच्या मनावर आलेली मरगळ नष्ट झाली व ते पुन्हा पूर्ववत आपले नेहमीचे व्यवहार करू लागले. १९७२ मध्ये त्यांना अपघातामुळे पुन्हा रुग्णालयात दाखल व्हावे लागले व तेव्हाही आचार्य त्यांना भेटण्यास वारंवार जात व त्यांची आस्थेवाईकपणे चौकशी करीत. ह्या काळात आचार्य पुण्यास गांधीभवन येथे राहात असत.


  १९७३ मध्ये किरकोळ आजाराने त्यांच्या प्रकृतीत बिघाड झाला. आचार्यांना त्यांच्या पुतण्याने, प्रा. अरुण भागवत यांनी आपल्या घरी आणले व डॉ. वा. रा. गोडबोले यांचे औषधोपचार सुरू केले. ता. ८ जानेवारी १९७३ रोजी दुपारी १२ च्या सुमारास डॉ. गोडबोले यांनी इंजेक्शन व औषध दिले. आचार्यांनी थोडा आहारही घेतला. परंतु त्यांस अस्वस्थ वाटू लागले. आपणास उभे करावे असे त्यांनी सांगितले, परंतु डोळ्यांपुढे अंधारी आल्याने त्यांना उभे राहावेना. काही क्षणांतच त्यांची जीवनज्योत मालवली. आचार्यांचा देह ‘साधना’ कार्यालयात अंत्यदर्शनासाठी ठेवण्यात आला. रात्री ९ वाजता वैकुंठ विद्युत्दाहिनीत त्यांचा अंत्यसंस्कार करण्यात आला.


  आचार्य देहरूपाने आपल्यातून गेले. त्यांच्या व्यासंगाची ज्ञानाची तसेच लेखन व वक्तृत्व शैलीची साक्ष ह्या संकलनात बऱ्याच प्रमाणात मिळू शकेल. परंतु त्यातही एक अडचण आहे. एखादा विषय घेऊन त्याच्या स्वतंत्र सखोल चिंतन-मननाच्या आधारे ‘गीतारहस्या’ सारखे विमुक्त, विद्वत्तापूर्ण लिखाण आचार्यांनी कधी केले नाही. आचार्य जावडेकरांच्या ‘आधुनिक भारताला’ त्यांनी प्रेरणा व साहाय्य मात्र मोठ्या प्रमाणात दिले. अनेकांना लेखन, व्यासंग व कार्यास प्रवृत्त केले, परंतु जे त्यांनी लिहिले त्यावरून त्यांच्या व्यासंगाची व चौफेर विद्वत्तेची पुरेशी कल्पना मात्र येऊ शकत नाही असे वाटते. दुसरी अडचण त्यांच्या स्वभावाबद्दलची. आचार्यांच्या सर्वच उक्तीत व कृतीत एक तऱ्हेचा सडेतोडपणा, फटकळपणा व सुस्पष्टता असे. त्यांच्या सहवासात काही थोडा काळ आलेल्यांवरसुद्धा त्यांच्या व्यक्तिमत्त्वाचा अविस्मरणीय ठसा उमटत असे. त्यांचा पोशाख साधा परंतु अत्यंत शुभ्र, स्वच्छ असे. लुंगी, कुडते, थंडीत क्वचित शाल पांघरलेली असे. पायात वहाणा, दाढी वाढवलेली नसली तरी पुष्कळ वेळा वाढलेली असे. हा बाह्य वेष सोडला तर आहाराबद्दल किंवा इतर कोणत्याही बाबतीत अतिरेक त्याच्यात नसे. “ते परंपरागत दृष्टीने अध्यात्मवादी नव्हते. ईश्वर पुनर्जन्म अमरत्व यांच्यावर त्यांचा परंपरागत दृष्टीने विश्वास नसावा. तरीपण उपनिषदातील ‘तत्त्वमसि’ किंवा ‘सोऽहमस्मि’ ह्या महावाक्याचा अनुभव घेण्याचा त्यांचा यत्न असे,”असे प्रा. वि. म. बेडेकरांना वाटले. बोलताना काही विशिष्ट अक्षरांवर आघात देऊन बोलण्याची त्यांची लकब असे. त्यामुळे त्यांचे विडंबन करण्याचा मोह विनोदी प्रवृत्तीच्या व्यक्तींना सहज होई. जे त्यांच्या निकट सहवासात आले त्यांनीसुद्धा आचार्यांच्या शीघ्रकोपी स्वभावाबद्दल अनुभव व्यक्त केले आहेत. सौ सिंधुताई जोशींचे मत असे की १९६७ सालापर्यंत तरी त्याना आपला राग आवरता आला नव्हता.[ ‘युगवाणी’ मध्ये आलेल्या आठवणींचा पूरक भाग (हस्तलिखित)] त्यांच्या कोपिष्टपणाची, खेकसण्याची अनेक उदाहरणे देऊन आपल्यात कोकणी माणसाचा तुसडेपणा असल्याची कबुलीही त्यांनी दिल्याचे प्रा. ना. ग. जोशी नमूद करतात.[सत्यकथा, जानेवारी १९७४]ह्या सगळ्याचे एक कारण त्यांचा कोपिष्टपणा अनुवंशिक असावा आणि दुसरे म्हणजे जीवन सुसह्य, शात आनंदी करणाऱ्या दैनंदिन सांसारिक जीवनातील साध्या साध्या सुखांना पारखे झाल्याने निर्माण झालेल्या ताणांमुळे त्यात भर पडली असावी. मात्र हा कोपिष्टपणा क्षणिक वरवरचा, आकस्मिक स्फोटासारखा असे. वरवर विसंवादी वाटल्या तरी आचार्यांच्या अंतःप्रवृत्तींच्या तारा जुळलेल्या सुसंवादी होत्या. म्हणून पु. ल. देशपांडे यांच्या ‘तुझे आहे तुजपाशी’ या गाजलेल्या या नाट्यकृतीतील विडंबनात्मक चित्रण हे आचार्यांचे पूर्ण चित्रण नाही. दुर्दैवाने त्याचाच ठसा अनेकांच्या मनात कायम राहिला. खऱ्याखुऱ्या वैराग्यापासून संन्यस्तवृत्तीतून जो अंतरीचा जिव्हाळा, संयम, त्याग व त्यापासून आलेली उदात्तता व कधीही भंग न पावणारा आनंद, अनेकांच्या लक्षातच आला नाही. अंधश्रद्धा, व्यक्तिपूजा, खोटी आत्मप्रतिष्ठा ह्यापासून अलिप्त असलेली स्वतंत्र, बाणेदार वृत्ती, सर्व समावेशक रसिकता व गुणग्राहकता व त्यापासून निर्माण होणारा ‘फक्कडपणा’ (आचार्य दादा धर्माधिकारी यांचा शब्द) यांची प्रचीती त्यांच्या सहवासातील अनेकांना आली. सतत येत होती. मनस्वीपणा हे आचार्यांच्या वृत्तीचे प्रधान लक्षण होते. त्याच्या आड त्यांचे भावनांनी ओथंबलेले, करुणेने ओतप्रोत भरलेले मानवी, मन होते. आचार्य थोर होते पण त्यांच्या गुणदोषांसह प्रथम ते माणूस होते हेच खरे!


  


  [२]


  संकलित वाङ्मयाविषयी


  आचार्यांच्या ‘संकलित वाङ्मयात’ त्यांच्या लेखांचा आणि व्याख्यानांचा दोन्हींचाही समावेश आहे. आचार्यांची जनमानसावर ठसलेली प्रतिमा गांधीवादी विचारवंत म्हणून असली तरी त्यांनी आपल्या विचारांना कृतीचे व कृतीला विचारांचे अधिष्ठान देण्याचा सतत प्रयत्न केलेला दिसतो. आपली कृती निर्दोष व्हावी, विचार केवळ विचारासाठी नसावा, त्यात वेदाभ्यासजडता नसावी ही त्यांची सतत धडपड दिसते. भारतीय जीवनातील विविध समस्यांची उकल करणे, महाराष्ट्राच्या राजकीय, सामाजिक विचारांच्या वारशाचा मागोवा घेऊन टिळक-गांधींनी त्यात आपल्या तत्त्वविचारांनी व कृतींनी जी भर घातली तिची मीमांसा करणे व ह्या मीमांसेतून निर्दोष कृतिप्रवणतेचे तात्त्विक प्रतिपादन करणे हा त्यांचा प्रयत्न आहे. आपला हा विचार केवळ विद्वज्जनांसाठी नसून जनसामान्यांनाही सहज आकलन व्हावा असा त्यांचा हेतू असल्याने त्यात एक तऱ्हेची सुगमता व सुस्पष्टता दिसून येते. आपले विचार आपल्या वाचकांपर्यंत किंवा श्रोत्यापर्यंत संक्रांत करण्यासाठी आपले शब्द-माध्यम शक्य तितके निर्दोष, अर्थवाही व परिणामकारक व्हावे ह्याबद्दलही त्यांनी सतत प्रयत्न केलेले दिसतात. त्यांच्या वाङ्मयाच्या ह्या स्वरूपामुळे त्यावर फार विस्ताराने भाष्य करण्याची आवश्यकता नाही. त्यांची प्रमुख विचारसूत्रे समजून घ्यावी येवढाच मर्यादित हेतू येथे ठेवण्यात आला आहे.


  गांधीविचारांचे व आचारांचे एक प्रभावी प्रवक्ते म्हणून आचार्य मुख्यतः ओळखले जात असले तरी त्यांचे चिंतन केवळ गांधीतत्त्वविचारांपुरतेच मर्यादित होते असे दिसत नाही. त्यांची तत्त्वज्ञानविषयक जिज्ञासा उत्कट व व्यापक होती, वाचन व व्यासंग दांडगा होता. साहित्यप्रेमाला, ज्ञानग्रहणाला मर्यादा नव्हती. बाळपणी घरच्या वातावरणातून संस्कृत, मराठीतील पारंपारिक धर्मग्रंथाचे वाचन, पठण, परिशीलन झालेले होते. संस्कृतचे सखोल अध्ययन व उच्च स्तरावरील अध्यापनही त्यांनी केले होते. पाश्चात्य तत्त्वज्ञानातील विचारही त्यांनी पुढे आत्मसात् केले. त्यामुळे गांधीविचारांमागील पारंपारिक वारसा व त्याचा आधुनिक काळाशी अनुबंध ते अधिकारी वाणीने विशद करू शकतात.


  ह्या विचारांव्यतिरिक्त ते महाराष्ट्राच्या धार्मिक, वैचारिक, सामाजिक व साहित्यिक वैशिष्ट्यांचा गुणदोषांसहित ऊहापोह करतात. देशकाल परिस्थितीप्रमाणे काही नवी मूल्ये महाराष्ट्राने आत्मसात् केली पाहिजेत असे त्यांना वाटते. राममोहनरॉय, रानडे, विवेकानंद, टिळक यांच्या परंपरेतून आलेला व गांधीजींनी आपल्या वैशिष्ट्यपूर्ण सत्याग्रहतंत्राने ज्यात भर घातली असा आध्यात्मिक मानवतावाद त्यांनी व्यक्तिशः स्वीकारला व तो महाराष्ट्राने व भारताने तर स्वीकारावाच पण गांधीजींच्या सत्याग्रहनिष्ठेचा स्वीकार साऱ्या जगानेही करावा असा त्यांचा आग्रह आहे. ह्या वैश्विक आध्यात्मवादात टागोरांनी आपल्या काव्य प्रतिभेने आविष्कृत केलेल्या मूल्यांची ते भर घालतात. तसेच केशवसुत, जिब्रान, सानेगुरुजी व इतर अनेक साहित्यिक व विचारवंत ह्यांच्या साहित्याचे व मूल्यकल्पनांचे परिशीलन करतात. त्यांच्या लिखाणाचा हा भाग त्यांच्या वाङ्मयाच्या दुसऱ्या खंडामध्ये येईल. गांधीजींच्या नवशिक्षणाचे ते एक प्रभावी भाष्यकार होते, वर्धाशिक्षणाची मुळे महाराष्ट्रात रुजविण्याचा त्यांनी कसोशीने प्रयत्न केला. सानेगुरुजींच्या प्रेरणेने सुरू झालेली आंतरभारतीसारखी चळवळ भारतीय एकात्मकतेला पूरक आहे ह्या विश्वासाने त्यांनी तिचा आपल्या नेहमीच्या हिरीरीने प्रचार व प्रसार केला. ह्या आंदोलनामागील त्यांची तात्त्विक भूमिका दुसऱ्या खंडात येईल.


  आचार्यांची गांधीवादी विचारवंत व कार्यकर्ते म्हणून जी भूमिका होती ती प्रथम लक्षात घेतली पाहिजे. श्री. आण्णासाहेब सहस्त्रबुद्धे यांनी आपल्या ‘माझी घडण’ ह्या आत्मकथेत ती विशद केली आहे. त्यांच्या मते गांधीवाद्यांचे तीन गट आहेत. त्यांतला पहिला गट कम्युनिस्ट तत्त्वज्ञानाला भक्कम विरोधी असून खादी कामातही कम्युनिझम् व सोशालिझम् यांचे भय बाळगणारा, एक वेळ सरंजामशाही व भांडवलशाही सह्य वाटते असा. दुसरा गट अध्यात्मवाद्यांचा. चित्तशुद्धी, अहंकार नष्ट करणे, वैराग्यसाधने ह्यावर विशेष भर देणारा. त्यांची व्रतवैकल्ये फार. सर्वोदय हे ह्यांचे परमार्थ साधन. सोवळेओवळे, शुद्धता याबद्दल यांचा विशेष कटाक्ष. ह्यात विनोबांसारखी श्रेष्ठ संतमंडळी आहेत. सर्व तात्त्विक प्रश्न व आध्यात्मिक साधना हे त्यांना जास्त महत्त्वाचे वाटते. गांधीवाद्यांच्या तिसऱ्या गटात आण्णासाहेब स्वतःचा कुमारप्पा, आचार्य जावडेकर व आचार्य भागवत इत्यादी मंडळींचा समावेश करतात. “आम्ही सारी मंडळी स्थूलमानात समाजवादी आहो, आम्हांला साम्यवाद पटत नसला तरी आमची मुख्य प्रेरणा समानतेची व न्यायाची आहे, करुणा किंवा धर्माची नाही. साम्यवाद अपुरा वाटतो पण शत्रू नाही; आततायी सदोष मित्रासारखा वाटतो पण त्याची आमची प्रेरणा एकच आहे. सर्व सामान्य जनतेची क्रूर व भीषण पिळवणूक व सर्वसंहारक दारिद्र्य यांविरुद्ध आमचा लढा आहे. समाजवादाला भारतीय परिस्थितीनुसार व्यवहारात वेगळे अनुभवनिष्ठ रूप देण्याचा प्रयत्न आम्ही केला व त्यास गांधीवाद असे आम्ही मानले.”[आण्णासाहेब सहस्त्रबुद्धे, ‘माझी घडण’, सुधारित आवृत्ती १९८२, पुणे, पृ. १५३-१५४.]’


  आचार्यांनी दिलेल्या मूल्यविचारांचा काहीशा तपशीलाने विचार करण्याआधी त्यांच्या मूलभूत प्रेरणांचा विचार अगत्याचा ठरेल. सुदैवाने आचार्यांनी स्वतः सौ मृणालिनी देसाई यांना लिहिलेल्या पत्रात आपल्या प्रेरणांचे विवरण केले आहे (प्रस्तुत खंड पृ. २८६-८७). ते म्हणतात, आपण जरी कर्कश्शबुद्धिवादी, रुक्ष, वेदाभ्यासजड भावनाहीन वाटलो तरी आपली बैठक भावनांवरच आधारलेली आहे; ज्यांनी आपल्या आंतरजीवनात प्रवेश केला त्यांना ह्याचे प्रत्यंतर येते. आपल्या जीवनात तत्त्वप्रेम व नवप्रेम ह्या दोन्ही प्रवृत्ती सत्ता गाजवितात. त्यांचा एकमेकांशी कलह होऊन मानसिक ताण निर्माण होतात. त्यांचा संपूर्ण समन्वय करून आपल्या जीवनाच्या अंगप्रत्यंगात त्यांचा आविष्कार करणे हे आपले जीवनध्येय आहे असे आपण मानतो. ही साधना सतत चालू असते. केवळ तत्त्वप्रेमामुळे येणारी कठोरता आणि मानवतेमुळे येणारी दुर्बलता या दोन्ही टोकांचा आपण त्याग केला असून तत्त्वप्रेमासाठी वैराग्य आणि मानवप्रेमासाठी भक्ती ह्या वैराग्ययुक्त भक्तीचा—अना-सक्तीचा—आपण स्वीकार केल्याचे ते सांगतात. आपली मनाची ठेवण अशा तऱ्हेची असल्याने त्याची भीती बाळगण्याचे कारण नाही, कारण त्यात भावनेच्या ओलाव्याला खूप स्थान असल्याची ते ग्वाही देतात. मृणालिनी देसाईंनी आपल्या जीवनात प्रवेश केला तो कालखंड (साधारण १९४०—४२ चा)आपल्या मानसिक परिवर्तनाचा अथवा परिपक्वतेचा होता. ध्येयवादी जीवनाचे आपण उपासक असूनही तेव्हापासून आपली इतरांकडे पहाण्याची दृष्टी अधिकाधिक कोमल व उदार होत चाललेली. प्रथमपासून वैराग्यप्रधान जीवनक्रम होत गेल्याने सांसारिक भावनांचा स्पर्श कित्येक वर्षे नीटसा होत नव्हता, शरीरातील पशूंशी क्वचित झगडा करावा लागे व अद्यापही करावा लागतो. पण ते सोडल्यास आपल्याला ध्येयवादी जीवनात कधी मानसिक द्वंद्व करावे लागले नाही. ध्येयवादाची हाक आल्यावर कोणतेही सुख सोडायला चित्ताची चटकन् तयारी होते. आता संसारातील भावनांचे शुभत्व, मंगलमयत्व आपण समजू लागलो आहे....आचार्यांचे हे आत्मविश्लेषण अत्यंत महत्त्वाचे असून त्यांच्या विचारांमागील प्रेरणा समजण्याच्या दृष्टीने मोलाचे आहे.


  त्यांची आप्तस्वीकीयांना व मित्रांना लिहिलेली अगदी व्यक्तिगत पत्रे (भाग ६ वा) ह्या कोमल भावनेची साक्ष देतात. त्यातील श्री. र. ग. जोशी यांच्या अकस्मिक निधनाची वार्ता देणारे व ज्येष्ठ भगिनींना कृतज्ञतापूर्वक लिहिलेले ही दोन्ही पत्रे त्यातील कोमलतेने, हळुवारपणाने वेगळी, ललित व हृद्य वाटतात. (पृ. २९०—२९४)


  संकलित वाङ्मयातील प्रधान विचारसूत्रांचा उल्लेख करण्याआधी आचार्यांच्या एकूण लिखाणात काही प्रमुख विचार अथवा मूल्यसूत्रे पालुपदासारखी पुनः पुन्हा येतात, त्यांचा थोडक्यात उच्चार करणे सोयीचे ठरेल. ह्या कल्पना, ज्याला सामान्यपणे ‘आध्यात्मिक’ म्हणून मानले जाते त्या क्षेत्रातील आहेत. आचार्यांचा ‘गांधीवादी’ वेष आणि लेखातून व भाषणातून सतत वापरण्यात येणारी आध्यात्मिक परिभाषा, यांनी त्यांच्यावर पारंपरिक, हिंदुत्वाचा शिक्का मारण्याचा मोह होतो, किंवा निदान ते गांधीवादी कर्मकांड तरी कसोशीने पाळीत असतील अशी कल्पना साहजिकच होते. परंतु अध्यात्म, मोक्ष, चातुर्वण्य, संन्यास धर्म, समता किंवा विज्ञान आणि वैज्ञानिक दृष्टी ह्या संकल्पनांकडे पहाण्याची त्यांची पद्धत तपासली तर ती कशी वेगळी व मौलिक आहे ह्याचे प्रत्यंतर येते. आचार्यांची मते मुख्यतः गाधीविचारांच्या परिशीलनाने बनली असली तरी त्यात व्यक्तिपूजा किंवा अंधानुकरण, दिसत नाही. “मी काही राजकारणी नव्हे, राजकारण ही माझी प्रकृती नव्हे. माझी दृष्टी जीवनविषयक प्रश्न समजावून घेणाऱ्या विद्यार्थ्यांची व शिक्षकाची आहे” (पृ. ५०) असे त्यांनी म्हटले आहे. “मानवाने कोठलाही बाह्य पुस्तकी अथवा व्यक्तीविषयक प्रामाण्यवाद स्वीकारू नये, बुद्धीप्रामाण्य अथवा आत्मप्रामाण्यच मानावे” असे आपले मत असल्याचेही ते सांगतात (पृ. ८३). ह्या त्यांच्या वृत्तीत त्यांचे म. गांधींशी साम्य दिसून येते.


  “शुद्धबुद्धीशी किंवा आत्मप्रामाण्याशी ज्याचा विग्रह होईल, असे शास्त्रवचनांचे प्रामाण्य मी नाकारीन, ज्या आधारामागे बुद्धीचे पाठबळ असेल त्यामुळे दुर्बलांना बळ चढेल; पण तसे नसेल तर मात्र त्यामुळे व्यक्तीची अधोगतीच होईल.” असे गांधींनी म्हटले आहे [यंग इंडिया ८-१३-१९२०]साक्ष्य प्रामाण्याची (Authority) अंधभक्ती म्हणजे मानसिक दौर्बल्य आहे. असेही गांधीनी पुनः पुन्हा बजावतात (हरिजन ८-१३-१९२०)[कित्ता ८-१३-१९२०]


  हिंदु परंपरेप्रमाणे प्रमुख आध्यात्मिक कल्पना म्हणजे पुढील चतुःसूत्री : (१) कर्मसिद्धांत (ह्यातच पुनर्जन्म सिद्धांत अंतर्भूत आहे) (२) धर्म, अर्थ, काम व मोक्ष हे चतुर्विध पुरुषार्थ (३) वर्णाश्रमधर्म (४) निष्कामकर्मयोग. इतर प्राणीसृष्टीशी तुलना करता मानव प्राण्याचे जातिविशिष्ट अनन्यसाधारण लक्षण कोणते? सी. ई. एम्. जोडनी गांधीजींवर, लिहिलेल्या निबंधात उत्तर दिले आहे. “अहंचा किंवा स्वत्त्वाचा विस्तार. बुद्धिवादी मनुष्य, आपल्या चिंतन विषयाच्या संदर्भात जसा आपल्या बुद्धीचा विस्तार करतो त्याप्रमाणे तो स्वतःच्या बुद्धीबरोबरच विकार, मोह, आशा, इच्छा, आकांक्षा यांचाही विस्तार करतो. ह्या विस्ताराच्या प्रक्रियेत त्याची अहंता गळून पडते, स्वार्थाबद्दल अनासक्ती निर्माण होते पण तीबरोबरच काही सत्यांबद्दल, तत्त्वांबद्दल अत्यंतिक आसक्तीही निर्माण होते. ही असते नैतिक प्रेरणा, हे नैतिक बल म्हणजे मानवाचे वैशिष्ट्यपूर्ण अनन्यसाधारण लक्षण.”[Mahatma Gandhi, Essays and Reflections on His Life and Work, Edited by S. Radhakrishnan, Bombay 1964, Page 121]


  हे नैतिक बळ धर्माचे प्रमुख लक्षण आहे असेही म. गांधी मानतात. ब्रॅडलॉ सारखा नास्तिकसुद्धा नीतितत्वे मानतो तेव्हा तोही धार्मिकच मानला पाहिजे. प्रसिद्ध कार्यकर्ते गोरा (जी. रामचंद्रराव) यांच्या नास्तिकवादाला आपण चूक म्हणू शकत नाही असे गांधींनी म्हटले कारण त्यामुळे गोरांना आपल्या कार्याची प्रेरणा मिळत होती. [अ. भि. शहा, ‘धर्म आणि सामाजिक प्रबोधन’, भारतीय प्रबोधन, संपादक दि. के. बेडेकर, भा. शं. भणगे, पुणे, पृ. ६६]आचार्यांनीसुद्धा अशाच तऱ्हेची कल्पना पुनः पुन्हा मांडलेली आहे असे दिसते. आत्मज्ञानी साक्षात्कारी पुरुषाची योग्यता त्याच्या नीतीविषयक संकल्पनांवरून व आचारांवरून ठरते असेही ते बजावतात. उदाहरणार्थ— आत्मसाक्षात्कारी पुरुष करील ती नीती हे खरे नाही कारण तो सामाजिक बाबतीत पूर्वसंस्काराला महत्त्व देतो म्हणून आत्मसाक्षात्काराबरोबर सामाजिक नीतीसुद्धा पत्करायला हवी” असे आचार्यांनी म्हटले आहे (प्रस्तुत खंड पृ. ६८).


  मानवजातीचे अनन्यसाधारणत्व लक्षात घेऊन मानवी जीवनाचे काही ‘साफल्य’ आहे असे मानणे हिंदुधर्मपरंपरेप्रमाणे अपरिहार्य ठरते. हे साफल्य म्हणजे मोक्षप्राप्ती व त्यासाठी जन्ममरणाची परंपरा तोडणे म्हणजेच कुशलतेने लौकिक व पारमार्थिक कर्म करणे. ‘मोक्ष’ हे हिंदुपरंपरेप्रमाणे ‘अंतिम’ व ‘परम’ साफल्य आहे व त्याचे धर्म हे एकमेव साधन आहे. अर्थ व काम धर्माने नियंत्रित होतात व धर्माला साधनीभूत ठरतात. व्यक्तिगत जीवन हे सामाजिकतेत टिकते व ही सामाजिकता चातुवर्ण्याच्या समाजव्यवस्थेत निर्माण होते, स्थिरावते. ‘चातुर्वण्य मीच निर्माण केले!’ असे गीतेचा ईश्वर म्हणतो. ह्या चातुर्वण्याचे पालन व्हावे अशी कर्तव्यबुद्धी प्रत्येक व्यक्तीत निर्माण व्हायला हवी कारण ती समाजव्यवस्थेकरता व नैतिक उन्नतीकरता आवश्यक आहे. किंबहुना तीच सर्वोच्च नीती आहे. ही कर्तव्यबुद्धी गुणसंपदेने निर्माण होते. त्यासाठी ईश्वरकृपा, सत्संग, पूजाअर्चा, व्रतवैकल्ये, प्रार्थना—उपासना करावी लागतात, देवऋण, पितृऋण इत्यदी ऋणे फेडावी लागतात, आचारधर्म पाळावे लागतात, असे हिंदुपरंपरा मानते.[स. आ. जकाते, ‘नीतिशास्त्र, भारतीय तत्त्वज्ञान’ मराठी तत्त्वज्ञान-महाकोश, संपादक दे. द. वाडेकर, पुणे १९७४, खंड २ पृष्ठे २१२-२१९]


  अध्यात्मसाधनेच्या ह्या मार्गांपैकी निष्कामकर्मयोग गीतेने सांगितला ही गीतेची थोर देणगी आहे असे आचार्य कृतज्ञतापूर्वक मान्य करतात. अर्थकामाच्या जड प्रवृत्तींचा माणसावर अंमल चालतो पण त्या नियंत्रित केल्या पाहिजेत. मात्र शरीराचे देणे शरीराला दिले पाहिजे परंतु प्रेमासारख्या इतर सूक्ष्म भावनांकडेही लक्ष दिले पाहिजे. ह्या प्रेमवृत्तीला कुटुंब, समाज या संस्था पोषक असतील तर त्यांचे नियंत्रण माणूस स्वीकारतो व शेवटी या प्रेमजीवनाचा परिपाक विश्वजीवनाशी एकरूपता साधण्याकडे होतो. ह्या वैश्विक प्रेमदर्शनाने मानवी आत्म्याला अखंड शांती मिळते. हा समाजधर्म रामदासांनी ‘नेटकाप्रंपच’ ह्या संकल्पनेत सांगितला (पृ. १५४). मात्र ह्या समाजधर्माला चातुर्वण्याचा अडथळा आला हे रामदासांच्या अध्यात्माचे वैगुण्यही आचार्य पुनःपुन्हा वर्णन करतात. रामदासांनी आध्यात्मक्षेत्रातील गुरु हा केवळ ब्राह्मणच असावा, इतरांस तो अधिकार नाही असे म्हटले, त्यामुळे संतांच्या मानाने त्यांच्या आध्यात्मातही उणेपणा आला. शिवराज्याचे रामदासांनी स्वागत केले परंतु तरीही राज्यभिषेकाच्यावेळी रामदासांना शिवाजीचे क्षत्रियत्व मान्य करण्यास सवडच झाली नाही ह्यावर आचार्यांचे भाष्य असे “अध्यात्मज्ञानाने समाजाचे प्रश्न सुटतातच असे नाही” (पृ. १३१). ह्या उद्गाराने त्यांनी पारंपारिक अध्यात्माचा जवळजवळ धिक्कारच केलेला दिसतो. अध्यात्मवादी बनणे म्हणजे प्रेमळपणा, अहिंसावृत्ती, परोपकारशीलता अंगी बाणवणे, अशी अध्यात्माची अत्यंत इहवादी व्याख्या आचार्य करतात (पृ. १४४). त्यांच्या मते अध्यात्मसाधनेला कोठल्याही कर्मकांडाची क्लिष्टता नको असते.ती सहजसुलभ अशी असते कारण विश्वाशी एकरूप होण्यात अधिष्ठान व्यक्तीचे असते (पृ.१५०).


  म्हणून आचार्यांची ‘जीवनसाफल्याची’ कल्पना (प्रकरण २) ही पारंपारिक कल्पनेपेक्षा वेगळी इहवादी अशीच आहे. कोणत्याही गूढ रहस्याच्या, अथवा कला किंवा आत्म्याच्या स्वातंत्र्याच्या मागे जाऊन मोक्ष साध्य होणार नाही असे रोमा रोलां यांच्या अवतरणावरून ते दर्शवितात (पृ. १५). जीवनाचे साफल्य जीवनातच शोधले पाहिजे. जीवनाचे मांगल्य व त्यावरील श्रद्धा वाढत गेली पाहिजे असा त्यांचा आग्रह आहे. शेवटच्या परिच्छेदावरून निबंधाची तात्कालिक प्रेरणा दिसते. त्या काळी ‘कलेकरता कला’, नवनीतीवाद, कॉम्युनिझम या कल्पना नुकत्याच आलेल्या होत्या व त्या सर्वांवरच आचार्यांनी आपल्या जीवनवादी भूमिकेवरून उपहासात्मक टीका करून शिवरामपंत पराजप्यांच्या लयबद्ध, क्वचित् प्रासयुक्त शैलीची आठवण करून दिली आहे.


  चातुर्वण्यव्यवस्थेचा येथील उल्लेख मात्र गौरवपर दिसतो. आश्रमव्यवस्था, धर्म, मोक्ष इत्यादी कल्पनांबरोबर ती वापरली जात असता ह्या सर्व कल्पनांनी जीवनाला समृद्ध केले ह्यात शंका नाही असे त्यांना वाटते (पृ. १५). मात्र पुढच्या काळात तीत वैगुण्य आले म्हणून त्यांनी चातुवर्ण्याच्या निषेधात्मक भूमिका संतांच्या आध्यात्मिक व सामाजिक कार्याच्या मूल्यमापनाचा एक निकष म्हणून वापरली. रामदासांच्या चातुवर्ण्याचा त्यांनी निषेध केला आहे. तसेच संतवाङ्मयातील अध्यात्म हे चातुर्वण्याच्या विषमतेवर आधारले होते म्हणून त्यात वैगुण्य होते, ज्ञानेश्वरांचे ‘एथ भक्ती सरे जाति अप्रमाण’ हे उद्गार जातवादाविरुद्ध नसून ‘एथ’ म्हणजे ह्या वाळवंटात येवढाच अर्थ घेता येईल असे त्यांना वाटते (पृ. ३५). चातुवर्ण्य व तज्जन्य जातीभेद झुगारून दिल्याबद्दल चक्रधर आणि त्यांचा महानुभाव संप्रदाय त्यांना श्रेष्ठ वाटतो. संन्यास घेण्याचा अधिकार चक्रधराने सर्व जातींना दिला आणि रजस्वलेचा विटाळ न मानून एक क्रांतिकारक पाऊल टाकले. महानुभाव दर्शन हे अवैदिक दर्शन असल्याचे आपले मत आचार्य आग्रहाने मांडतात व संन्यास धर्म हा वैदिकधर्मातील विषमतेच्या निषेधातून आला असेही प्रतिपादन करतात (पृ. ८६). म्हणून संन्यास हे अध्यात्मवादाने सामाजिक गुलामगिरीविरुद्ध केलेले बड आहे, अध्यात्मवादी हा मनाने समाजवादी असतो पण त्याला जीवनातील विषमता दूर करता येत नाही म्हणून तो समाजसंस्थेचा त्याग करतो. विश्वातून निवृत्त झालेली जीवनशक्ती आपल्याच विलासामध्ये मग्न असताना प्राप्त होणारे आत्मसुख हीच एकमेव सद्‍वस्त् हा संन्यासातील शेवटचा साक्षात्कार होय (पृ.१११). मात्र ह्यामुळे व्यवहारातील अमानुषतेशी झुंज देण्याचे काम मागे पडते म्हणून सन्यासमार्गी अध्यात्माऐवजी कर्मयोगी अध्यात्म पुढे येते, पण त्याच्यापुढे तीव्र द्वेष, हिंसा यांवर आधारलेली राज्यसंस्था, सशस्त्र युद्ध ह्या गोष्टी स्वीकाराव्या की नाही असे यक्ष प्रश्न उभे राहतात. केवळ संन्यासमार्गी अध्यात्म अपुरे, पलायनवादी ठरते, कर्मयोगी अध्यात्माची कास धरली जाते. हे दोन्ही मार्ग तटस्थ दृष्टीने पाहिले तर समाधान देऊ शकत नाहीत. कर्मयोगी अध्यात्मात हिंसाचाराला मान्यता दिलेली असल्याने हिंसाचाराला पाठबळ मिळत राहते. तेवढ्या प्रमाणात अनहंकार व अनासक्ती यांची वाढ खुंटते आणि नैतिक व्यवहारात हिंसेलाच अहिंसा म्हणण्याची विकृती निर्माण होते (पृ. १६६). हा दोष ‘गीतारहस्यात’ दिसतो.


  कर्मयोग हा आध्यात्मिकच असला पाहिजे असे नाही. जडवादी अथवा भौतिकवादी असे अनेक क्रांतिकारी पंथ आहेत. मात्र भौतिक सुखाने मानवी जीवन संपूर्ण सुखी होऊ शकत नाही म्हणून शारीरिक पुष्टीबरोबर आत्मिक शांती मिळावी असा ध्येयवाद्यांचा प्रयत्न असतो. म्हणून अध्यात्म हे पारलौकिक सुख नाही ती ऐहिक जीवनातील आत्मिक शांती असून ती बुद्धिवादी माणसालाही मिळते (पृ. १६६) विकासक्षमतेबरोबर ध्येयदृष्टीची, साधनांची शुचिता वाढवली पाहिजे (पृ. १६७). लो. टिळकांनी गीतारहस्यात ही गोष्ट मान्य केलेली नाही. पापपुण्यादींच्या बंधनापलीकडे गेलेल्या स्थितप्रज्ञाने दुष्टाशी कोठल्याही प्रकारच्या साधनांनी लढावे, शठं प्रतिशाठ्यं ही नीति अवलंबावी असे त्यांनी प्रतिपादन केले. आचार्यांच्या मते हा सज्जन माणसाने मांडलेला भोंगळपणा आहे. हे मानसिक मांद्याचे लक्षण आहे व त्यामुळे गीतारहस्यापुढे जाण्याची आवश्यकता निर्माण झाली आहे. (पृ. १६२—१६३). ज्यावेळी सर्व समाजाला पुरेल इतकी भौतिक संपत्ती निर्माण करण्याची क्षमता नसते तेव्हा थोर पुरुष स्वतः संन्यासाचा स्वीकार करतात. त्यामुळे विषमतेची धार थोडी बोथट होते पण प्रश्न सुटत नाही. तो सुटण्यासाठी समाजाला लागणाऱ्या भौतिक संपत्तीचे उत्पादन करण्याच्या सुधारलेल्या मार्गाचे काम चालू ठेवले पाहिजे व त्यासाठी कर्मयोगी अध्यात्माची कास धरली पाहिजे, परंतु ह्या कर्मयोगी अध्यात्माची विकृती होऊ शकते—मुसोलिनीचा फासिझम आणि हिटलरचा नात्सीझम हे आध्यात्मिक कर्मयोगाचे विकृत नमुने आहेत. म. गांधींनी दाखवून दिलेल्या सत्याग्रह मार्गाचा अवलंब केल्याने आध्यात्मिक कर्मयोग शुद्ध राखला जाणे शक्य आहे (पृ. १४२) असाधूचा साधुत्वाने व तसे न जमल्यास असाधुत्वाने प्रतिकार या गीतारहस्याच्या सिद्धांतापुढे गांधी गेले आहेत. मोक्ष आणि लोकसंग्रह यात अविनाभाव आहे, क्रोधाला अक्रोधाने जिंकण्याचे सत्याग्रह शास्त्र गांधीजींनी दाखवून जगाला नवा मार्ग दाखवला आहे असे आचार्यांनी आग्रहाने प्रतिपादन केले आहे.


  हा विचार मांडण्याआधी ‘मोक्ष’ कल्पना म्हणजे ‘मेल्यानंतरची अवस्था’ ही समजूत चुकीची असून मोक्ष म्हणजे ‘जीवनमुक्ती’ असे मानले तर गोंधळ होणार नाही असे आचार्यांचे प्रतिपादन आहे. प्रत्येक व्यक्ती समाजातच विकसित होता होता सर्व बंधनांतून मुक्त होते, मुक्तावस्थेला पोचते अशा सारखी कल्पना बुद्धिवाद्यांनाही आकर्षित करते. बट्रांड रस्सेलच्या Free Man’s Worship ‘मुक्तात्म्याची उपासना’ ह्या निबंधात ही कल्पना मांडली आहे. जीवनमुक्ती ही गूढ बाब नसून ती अनुभवगम्य आहे. जीवन्मुक्ताला विश्वाची एकता, भेदात्मक विश्वाचा विलय, आणि पाप, दुःख, अपूर्णता हुरहूर


  इत्यादी भावनांचा अस्त ह्या गोष्टी जाणवलेल्या असतात. तो सत्याशी संपूर्णपणे समरस होऊ शकतो (पृ. १६०-१६१).


  आचार्यांनी ही इहवादी अध्यात्मकल्पना महाराष्ट्राच्या भूत—वर्तमान व भविष्य काळाला लावून संस्कृतीचा अहंकार हा महाराष्ट्राचा शाप हे मत मांडले आहे. चातुवर्ण्य संकल्पनेतील विषमतेने संतांचे अध्यात्म डागाळले असण्याची व्यथा व्यक्त केली आणि महाराष्ट्राने नवी सत्याग्रहनीती, समतेवर आधारलेली समाजव्यवस्था व निर्वैर अशी सर्वांवर प्रेम करणारी राजनीती अवलंबावी असे आग्रहाने प्रतिपादन केले आहे. “ब्राह्मण, मराठे, महार यांचे एकीकरण कसे करावे हा महाराष्ट्राचा प्रश्न आहे. हे एकीकरण सेवेने, सत्यानेच होईल.भारतासाठी महाराष्ट्र झटेल तर त्याचे वैभव वाढेल (पृ.१३२)” असाही त्यांचा विश्वास आहे.


  अध्यात्मकल्पनेच्या संदर्भात बोलताना खऱ्या अध्यात्माचे प्रतीक म्हणून आचार्य स्त्रीच्या ‘जगदंबा’ ह्या रूपाचा गौरवपूर्वक उल्लेख करतात (पृ. ६८) त्यांच्या मते विलासिनी संन्यासिनी किंवा राणी लक्ष्मीबाई ही स्त्रीची विकृत रूपे असून स्त्रीचे खरे रूप तिच्या मातृत्वातच आहे. मातृत्वाच्या प्रतीकाशी इमान राखून स्त्रीने आपल्या मुलांच्या रक्षणासाठी पुढे येऊन पुरुषाच्या आक्रमक (पराक्रम = पर + आक्रम) वृत्तीने होणारा जगाचा संभाव्य विनाश आग्रहपूर्वक टाळावा अशी इच्छा ते व्यक्त करतात.


  आचार्यांच्या मोक्ष, अध्यात्म व संन्यास कल्पनांची म.गांधींच्या कल्पनांशी तुलना केली तर काही महत्त्वाचे साम्य व भेद दिसून येतात. गांधीजींची अहिंसा ही प्रेमकल्पनेचीच एक उच्चतर अवस्था आहे असे दिसते. त्यांची अध्यात्मसाधना म्हणजे भूतमात्राची निष्काम सेवा होती. ह्या दोन्ही कल्पना आचार्यांच्या अध्यात्म कल्पनेत आढळतात परंतु व्यक्तिगत परम साध्याच्या दृष्टीने गांधीजी हिंदुधर्मातील परंपरागत मोक्षकल्पना मानीत होते असे दिसते आपल्या प्रवृत्तीच्या मुळाशी मोक्षाची इच्छा आहे ही गोष्ट खरी आहे परंतु तिच्याशी आपल्या व्यतिरिक्त इतरांना काही कर्तव्य नाही, असे गांधीजींनी म्हटले आहे.[‘माझी धर्मवृत्ती’, धर्मविचार, ‘गांधी विचारदर्शन’ खंड १६ पृ. २२, गांधी वाङ्मय प्रकाशन समिती, १९६६] मी स्वतःला कधीही संन्यासी म्हणवून घेतलेले नाही. संन्यास ही याहून अधिक कठोर तपश्चर्या आहे. आपले जीवन ईश्वरोन्मुख आहे, अष्टौप्रहर कृष्णाच्या सेवेला वाहिलेले आहे, असेही ते म्हणतात.


  “मी सत्याचा नम्रसेवक असून आत्म्याची ओळख करून घेण्याकरिता याच जन्मात मोक्ष साधण्याकरिता आतुर आहे. आत्म्याची मुक्तता व्हावी याकरिता माझी राष्ट्रसेवा आहे. मोक्ष हे मनुष्य जीवनाचे सार्थक आहे. हिंदू म्हणून मी असे मानतो की मोक्ष म्हणजे जीवन मरणाच्या रहाटगाड्यातून मुक्ती. ईश्वरसाक्षात्कार. मोक्षासाठी शरीराची बंधने तुटली पाहिजेत.[कित्ता पृ. २२] व्रतासंबंधी आपली अनुकूलता असल्याचेही गांधीजी सांगतात. “व्रते घेण्यासंबंधी माझा पक्षपात आहे हे मी कबूल करतो.” असे त्यांनी म्हटले आहे.


  आचार्यांच्या प्रतिपादनात मात्र जन्ममरणाच्या फेऱ्यातून मुक्ती, ईश्वरनिष्ठा, साक्षात्कार या गोष्टी येत नाहीत. ब्रह्मचर्यासारख्या व्रताचाही उल्लेख क्वचितच येतो. ईश्वर हा माणसाने निर्माण केला असल्याने कालानुरूप ईश्वरकल्पनेत बदल होणे अवश्य आहे असे त्यांचे प्रतिपादन आहे (प्रकरण ७ पृ० 3६—३७). सारे जग एकत्र आल्यामुळे मानवजातीचे एक कुटुंब निर्माण करण्याची आवश्यकता उत्पन्न झाली आहे. त्यासाठी नवा मानवधर्म आवश्यक आहे. ह्या धर्माची प्रेरणा देणारा नवा ईश्वर सर्व मानवांना समतेने पाहणारा, त्यांच्यातील विषमतेचा विनाश करणारा, वैराच्या व हिंसेच्या भावनांपासून अलिप्त राहणारा व ज्ञानाने व प्रेमाने संसारातील साऱ्या प्रश्नांचा उलगडा करणारा असला पाहिजे (पृ० ३७) अशी त्यांची ईश्वरविषयक कल्पना आहे.


  म. गांधींची संन्यास कल्पनासुद्धा आचार्यांच्या संन्यास कल्पनेपेक्षा भिन्न असून अधिक पारंपारिक आहे. आचार्यांचा संन्यासी व्यवहारातील विषमतेविरुद्ध बंड करणारा आहे तर गांधीजींचा प्रथमतः ईश्वराच्या शोधासाठी संन्यासाचा स्वीकार करणारा आहे परंतु त्याला सदैव दुसऱ्याची चिंता असल्याने तो ईश्वराप्रमाणे स्वार्थरहित कार्य करतो. म्हणूनच तो स्वराज्याची चिंता करतो. पूर्वीचे संन्यासी राजकारणाची उठाठेव करीत नसत परंतु आज राजकारणाचे सर्वव्यापी स्वरूप लक्षात घेतले तर संन्याशाने राजकारणही केले पाहिजे. चातुण्वर्याच्या चार आश्रमातील संन्यास ह्या चौथ्या आश्रमाबद्दल सांगताना पति—पत्नींनी लोकात धार्मिक जीवनाचा प्रसार करावा, आदर्श जीवनावर भर द्यावा असे गांधीजी सांगतात. राजकारणात त्याने भाग घ्यावा असे म्हटल्यावर आचार्यांनी म्हटल्याप्रमाणे संघर्ष व बंडखोरीही त्याला आवश्यक ठरते. पण हे गांधीजींनी स्पष्टपणे न मांडता अध्यारत ठेवलेले दिसते. “सन्यासी हा समाजाचा हितचिंतक आणि सर्वोत्कृष्ट सेवक असल्यामुळे त्याने राजसत्तेशी जो संबंध आहे त्याकडे लक्ष पुरवले पाहिजे”[कित्ता पृ. ५१] येवढेच ते म्हणतात.


  संन्यासाबद्दलची ही चर्चा एका दृष्टीने फार महत्त्वाची आहे. गांधीजींचा आणि त्यांच्या अनुयायांचा जनमानसावर जो दीर्घकालीन प्रभाव दिसून येतो त्याचे एक प्रमुख कारण त्यांचा यतिवेश, व्रतवैकल्ये, उपासासारखे आत्मक्लेशाचे मार्ग गांधीजींच्या बाह्यस्वरुपात व विचारसरणीत एक प्रतीकात्मकता दिसून येते. सत्याग्रह आंदोलनांची सुरवात अनेकवेळा नाट्यपूर्ण पद्धतीने होई व सामान्य व्यक्तीने समुद्रातून मीठ काढून ते विकणे ह्यासारखे त्यांचे निमित्तकारण हे प्रतीकात्मक असे. खादी, ग्रामोद्योग, चरखा, काठी किंवा शेळी आणि तिचे दूध, उपवास, ब्रह्मचर्य, व्रतपाल ह्या साऱ्याच गोष्टींचा प्रतीकात्मक प्रभाव जनमानसावर दीर्घकालपर्यंत व जबरदस्त पडलेला दिसतो. गांधीजींच्या सर्व व्यंगचित्रकारांना आणि चरित्रकारांना ह्या गोष्टींचे मोठे आकर्षण दिसून येते. भारतीय जीवनात आधुनिक काळातही संन्यस्त जीवनाचे फार मोठे आकर्षण आहे हे शिक्षणक्षेत्रातील आजीव सेवक कल्पनेचा १९ व्या शतकातील उदय किंवा आदर्श समाजसेवकांची सर्व्हंटस ऑफ इंडिया सोसायटीची गोखल्यांची कल्पना, तसेच लो. टिळकांनी पुरस्कार केलेली ‘ग्रॅज्युएट रामदासी’ची आवश्यकता व आचार्य जावडेकरांचा राजकारणातील ‘अहिंसक यतींवर’ भर ह्यावरून दिसते.


  आचार्यांच्या व गांधीजींच्या कल्पनांत सर्वांत महत्त्वाचा फरक दिसतो तो त्यांच्या विज्ञानविषयक भूमिकेत. आचार्य आधुनिक विज्ञानाने दिलेल्या दृष्टीचे व त्याने आणलेल्या नव्या जगाचे, समृद्धीचे मनापासून स्वागत करतात. त्यांच्या मते विज्ञानामुळे सृष्टीची गूढे उकलली, सृष्टीवर ताबा मिळाला आणि माणसाला सृष्टीचा गुलाम होण्याची आवश्यकता राहिली, नाही. ह्यामुळे बुद्धीला महत्त्वाचे स्थान मिळाले, सुख हे त्याज्य नाही अशी विचारसरणी होत आहे. अध्यात्माचा अधिक्षेप, जडवादाचा पुरस्कार, भौतिक सुखाची समान वाटणी, करण्याची हाकाटी हा नव्या संस्कृतीचा संदेश आहे असे सांगण्यात येत आहे. नव्याजुन्याच्या या विरोधातून समतेवर आधारलेली नवी संस्कृती निर्माण व्हायची आहे असा आचार्यांचा विश्वास आहे. केवळ बौद्धिक सुखांच्या सेवनाने मनुष्य संतुष्ट होत नाही. तो ज्ञान, सेवा प्रेम यांच्या द्वारा कृतार्थ होतो. ही मूल्ये जडवाद व अध्यात्म ह्या दोहोंनाही मान्य, आहेत. म्हणून प्रत्येक घटकाला त्याच्या अधिकाराप्रमाणे नीती ठरविण्याचे स्वातंत्र्य मिळाले, पाहिजे. सर्व क्षेत्रांतील विषमता नष्ट झाली पाहिजे. स्त्री, शूद्र, अंत्यज इत्यादी दलित वर्गातील स्वातंत्र्याच्या भावनेला वाव देऊन योग्य वळण लावले पाहिजे, समाजातील हिंसेचा प्रतिकार सर्वव्यापक समतेने व अहिंसेच्या श्रेष्ठ मंत्राने केला पाहिजे. समाजाला आध्यात्मिक अनुभवांकडे नेण्याचा हाच मार्ग आहे व हे उद्याच्या संस्कृतीत शक्य आहे (पृ. ३२, ३३).


  विज्ञानाच्या सामर्थ्याने हिंस्त्र वृत्ती बळावली, राष्ट्रवादाने आसुरी रूप धारण केले. शस्त्रबळाने धुंद झालेल्या सत्ताधाऱ्यांचा जनसामान्यांनी निषेध केला पाहिजे, नव्या महाराष्ट्राच्या जीवननिष्ठेचे हे ब्रीद झाले पाहिजे. विज्ञानाच्या बळाने दुर्बल मानवाने निसर्गावर विजय मिळवले, बाह्य भैतिक विश्वाशी चाललेला संघर्ष बहुतेक संपला, त्यामुळे समतेवर अधिष्ठित समाज शक्यतेच्या कोटीत आला (पृ. २६१); परंतु नुसते विज्ञान ही आंधळी शक्ती असल्याने तिला दिशा दाखवणे अध्यात्माला शक्य आहे. भौतिक विज्ञान व मानवप्रीती यांनी मानवापुढील प्रश्न सुटल्यासारखा आहे. हाच गांधीजींच्या सत्याग्रहाचा अर्थ आहे, असे आचार्यांना वाटते. (पृ. २६२)


  ‘अध्यात्म व विज्ञान’ (प्रकरण ११, पृ. ५८ ते ६१) ह्या विषयावरील आचार्यांचे प्रतिपादन (१९५२) महत्त्वाचे आहे. अध्यात्मवाद हे जीवनाचे एक अत्यंत उच्च दर्शन आहे. मनुष्य हा त्याचा द्रष्टा आहे. प्रत्येक जीवनात हा अर्थ बाणला जाऊन जीवनाची परिपूर्णता व्हावी असे अध्यात्मवादाचे म्हणणे आहे. म्हणून प्रत्येक व्यक्तीने विश्वाशी एकरूप व्हायला हवे. मानवी मनाच्या प्रवृत्ती व निवृत्ती ह्या दोन जाणिवा असून प्रवृत्ती ही बहिर्मुख जाणीव आहे. तिच्यातून विज्ञान निर्माण होते व निवृत्ती ही आंतरिक असून ती आत्मज्ञानापर्यंत नेते. जीवनसत्याचा शोध घेणारी ही दोन दर्शने असल्याने त्यांच्यात विरोध नाही. भारतातील नवजागरणाच्या अध्वर्पूंनी—राजाराममोहन रॉय, रामकृष्ण, विवेकानंद, टिळक इत्यादींनी—आत्मज्ञान व विज्ञान यांचा हा समन्वय स्वीकारला. ह्या दोन्हींच्या शोधपद्धती वेगळ्या असल्या तरी अंतिम निष्कर्षाच्या दृष्टीने त्या परस्परांना पूरकच आहेत. प्राचीन काळापासून प्रवृत्ती व निवृत्ती यांच्या साधनेत समन्वय साधण्याचा प्रयत्न झालेला आहे. इशावास्योपनिषदाने तो वेदकाली ठसठशीतपणे मान्य केला आहे. भौतिक आणि आत्मिक ह्या एकाच जीवनसत्याचा दोन बाजू असल्याने त्यात परस्परविरोध संभवत नाही. गांधीजींच्या भाषेत यालाच सत्य आणि अहिंसा हे शब्द वापरले आहेत. त्यांच्यामध्ये प्रज्ञा व करुणा यांचे मनोहर मिश्रण आहे. विज्ञान व अध्यात्म ह्यांच्या पद्धती मात्र वेगळ्या आहेत. विज्ञान विश्लेषणात्मक तर अध्यात्म संश्लेषणात्मक आहे. पण ह्या दोन्हीतून घडणारे जीवनदर्शन एकात्मच आहे (पृ. ५९, ६०, १४४).

  


  नव्या पिढीतील जवाहरलाल नेहरूंकडे देशाची सूत्रे सोपवून व विनोबांच्या अध्यात्माला मान्यता देऊन गांधीजींनी विज्ञान व अध्यात्म यांच्या समन्वयाला मान्यता दिली व अशा तऱ्हेने आपल्या ह्या दोन उत्तराधिकाऱ्यांवर विज्ञान व आत्मज्ञान यांच्या संवर्धनाची त्यांनी जबाबदारी टाकली. ह्यामुळे भारताच्या दारिद्र्याचे, विषमतेचे प्रश्न सुटतील एवढेच नव्हे तर जागतिक शांतताही शक्य होईल असा विश्वासही आचार्य प्रकट करतात. मात्र केवळ अध्यात्मवादी मार्गाने हा प्रश्न सुटणार नसून आत्मसाक्षात्काराबरोबर सामाजिक समतेची तळमळ हे जीवनाचे मूल्य म्हणून स्वीकारले पाहिजे असा त्यांचा आग्रह आहे. नव्या महाराष्ट्राच्या जीवननिष्ठेत संघराज्याला समाजवादी लोकशाहीचा आकार देण्यासाठी महाराष्ट्राने आपला वाटा उचलला पाहिजे. महाराष्ट्रीय संस्कृतीच्या नव्या युगात जातिसंस्थेचे उच्चाटन झाले पाहिजे, बुद्धिप्रामाण्याने त्याज्य ठरविलेला कोणताही विचार व संस्था फेकून देण्याचे सामर्थ्य मिळविले पाहिजे, विज्ञानाच्या विविध क्षेत्रांत आपली बुद्धी अप्रतिहतपणे संचरविली पाहिजे असा आचार्यांचा आग्रह आहे (पृ. १४१).


  मात्र जवाहरलाल नेहरूंना आपले राजकीय वारस निवडण्यात गांधीजींनी विज्ञानाचा मोकळेपणाने स्वीकार केला; विनोबांकडे आत्मज्ञान व नेहरूंकडे विज्ञान अशी विभागणी त्यांनी केली हे आचार्यांचे मत अतिशयोक्त वाटते. गांधीजींच्या विपुल लिखाणात विज्ञानासंबंधी फारच थोडे उल्लेख आढळतात, त्यांचा उल्लेख पुढे येईल.


  गांधीजींच्या राजकारण आणि आत्मवाद ह्यांतील नेहरू व विनोबा ह्या उत्तराधिकाऱ्यांचा उल्लेख पुन्हा “भारतातील नवजागरण व म. गांधी” ह्या १९६९ मध्ये लिहिलेल्या लेखात आचार्य करतात तो आधी पाहिला पाहिजे. तेथे मात्र ते अधिक वास्तववादी वाटतात कारण ह्या दोघांही उत्तराधिकाऱ्यांना अपेक्षित यश आलेले नाही, असे त्यांनी म्हटले आहे (पृ.२३४). नेहरूंच्या अपयशाबद्दल आचार्य म्हणतात की, नेहरूंना अंतर्गत आर्थिक नियोजनात विरोधी हितसंबंधांचा समन्वय साधण्यात अपेक्षित यश आले नाही. याची काही कारणे जागतिक सत्तास्पर्धेत आढळतात. अंतर्गत प्रश्न सोडवण्यात आपण अधिकाधिक अपयशी ठरत आहो. हे जर राजकारणी पुढाऱ्याना जमत नसले तर विचारवंतांनी, पुढे येऊन जनतेकडे जाऊन तिचे बौद्धिक मार्गदर्शन करावे असा आचार्यांचा आग्रह दिसतो. अणुविज्ञानाने मानवजातीच्या सर्व सांस्कृतिक विचारांत क्रांती झाली असून विज्ञानाच्या सामर्थ्याने दारिद्र्य, दैन्य यांचे चिन्हसुद्धा राहण्याचे कारण नाही असे आचार्य म्हणत. लेखाच्या शेवटी ह्या विवेचनाबद्दल शंका म्हणजे एकतर नेहरू व विनोबा यांच्या अपयशांची ही मीमासा अपुरी वाटते दोघांचीही प्रवृत्तीदोषामुळे समाज विघातक शक्तींशी, संघर्ष करण्याची तयारी नव्हती हेही कारण संभवते. त्याशिवाय मूलभूत मुद्दा असा की, विज्ञानाने (म्हणजे पर्यायाने तंत्रज्ञानाने व यंत्राने) निर्माण केलेल्या समृद्धीचा आचार्यांनी केला तसा गांधीजींनी मोकळ्या मनाने स्वीकार केला होता काय? “वैज्ञानिक पद्धतीने शिकविल्या गेलेल्या उद्योगातून व्यक्तीची सारी गुणवैशिष्ट्ये विकसित होणे ही खरी शिक्षणाची कसोटी आहे.” असे म्हणून गांधीजींनी वैज्ञानिक दृष्टीचे समर्थन केले आहे. (हरिजन, ११-६-३८);[‘शिक्षणविचार’ पृ. ५९, खंड १७ ‘गांधी तत्त्वविचार’] परंतु, १९०८ साली लिहिलेल्या ‘हिंद स्वराज्य’ ह्या पुस्तकात त्यांनी आधुनिक तंत्रज्ञान व त्यावर आधारलेल्या रेल्वेसारख्या यांत्रिक सुधारणांचा निषेधच केला आहे. ह्या पुस्तकातील विवेचनात आपण एखाद्या शब्दाचाच बदल करू असे त्यांनी १९३४ साली म्हटले. म्यूर सेंट्रल कॉलेजमध्ये अर्थशास्त्रज्ञांच्या परिषदेत १९१६ साली बोलताना भौतिक शास्त्रज्ञ रसेल वॉलेस यांचे मत उद्धृत करून गांधीजी म्हणतात की, भौतिक शास्त्रांच्या प्रगतीने सामाजिक अनीतीचे कित्येक अभूतपूर्व व भयंकर प्रकार मानवसमाजात शिरले, गिरण्यांची व कारखान्यांची उभारणी जणू काही माणसांच्या प्रेतांवर करण्यात आली आहे व संपत्तीच्या वाढीइतकीच झपार्ट्याने नैतिक अवनती झालेली दिसून येत आहे. ईश्वराची व लक्ष्मीची (संपत्तीची) आराधना तुम्हाला एकाच वेळी करता येणार नाही.[सौ. अवंतिकाबाई गोखले, ‘महात्मा गांधी’, मुंबई १९१८, पृ. १४०]


  संशोधकांच्या व शास्त्रज्ञांच्या मेळाव्यापुढे बोलताना १९२७ मध्ये, गांधीजींनी त्यांना उपदेश केला की “तुमचे संशोधन करताना दरिद्री नारायणाची सदैव आठवण ठेवा. तुम्हाला मोठमोठी बिनतारी यंत्रे शोधून काढता येतील, त्यासाठी बाह्य संशोधनाची आवश्यकता, नाही. पण आंतरिक संशोधन मात्र हवे, ह्या संशोधनामुळे तुमची हृदये कोट्यवधी, जनतेच्या हृदयाशी जोडता येतील म्हणून तुमच्या सर्व शोधांतून जर तुम्हाला गरीबांचे हित साधता, आले नाही तर तुमच्या उद्योगशाळा म्हणजे सैतानाच्या शाळा ठरतील...”[ ‘यंग इंडिया’, २१-७-१९२७ पृ. २३५]


  रचनात्मक कार्यापैकी खादी व वस्त्र स्वावलंबनाची भूमिका ह्यांविषयी आचार्यांनी जी मीमांसा केलेली आहे तिचा ह्या संदर्भात विचार करणे योग्य होईल. हे दान्ही लेख साधारणपणे प्रचारात्मक पद्धतीचे असून खादी व ग्रामोद्योगाना स्वराज्यसाधनेपूर्वी दिलेले अतोनात महत्त्व त्यात दिसून येते. ह्या गोष्टीला ऐतिहासिक पार्श्वभूमी आहे. आफ्रिकेतून भारतात परत आल्यावर गांधीजींना आढळले की, येथील पारंपरिक ग्रामोद्योगांचे, कापड व्यवसायाचे पद्धतशीरपणे खच्चीकरण इंग्रज राज्यकर्त्यांनी केलेले होते. भारतातील कारखानदारी व अन्य उद्योगधंदे बाल्यावस्थेत होते. त्यामुळे बहुसंख्य ग्रामीण जनतेला वर्षातील ७—८ महिन्यांपेक्षा अधिक काम नसायचे. ह्या सक्तीच्या बेकारीवर उपाय म्हणून गांधीजींनी हस्तव्यवसाय, खादी व ग्रामोद्योग यांचा रचनात्मक कार्यक्रम ग्रामीण जनतेला दिला व काही प्रमाणात रोजगार व अर्थोत्पादनाची शक्यता निर्माण केली. इंग्रज साम्राज्यशाहीच्या विरोधाचे एक प्रतीक म्हणून चरखा, सूत-कताई इत्यादींना महत्त्व चढले परंतु आपले ब्रीद म्हणून काँग्रेसने खादीचा स्वीकार केला नाही. खादीच्या प्रतीकात्मकतेचा गौरव नेहरूंनी ‘स्वराज्याचा आर्यवेष’(लिव्हरी ऑफ फ्रीडम्) म्हणून केला. स्वातंत्र्योत्तर नियोजन काळात खादी व ग्रामोद्योगाला स्थान देण्यात आले परंतु त्याचे सरकारीकरण झाल्याने त्यातील आत्माच हरवून गेल्यासारखे झाले.


  स्वराज्यात खादी-ग्रामोद्योग व यंत्रासंबंधी गांधीजींनी काही नवा विचार मांडला असता. तशा तऱ्हेचे त्यांचे चिंतन चालू होते असे काही उल्लेख आढळतात. श्री. ना. ग. गोरे यांनी ‘गाधीजींच्या मनाचा एक पैलू’ ह्या लेखात गांधीजींच्या आगाखान पॅलेसमधील वास्तव्यात, डॉ. सुशीला नायर यांनी लिहिलेल्या दैनंदिनीतील अशा स्वरूपाचे काही उतारे उद्धृत केले आहेत.[‘रचना’ द्वैमासिक, मुंबई, मार्च १९५१, पृ. २१३-२१९] “गरिबीच्या प्रश्नांचे उत्तर फक्त चरखा आणि ग्रामोद्योगांच्या बळावर आपण देऊ शकणार नाही...जमिनींचा प्रश्नही आपण विचारात घेतला पाहिजे,”असे गांधीजी प्यारेलालना म्हणाले. किमान गरजा निश्चित करून त्यावर लहान यंत्रे निर्माण करण्याच्या आवश्यकतेसंबंधी प्यारेलालनी गांधींना विचारले. तेव्हा गांधीजींनी किमान गरजांबद्दल सांगितले : सगळ्यांना पोटभर धान्य, अर्धा शेर दूध व फळे, शाकभाजी, तूप, तेल, साखर मिळावी. कपडा, शिवाय चांगले घर ह्या किमान गरजा असाव्यात. सर्वांना फुरसत मिळावी म्हणजे त्यांना अभ्यास करून स्वतःच्या बुद्धीचा विकास साधता येईल. मात्र अमेरिकेप्रमाणे प्रत्येकाला मोटर हे आपले ध्येय नसल्याचा त्यांनी उल्लेख केला. ह्या संभाषणातील शेवटचा मुद्दा विश्वस्तकल्पनेसंबंधी आहे. श्रीमंतांनी स्वखुषीने जर आपल्या संपत्तीपैकी गरजेपेक्षा अधिक भाग वाटला नाही तर त्यांना आंतरविग्रहाला तोंड द्यावे लागले असे गांधीजींनी सांगितले. लेखात शेवटी सांगितले आहे की स्वातंत्र्यप्रांप्तीनंतर कांग्रेसपक्षाचे विसर्ज न करून तो लोकसेवकांचा पक्ष व्हावा असे गांधीजींनी म्हटले होते. ह्या लोकसेवकांनी व आश्रमातून तयार झालेल्या आपल्या अनुयायांनी लोकसेवेने लोकांचे प्रश्न सोडवण्याचे कार्य करावे अशी गांधीजींची कल्पना होती. मात्र औद्योगिक समाजातील मोठी यंत्रे, शहरे, सर्वांची सुखोपभोगांकडे लागलेली दृष्टी ह्याबद्दल गांधीजी साशंकच असत.ज्यांनी पिळवणूक व शोषण होणार नाही अशा यंत्राला आपला विरोध नाही असे ते म्हणत.


  मोठे उद्योगधंदे आणि ग्रामोद्योग यांच्या परस्परसंबंधांबद्दल विचार मांडता अनेक विचारवंतांनी (उदाहरणार्थ गुनार मिर्दाल) ह्या दोन्हींचा नेहमीच विग्रह असण्याचे कारण नाही असे प्रतिपादन केले आहे.[Gunnar Myrdal, Asian Drama (An Abridgement by Peter King, London, 1971, Chapter X, pp. 265-266)] ह्या दोन्हींची कार्यक्षेत्रे आखून दिली आणि ग्रामोद्योगांना योग्य ते संरक्षण दिले तर पारंपारिक हस्तकौशल्य व लहान यंत्रे यांच्या सहाय्याने ग्रामीण जनतेला व्यवसाय रोजगारी देता येईल परंतु त्यासाठी केंद्र व राज्य सरकारांनी बड्या उद्योगधंद्यांवर योग्य ते नियंत्रण घालण्याची आवश्यकता आहे व हीच गोष्ट दुर्दैवाने आजवर साध्य झालेली नाही. कारण इतकी बलशाली शासकीय यंत्रणा भारतात अद्याप निर्माण झालेली नाही.


  आचार्यांनी गांधीजींच्या विचारांच्या आधारे रचनात्मक कार्याचा व ग्रामीण उद्योगधंद्याचा पुरस्कार करून प्राथमिक गरजांच्या बाबतीत प्रत्येक व्यक्ती स्वतंत्र झाली पाहिजे, व आधुनिक कारखानदारीच्या शोषणापासून मुक्ती मिळवली पाहिजे, केंद्रीकरण उत्पादन वाढवीत असले तरी त्यामुळे व्यक्तिस्वातंत्र्याचा बळी जातो अशा तऱ्हेचे विवेचन केले आहे. परंतु केवळ ग्रामोद्योगांनी भारताच्या दारिद्र्याचा सर्वंकश प्रश्न सुटेल की नाही याचा विचार आचार्यांनी किंवा गांधीजींनी केलेला दिसत नाही. ज्ञान, सौदर्य, शुचिता ह्या गोष्टी ग्रामोद्योगांनी साधण्यासारख्या आहेत असा दोघांचाही विश्वास आहे.


  रचनात्मक कार्यातील नवशिक्षणावर दिलेला भर ही म. गांधींनी शिक्षणविचाराला दिलेली मोठी देणगी आहे व तिचा यथार्थ गौरव आचार्यांनी समर्थपणे केला आहे. नवशिक्षणात जीवनातील महत्त्वाच्या प्राथमिक अंगांचे ज्ञान व सर्व अंगांची परस्परांशी सुसंगतता यांचा आग्रह गांधीजींनी धरला हा आधुनिक शिक्षणाच्या अतितज्ज्ञतेच्या विकृतीवर उतारा आहे असे आचार्यांना वाटते. एकत्व व पृथकत्व ह्या दोन्हींचे शिक्षण म्हणजे नवशिक्षण असे गांधीजींचे मत त्यांनी मांडले आहे. ह्या शिक्षणात रवीन्द्रनाथांच्या निसर्गाशी एकरूपतेचा विचार आहे. त्याच्यायोगे विद्यार्थ्यांची सर्जनशीलता वाढीला लागेल. गांधीजींच्या सामाजिक जीवनास व शारीरिक श्रमास प्राधान्य देण्याच्या आग्रहाने शोषणविरहित समाजनिर्मिती शक्य होईल. मानवाने स्वतःचे दर्शन करून घेतले पाहिजे व त्यासाठी बुद्धिमत्ता व करुणा यांचे मिश्रण झाले पाहिजे, ह्या कृष्णमूर्तीच्या त्रिसूत्रीवर आचार्यांनी भर दिला आहे. जीवनाचे संशोधन, जीवनाशी सहकार्य व जीवनाची समृद्धी यांच्या अद्वैताने पूर्वी असलेला जीवनाचा शिक्षणाशी असलेला पण आता सुटलेला छंद पुन्हा जोडण्याचा त्यात प्रयत्न आहे, योग्य तऱ्हेने राबवल्यास ही योजना व्यवहार्य आहे असेही आचार्यांचे प्रतिपादन आहे. ह्या योजनेचा तपशीलवार आराखडा ज्या झाकीर हुसेन समितीने (१९३७) केला त्यात भौतिक परिसर व सामाजिक परिसर यांच्या अभ्यासावर व हस्तोद्योगांवर भर दिला आहे व त्यासाठी आवश्यक ते विज्ञानांतर्गत विषयही अभ्यासक्रमात अंतर्भूत केले आहेत. आजची शिक्षणपद्दती शहरी व ग्रामीण ह्या दोन्ही परिसरांतील विद्यार्थ्यांना एकाच तऱ्हेचा शिक्षणक्रम शिकण्याची सक्ती करते, भिन्नभिन्न विभागांतील भाषिक बदलांचा, सांकृतिक मूल्यकल्पनांच्या भिन्नत्वाचा विचारही करीत नाही. ह्या दोहोंवर उतारा म्हणून मूलोद्योगपद्धती स्वागतार्ह होती परंतु तिच्याबद्दल सहानुभूती नसलेल्या शिक्षणक्षेत्रातील मंडळींकडून ती यांत्रिक शुष्कतेने राबवली गेल्यामुळे तिचा निष्प्राण सांगाडा तेवढा उरला असे म्हणावे लागते. आचार्यांचा ‘इंग्रजीचे आजच्या शिक्षणातील स्थान’ हा शेवटचा लेख व विशेषतः जीवनाच्या साऱ्या क्षेत्रांत प्रांतीय भाषाच राजमान्य आणि लोकमान्य होऊन राहतील हा विश्वास (१९३९) आज पन्नास पंचावन वर्षांनी उपहासात्मक वाटावा अशी दुर्दैवाने परिस्थिती आहे.


  ह्या विभागातील मौनी विद्यापीठाचे ध्येयवाक्य ‘शान्तोऽयम् आत्मा’ आणि ‘जीवन-विद्येची दीक्षा’ हे दोन लेख म्हणजे भारतीय विचारपरंपरेचे आधुनिक संदर्भात विवरण कसे होऊ शकेल यांचे उत्तम नमुने आहेत.‘शान्तोऽयम् आत्मा’ हे वैदिक वचन मौनी विद्यापीठाचा मुद्रालेख म्हणून आचार्यांनी निवडले. आज आपल्याला अंतरंग आणि बाह्य परिसर यांचा ढळलेला समन्वय पुन्हा साधण्यासाठी अद्वैतवाद व शांती यांची आवश्यकता आहे. ह्या कल्पना ह्या वचनात सामावल्या आहेत म्हणून व्यक्तिजीवनाचा संबंध विश्वजीवनाशी जोडण्याच्या आवश्यकतेवर आचार्यांनी भर दिला आहे. (पृ. २५२) शांतितत्त्वाची ही उपासना पाश्चात्य देशांनीही मान्य केली आहे अशी आचार्यांची धारणा आहे. नाना विग्रहांनी आणि आंतरविरोधांनी त्रस्त झालेल्या आजच्या जगाला शांतिवादाचे पाठ कितपत रुचतील असा प्रश्न निघण्याचा संभव आहे. हा प्रश्न आचार्यांनी उपस्थित केलेला नाही परंतु “शांती म्हणजे कर्मातून किंवा जगातून सुटणे असा अर्थ नसून स्वातंत्र्याने, ज्ञानपूर्वक अनासक्त राहून कर्म करणे असा आहे, मुक्ती म्हणजे मृत्योः मृत्युः मरणाचे मरण— असा अर्थ आहे. जीवनाचे मरण असा नाही,”असे विनोबांनी म्हटले आहे.[‘उपनिषदांचा अभ्यास’ (प्रस्तावना खंड), परंधाम प्रकाशन, १९४६, पृ. ४७] हाच आशय आचार्यांना अभिप्रेत असावा.


  ‘जीवनाची त्रिपदा गायत्री’ ह्या लेखात विद्यार्थ्यांचे अध्ययन पूर्ण झाल्यावर त्याला घरी पाठवताना गुरू शिष्यांना जो उपदेश करीत असत तो तैत्तेतरीय उपनिषदावरून घेतला आहे. त्याचा आधुनिक संदर्भ पुढील प्रमाणे आहे : जीवनाचा भंगून गेलेला छंद पुन्हा जोडणे, जीवनाचे संशोधन, जीवनाशी सहकार्य व जीवनाची समृद्धी ह्यांचे अद्वैत पुन्हा साधणे, ज्ञान व आवश्यक भोग, कलोपासना, मानव्याचे प्रेम यांच्यातील अनुबंध पुन्हा प्रस्थापित करणे, भौतिक प्रगतीबरोबर आत्मिक उन्नती साधणे ही शिक्षणाची तत्त्वे ह्या उपदेशात सांगितली आहेत.


  अशा तऱ्हेने आचार्यांच्या लिखाणात पुनःपुन्हा आलेली ही विचारसूत्रे एकत्रित केल्यास त्यांच्या वेगवेगळ्या काळातील लिखाणांची व व्याख्यानांची व्यवस्थित संगती लावता येते.


  संकलित वाङ्मयाची सुरवात त्यांच्या बालपणच्या एकमेव काव्याने झाली आहे. लोकमान्यांच्या नेतृत्वाचे विशेष गुण वर्णिताना जनता देवीने त्यांची आजन्म लोकसेवा, तीसाठी त्यांनी पत्करलेला राजरोष, सोसलेली दुःखे व तरीही सुखाने कारागृहात जाण्याची तयारी, जनता हीच परमेश्वर हा ज्याचा विश्वास व त्यासाठी रात्रंदिवस झटून सेवा करण्याची तयारी यांचा उल्लेख केला आहे. त्यांचे मेरुसारखे धैर्य, रामासारखे शौर्य आणि बृहस्पतीसारखी बुद्धी राजमान्यतेपासून विन्मुखता आणि स्वार्थाचा लवलेश नसणे ह्या गुणसमुच्चयांचाही त्यांनी उल्लेख केला आहे. त्या आधी गणपतीतील मेळ्यांच्या पद्धतीने प्रागतिक पुढाऱ्यांचा इंग्रज धार्जिणेपणा त्यांचा डामडौल, सुधारकी चाळे यांचे वक्रोक्ती, व्याजोक्ती, विडंबन इत्यादी अस्त्रे वापरून उपहास केला आहे. सुदैवाने ही उपहास पद्धती आचार्यांनी पुढे कधी वापरली नाही.


  गांधीजींच्या नेतृत्वाचा स्वीकार केल्यावर त्यांच्या संबंधीचे लेख हा आचार्यांचा लिखाणाचा व वक्तृत्वाचा प्रमुख विषय झाला व तो चौथ्या भागात समाविष्ट आहे. गांधीजींच्या गुणसमुच्चयाचे वर्णन करताना पूर्वी आलेल्या बऱ्याच कल्पनांचा पुनरुच्चार झाला आहे. गांधीजींनी केलेला गीतेचा अनासक्तीचा व अहिंसेचा आग्रह, तसेच आज भौतिक सुबत्तेने मानवी व्यवहारात प्रथमच समता व अहिंसा प्रत्यक्षात येण्याची शक्यता आचार्यांनी पूर्वीच वर्णन केली आहे. गांधीजींची निर्वैर वृत्ती व प्रतिस्पर्ध्याला प्रेमाने जिंकण्याची जिद्द आपल्याला लोकमान्यांच्या गुणापेक्षा अधिक प्रमाणात पटली असे त्यांनी सूचित केले. ह्या दृष्टीने त्यांना गांधीजींचा जीवनशुद्धीचा प्रयोग महत्त्वाचा वाटतो आणि विश्वजीवनाच्या महान् यात्रेत गांधीजी युगपुरुषाप्रमाणे भासतात. ह्या यात्रेत भाग घेऊन त्यांनी जनसामान्यांना जीवनसाफल्याचा मार्ग दाखवला. त्यांचे जीवन विश्वजीवनाशी एकरूप झाले होते म्हणून त्यांच्या सुखात (आणि दुःखातही) विश्वाचे सुख सामावले आहे असे आचार्यांचे प्रतिपादन आहे ( प्रकरण ३१). गांधीजींच्या जीवनशुद्धीच्या प्रयोगामुळे त्यांना आजच्या जगातील भौतिकतेवर आधारलेल्या शाक्तधर्माचा मुकाबला करण्याची नैतिक निष्ठा शोधून काढता आली. (पृ. २७५-७६) त्यांच्या जीवनशुद्धीच्या प्रयोगाची सुरवात द. आफ्रिकेतील सत्याग्रहाने झाली व पुढे भारतातील सत्याग्रह दर्शनाने सर्व आर्थिक, सामाजिक, राजकीय, धार्मिक विचारांना समान स्थान देऊन आपापल्या वृत्तीप्रमाणे कार्य करण्याची सोय केली.


  ‘कर्मयोगातून सत्याग्रहा’कडे या लेखात आचार्यांनी एक नवा विचार मांडला आहे. टिळकांच्या गीतारहस्यात क्षत्रियांच्या कर्मयोगाचा विचार केलेला आहे. परंतु संपूर्णपणे अहिंसेवर आधारलेल्या ब्राह्मण धर्मातील कर्मयोगाचा विचार केलेला नाही. तसेच क्षत्रिय व ब्राह्मण यांनाच संन्यासाचा अधिकार गीतेने दिला आहे त्याचाही उल्लेख गीतारहस्यात नाही ही त्याची उणीव आहे म्हणून गांधींचे सत्याग्रहशास्त्र हे टिळकांच्या कर्मयोगाचेच एक अधिक सुसंस्कृत रूप आहे असे आचार्यांना वाटते.


  ह्या बहुतेक लेखात गांधीजींच्या गुणसमुच्चयाची स्तुती आढळते. त्यामानाने ‘भारतातील जनजागरण व म. गाधी’ हा गांधींच्या जन्मशताब्दीच्या वेळी (१९६९) लिहिलेला लेख अधिक चिकित्सक वाटतो. इंग्रजांच्या आगमनानेच भारतातील सर्वच क्षेत्रात पाश्चात्य विद्येच्या सस्काराने जीवनाकडे पाहण्याची नवी दृष्टी आली, जीवनाच्या सर्व अंगांचा नव्याने विचार करण्याची, आत्मनिरीक्षणाची आवश्यकता वाटू लागली. भारतातील आध्यात्मिक जीवनात विविध धारांचे मीलन झाल्याची जाणीव झाली. गांधीजींचा ह्याबाबतीत वाटा म्हणजे आध्यात्मिक ध्येये व्यवहारात आणण्याजोगी नसली तर ती असत्य ठरतील हे म्हणणे व ती सामाजिक जीवनात मूर्त स्वरुपात कशी उभी करता येतील ह्याचा शोध घेणे (पृ. २३१). गांधीजींनी सनदशीर चळवळ व दहशतवाद यांची कोंडी फोडून जनतेला एक विशाल, विधायक कार्यक्रम दिला, बहिष्कार योगाला अहिंसेची दीक्षा दिली, रशियातून आलेली साम्यवादीं विचारधारा राष्ट्रीय चळवळीत सामावून घेण्याचा यशस्वी प्रयत्न केला. येथे नेहरूंचे त्यांना सहाय्य झाले. राष्ट्रवादी व समाजवादी शक्ती एकमेकांच्या पूरक करण्याचे कार्य सफल झाले. ‘गरीबाच्या उद्धारासाठी स्वराज्य’ ही घोषणा सर्वांपर्यंत गेली. परंतु दुसऱ्या महायुद्धानंतर राष्ट्रीय ऐक्याचा पाया त्यांना अभंग ठेवता आला नाही. हा तत्त्वतः गांधीजींचा पराभव म्हणावा लागेल पण द्विखंड हिंदुस्थानात मैत्री व्हावी म्हणून ते झटत असताना त्यांची हत्या झाली.


  जवाहरलाल नेहरू आणि विनोबा ह्या गांधीजींच्या राजकारण व अध्यात्म या क्षेत्रातील उत्तराधिकाऱ्यांना आलेल्या अपयशाचा उल्लेख पूर्वीच आलेलाच आहे. आचार्यांच्या विश्लेषणातील काहीसा कच्चेपणा तेथे जसा दिसतो तसाच तो इस्लाम संबंधीच्या त्याच्या लेखणातही दिसतो (प्रक्रण ९ पृष्ठे ४४-४९) इस्लाम सर्व-धर्म-समता मानतो, त्यात उदारमताचा अंश आहे. मुस्लिमांनी वेदांनाही मानले पाहिजे, मौलाना आझादांचा कित्ता पाकिस्तानी मुसलमानानी गिरवला पाहिजे इत्यादी विचार मुसलमानांची व इस्लामची आक्रमक राष्ट्रावादाची पार्श्वभूमी ऐतिहासिक पार्श्वभूमी लक्षात न घेता मांडले आहेत.स्वतः गांधीजींनी “इस्लामची देणगी म्हणजे सर्व मानवाचे बंधुत्व आहे. पुढे ही कल्पना इस्लाम धर्मीयांपुरती मर्यादित राहिली.त्यामुळे मुसलमान आपल्या धर्माच्या शिकवणुकीला जागले नाहीत.” असे वास्तवावादी विधान केले आहे.[‘धर्मविचार’ (भाग २), गांधी विचार दर्शन खंड १७, पृ. १०९] मुस्लिमातील अगदी सुधारकांनीसुद्धा इस्लाम हा परिपूर्ण व अखेरीचा धर्म आहे हा सिद्धांत उराशी कवटाळला. धर्मश्रद्धा आजच्या मानवी मूल्यांशी विसंगत असतील तर त्या धर्ममूल्यांचा अव्हेर करायचा ही मजल सर्व धर्मसुधारकांना गाठावी लागते. म. गांधीनी ती गाठली परंतु इस्लामी सुधारकांनी ती गाठली नाही.प्रेषित मक्केला गेल्यावर काफिरांची घरे जाळण्याचे आदेश देण्यात आले. त्यांच्यावर जिझिया कर लादण्यात आला, अशी हमीद दलवाईंची मीमांसा आहे.[‘मुस्लीम समाज’, भारतीय प्रबोधन (पूर्वोक्त) पृ. २०५] एम्. सिद्दिकी यांनी एका अरब विद्वानाचे पुढील मत मांडले आहे. “आधुनिक काळात इस्लामच्या मोजक्या मूलभूत तत्त्वांमध्ये काहीही क्रांती किंवा उत्क्रांती झालेली नाही. धर्मशास्त्र किंवा अध्यात्मशास्त्र यांचा विकास झालेला नाही. इस्लामचे मूलभूत सिद्धान्त व मुद्दे यांच्याविषयी या शतकात बौद्धिक पातळीवर अजून चर्चा झालेली नाही.[पहा Mahatma Gandhi, To Every Briton, July 3, 1940, D.G.Tendulkar, Mahatma Vol. V, Bombay, 1952 pp. 364-366.]”इस्लामची ही ऐतिहासिक परंपरा लक्षात न घेतल्यामुळे जी अनर्थ परंपरा कोसळली तिचा पुनरुच्चार करण्याचे कारण नाही.


  आचार्य भागवतांच्या संकलित वाङ्मयातील प्रमुख कल्पनांचे हे दिग्दर्शन येथेच थाबंविणे बरे. विज्ञान ही एक बौद्धिक निष्ठा व शिस्त आहे, वैज्ञानिक दृष्टी समाजरचनेला लागू करून, समता व व्यक्तिस्वातंत्र्य यांचा तोल सांभाळणे शक्य आहे, व्यापक नीतिमूल्यांवर भर देऊन समाजप्रबोधन करण्यासाठी जुनी अध्यात्मवादी पारंपारिक भाषा वापरणे व तीत नवा अर्थ भरणे हे प्रयत्न काही काळपर्यंत यशस्वी वाटले तरी परंपरावादी अनुयायांकडून, आणि जनसामान्यांच्याकडून पुन्हा जुन्या अर्थाने आणि आशयानेच ह्या संकल्पना वापरल्या जातात म्हणून नव्या आशयाची नवी मांडणी करणेच अगत्याचे ठरते ह्या प्रकारचे विवेचन करता येणे शक्य आहे. परंतु तो वेगळा व स्वतंत्र विषय होऊ शकेल. प्रस्तावना लिहिताना जी मर्यादा घालून घेतली तिच्या कक्षेत हे बसण्यासारखे नाही.


  मात्र आचार्यांच्या प्रतिपादनात ते मुद्दे काहीसे अस्पष्टपणे आले आहेत किंवा जे पूर्णपणे वगळले, गेले त्याचा थोडक्यात उल्लेख शेवटी आवश्यक वाटतो. गांधीजींची साधना आयुष्यभर चालू होती. सत्याचे प्रयोग अविरत सुरू होते व प्रत्येक प्रयोगाचे फलित तपासून आचरणात आणण्याचा त्यांचा प्रयत्न होता. विज्ञानाने व यंत्रसंस्कृतीने, निर्माण केलेली समृद्धी व तीवर आधारलेली आर्थिक समता मान्य नसताना सुद्धा गांधीजींनी नेहरूंना विरोध, का केला नाही? एकतर त्यांची तशी वृत्ती नव्हती हे एक आणि दुसरे त्यांचा स्वतःच्या तत्त्वविचारांबद्दल जबरदस्त आत्मविश्वास होता हे त्याचे दुसरे उत्तर असू शकेल. आपल्या अहिंसक, स्वायत्त ग्रामराज्यांनी आणि ग्रामोद्योगांनी, वस्त्रस्वावलंबनाने आणि श्रमप्रतिष्ठेने आपण भोगवादी जीवनमार्गाऐवजी संयमावर, अनासक्तीवर, कमीत कमी गरजांवर आधारलेला नवसमाज निर्माण करू शकू अशी त्यांची दुर्दम्य निष्ठा होती. त्यामुळे नेहरूंच्या नेतृत्वाखाली शासकीय पातळीवरील विज्ञान व तंत्रज्ञान यांच्यावर अधिष्ठित प्रयोग चालू राहिले तरी त्यांना प्रतिरोधी अशी एक पर्यायी संस्कृती स्वसामर्थ्याने आपण निर्माण करू शकू अशी गांधीजींची जिद्द होती. त्यांचे आध्यात्मही केवळ परंपरावादी नसून लवचिक होते. त्यामुळे आधुनिक काळाशी सुसंगत अशा अनेक कल्पना त्यांना घालता आल्या. स्वच्छता, सुव्यवस्थितपणा, शिस्त, दीर्घोद्योग, वेळेचे काटेकोर भान, इंग्रजी माध्यमावर प्रभुत्व, इत्यादी मूल्ये त्यांनी नव्याने आणली. अस्पृश्यता, जातिसंस्था यासंबंधी शास्त्रप्रामाण्य मानले नाही. वर्तमानपत्रे, रेल्वे, पोस्ट इत्यादी आधुनिक दळणवळणाच्या साधनांचा आणि समूह माध्यमांचा स्वमतप्रचारासाठी भरपूर उपयोग करून घेतला. आपल्या अध्यात्मकल्पनेतील साक्षात्कार व मोक्ष ह्या अंतिम साध्याचे भान सतत राखल्याने प्रत्यक्ष राजकारण करताना केवळ जड, रूढ, व्यवहारापेक्षा वेगळे परिमाण त्यांच्यापुढे सतत असे. यरिणामतः व्यवहारी जगातील सामान्य यशापयश व आशानिराशा यांच्याही ते पलीकडे गेलेले असत. स्वतःच्या इंद्रियांवर ताबा, मिळविण्यासाठी स्वतःच्या इंद्रियनिग्रहाची परीक्षा घेण्याच्या हेतूने ब्रह्मचर्याचे काही अवघड व लोकविलक्षण प्रयोगही त्यांनी लोकांना काय वाटेल याची पर्वा न करता केले ते ह्या दृष्टीनेच. ज्याने निग्रहाने स्वतःचे मन जिंकले त्याला भौतिक सृष्टीवर ताबा मिळवता येतो ह्या योगमार्गातील कल्पनेशी हे सुसंगत होते. आपल्या राजकारणात आपल्याला यश मिळत नाही याचे कारण आपण असा इंद्रियनिग्रह करण्यात कमी पडलो अशी गांधीजींची धारणा होती. गांधीजींनी आधुनिक संस्कृतीला दिलेले आव्हान सर्वंकश व साकल्यात्मक होते. त्यामुळे त्यांच्या सार्वजनिक, लौकिक कार्याबरोबर त्यांची आत्मिक साधना बारकाईने तपासून बघणे प्रस्तुत ठरते.


  तसेच त्यांनी शिरोधार्य मानलेल्या सत्याच्या कसोटीवर त्यांच्या जीवनातील विविध, प्रसंग, घटना व धोरणे यांचे बारकाईने पृथक्करण करणे, त्यांच्या सत्याग्रह प्रयोगातील विविध अवस्थांचे सूक्ष्म विश्लेषण करणे हेही अवश्य ठरते. गांधीजींनी प्राणभूत मानलेल्या अहिंसा तत्त्वाची चिकित्सा सुद्धा अधिक मूलगामी पद्धतीने व्हायला हवी. त्यांच्या आयुष्यात तरी ह्या तत्त्वाची सर्वतोपरी परीक्षा झालेली नाही व त्याला अपेक्षित यशही लाभलेले नाही. फाळणीच्या वेळी झालेल्या भीषण हत्याकांडाने हे स्पष्ट झाले. अहिंसेची आंतरराष्ट्रीय क्षेत्रात सुद्धा अद्याप कसोटी लागलेली नाही. दोन युद्ध्यमान राष्ट्रांपैकी एकाने अहिंसक प्रतिकाराचा मार्ग स्वीकारणे व शस्त्रबलाचा अहिंसेने मुकाबला करणे हा ह्या कसोटीचा मार्ग आहे; पण तो अद्याप कोणीही अंमलात आणलेला नाही.


  दुसऱ्या महायुद्धाच्या काळात गांधीजींनी ही कल्पना मांडली होती.[पहा Mahatma Gandhi, To Every Briton, July 3, 1940, D.G.Tendulkar, Mahatma Vol. V, Bombay, 1952 pp. 364-366.]गांधीजींना अभिप्रेत असलेली शांततेच्या काळातली सत्याग्रहनीती ही व्यापक प्रमाणात कोणी स्वीकारलेली दिसत नाही. विनोबांचे भूदान-ग्रामदानांचे सुरवातीचे यश हा एकच या तऱ्हेचा व्यापक प्रयोग आहे. जयप्रकाशजींचा समग्र क्रांतीचा प्रयोग हाही तसा एक प्रयोग म्हणावा लागेल. पण दोन्हीनाही मर्यादित यशच मिळाले. गांधीजींनी जिच्या आवश्यकतेचा पुरस्कार केला व जिचा आचार्यांनी पुनःपुन्हा उच्चार केला, त्या अणुयुगाला अनुरूप अशा नव्या सामाजिक व राजनीतीची कल्पनाही अजून प्रत्यक्षात आलेली नाही. शास्त्रज्ञांकडून, तत्त्वज्ञांकडून मधून मधून तिचा उच्चार मात्र होत असतो. यंत्रसंस्कृतीने निर्माण केलेली राक्षसी शहरे, त्यातील गलिच्छ वस्त्या, प्रदूषण, सत्ता व संपत्ती यांना चढलेले अतोनात महत्त्व, गरीब—श्रीमंत यांच्यात दिवसानुदिवस रुंदावणारी अजस्त्र दरी व त्यातून मानवी जीवनाला व मूल्यांना येणारे बीभत्स रूप, भ्रष्टाचाराने स्थापलेले सर्वव्यापी, सर्वंकश अधिराज्य, एकूण कायदा व सुव्यवस्था यांबद्दलची अत्यंत क्षीण जाणीव ह्या जगड्व्याळ प्रश्नांवर वैज्ञानिक व यंत्रसंस्कृतीला अद्याप तरी पुरेशी उपाययोजना स्फुरलेली नाही. संहारक अस्त्रे निर्माण करण्याच्या व त्या युद्धवादी राष्ट्रांना विकण्याच्या स्पर्धाही वाढत आहेत. अशा वेळी गांधीजींनी “जी एक नवी दृष्टी दिली आहे त्या दृष्टीच्या प्रकाशात आपणाला स्वतंत्र शोधन करून नव्या नीती निर्माण करण्याची स्फूर्ती गांधीजींच्या चरित्रात भरपूर आहे.” (पृ. १९०) हे आचार्यांचे विवेचन प्रस्तुत ठरते. आचार्यांनी आयुष्यभर आपल्या लिखाणात व व्याख्यानात ह्या जीवन चरित्राचे साक्षी म्हणून, एक निष्ठावंत व स्वतंत्र प्रज्ञेचे अनुयायी म्हणून, गांधीजींचे तत्त्वविचार व कार्य ह्यांवर जो प्रकाश टाकला तो ह्या दृष्टीने मोलाचा ठरतो.

  जनता-देवीचे स्वयंवर


  [आचार्यांच्या लिखाणामध्ये हे एकमेव काव्य उपलब्ध झाले. ह्याची रचना त्यांनी वयाच्या सतराव्या वर्षी केली. अत्यंत सुबक हस्ताक्षरात व्यवस्थित पद्धतीने एका छोट्या पुस्तिकेच्या आकारात ते उपलब्ध असून येथे ते प्रथमच मुद्रित स्वरूपात येत आहे. कुतूहल म्हणून त्याचे महत्त्व तर आहेच परंतु आचार्यांची राजकीय-सामाजिक नेत्याबद्दलची कल्पना बीजरूपाने येथे व्यक्त झालेली आढळते आणि पुढे टिळक व गांधी यांच्या संदर्भात त्यांनी जे विपुल लिखाण केले किंवा भाषणे दिली त्यांवरून ह्या प्राथमिक कल्पनांचा विकास कसा होत गेला हे समजण्यास ह्या काव्याचा उपयोग होऊ शकेल.]


  -- संपादक


  ॐ


   


  ॥जयजय रघुवीर समर्थ ॥


  जे जे जयास पाहिजे ।ते ते तयास दीजे ।


  मग भूमंडळी होईजे । सकळा मान्य ॥१॥


  भूमंडळी सकळा मान्य । तो म्हणे नसे सामान्य


  कित्येक लोक अनन्य । तया पुरुषासी ॥२॥


  --श्री समर्थ


   


  स्वयंवराच्या मंडपाकडे –


   


  श्रोते पुसती कोण ग्रंथ ।काय बोलिले जी येथ


  श्रवण केलियाने प्राप्त ।काय आहे ? ॥१॥


  दासबोध


   


  पुष्कळ लोक ‘लोककार्यात’ पडतात पण त्यांपैकी फारच थोडे ‘लोकमान्य’ होतात, हा नोहमीचा अनुभव आहे व पुढील श्लोकांतही “जनतेसाठी देह झिजवितो तोच लोकमान्य होतो, जनतेला जे पाहिजे असते ते जो देतो तोच लोकप्रिय होतो; इतरांस ते अशक्यच ! आणि हा ‘लोकमान्य’ पुरुषच देशाचा उद्धार करू शकतो”हेच तत्त्व ग्रथित करण्याचा संकल्प लेखकाने केला आहे. लेखकाविषयी खालील ओव्या बस्स आहेत :


   


  आपुले शक्त्युसार । भावे पुजावा परमेश्वर ।


  परंतु पुजू नये हा विचार । कोठेही नाही ॥१॥


  तैसा मी एक वाक्‌दुर्बळ । श्रोते परमेश्वरची केवळ ।


  त्यांची पूजा वाचाबरळ । करू पाहे ॥२॥


  व्युत्पत्ती नाही कळा नाही । चातुर्य नाही प्रबंध नाही ।


  भक्तिज्ञान-वैराग्य नाही । गौल्यता नाही वचनाची ॥३॥


  समर्थाचा पुत्र मूर्ख जगी । परी सामर्थ्य असे त्याचिया अंगी ।


  तुम्हा संतांची मी सलगी । म्हणोनि करितो ॥४॥


  माझा आशय जाणोनि जीवे । आता उचित ते करावे ।


  पुढे कथेसी अवधान द्यावे । म्हणे दासानुदास ॥५॥


   


  ‘दासबोध’


  दादर (मुंबई), १० नोव्हेंबर १९२०. -                        -- लेखक


   


  ----------- 


  ॥ श्री राम समर्थ ॥


  जनता-देवीचे स्वयंवर


  


  शार्दूल-विक्रीडित वृत्त


  जेथे भव्य मनोहर सुलतिका पानी फुली दाटल्या,


  जाणा की वनदेवताचि हिरवे शालू नवे नेसल्या,


  अर्क-स्पर्श-विकासि-नील कमळे, की नील हे नेत्र की,


  ओष्ठींची पडली प्रभा बहु अशी, की ही फुले साच की ? ॥१॥


  ऐशा भव्य वनामधी सुरुचिर-प्रासाद मी देखिला,


  नाना-रत्न-सुवर्ण-भूषण-गणी सर्वत्र शृंगारला,


  ‘आहे कोण अशा सुरम्य सदनी?’ ऐसे मनी वाटले,


  गेलो आत हळूच भीत बहु, तो आश्चर्य म्या पाहिले ॥२॥


  जे सत्य-स्तुति-गानि नित्य रत त्या बंदी जनी वेष्टिली,


  माला-राग सुरंग-भूजित-गज-पृष्ठी पहा बैसली,


  विश्वांतील अनेक राष्ट्रपुरुषी जी सर्वदा वंदिली,


  राष्ट्रासी शुभदा सदैव जनता-देवी दिसे शोभली ॥३॥


  आनंदे भरले, सुभव्य-वसने ल्याले, बहु चांगले,


  ऐसे हे अवधे सुहृज्जन तिचे तैं भोवती पातले,


  सर्वाही शुभ लक्षणी युत असा जो ये जगी शोभला,


  देवीने अपुला स्वयंवर पहा त्या मंडपी मांडला ॥४॥


  तेथे ‘ड्रेस’ चि साफसूफ करिती, केशांकडे पाहती,


  कोणी एक ‘सिगार’ एक वदनी फूत्कार ते सोडिती,


  ऐसे वीर अपार-भार स्वबळ-श्री-धी-मदे मातले,


  देवीते वरण्या उताविळ बहु जे मानसी जाहले ॥५॥


  आले तेथ असंख्य वीर बहुधा देवीकडे पाहती,


  त्या वाटतसे मनी, ‘बहुजगी मी थोरची, हे सती—


  सौंदर्या मम पाहुनी, परिसुनी या माझिया विक्रमा


  आनंदेचि वरील साच मजला नाहीच अन्या कुणा ॥६॥


  ऐसे हे जन पातले बहुतची, दाटी अती जाहली,


  तेथींचा तंव एक सेवक म्हणे, “हे सभ्यहो या स्थळी


  देवीच्या अमुच्या स्वयंवर तुम्हा ठावा समस्ता असे,


  सांगे मी, निजचित्त स्वस्थ करुनी ऐका पणा या असे ॥७॥


  “देवीते स्वपराक्रमे मिळविण्या इच्छा जया मानसी,


  येवोनी पुढती स्वविक्रम तरी सांगा स्वये तीजसी,


  जो ये मंडपि श्रेष्ठ वीर बहुता-माजी ठरे सत्वधी,


  त्यासी जाण वरील देवि आपुली, अन्या न, जो मंदधी” ॥८॥


  ऐसे ऐकूनि ऊठिला झडकरी, आला पुढे, तो वदे,


  “हे देवी, बघ सुंदरी मजसि तू हा आपुला पाणि दे,


  नाही अन्य सुरेख मत्सर, जगी श्री-युक्त मीही असे,


  वक्ता एक नसे कुणी इह, पहा माते न जो भीतसे ॥९॥


  तो आला दुसरा म्हणे, “प्रणति हे माझी असे तूजला,


  देवी, ऐक असे प्रसिद्ध जगती मी बुद्धिने आपुल्या,


  राजद्वारिही मान सत्य मजसी, गे काय सांगू तुला,


  घाली माळ, नको विलंब करू तू, हे प्रेमळे, गे मला.” ॥१०॥


  तो आला तिसरा म्हणे, “सुनयने, पृथ्वीवरी दूसरा


  नाहीगे मजसारिखा, परिस तू, मी श्रेष्ठ येथे खरा,


  विष्णूचा जगी अंश सत्य असतो राजा, प्रिये, हे पहा


  त्याचा सेवक मी जनी मिरवतो, मोठा असे मान हा.” ॥११॥


  “हे देवी सुभगे, मनोहर सखे पाहेचि माझ्याकडे,


  या सर्वांहुनि मीच थोर तुझिया हा दास पायी पडे,


  अर्धांगीस असे समान पतिच्या, गे हक्क साचा मनी,


  भांडोनी जगती, प्रिये, मिळविणे मानास जाणे मनी.” ॥१२॥


  “मूढा, बैस उगाच, व्यर्थ शिणसी, का बापुडा बोलुनी?


  माते टाकुनि ही वरील तुजला, हे तू न आणि मानी,


  पाहे देवी जरा, जगी दवडिला स्त्री-उन्नती कारणे---


  मी हा जन्मचि सर्व, इंदुवदने, तै माजली गे रणे ॥१३॥


  स्त्री जातीसाठी देतसे अमित ह्या माना; पहा प्रेमले,


  झालो व्यर्थ पुरुष मी म्हणुनिया दुःखाश्रु म्या ढाळिले,


  ब्रह्म्याला दिधले अनंतहि तसे मी शाप, गे सुंदरे,


  तै पासुनि पहा, असेचि धरिले स्त्रीच्या व्रता या खरे ॥१४॥


  शेंडीने बघ घालवोनि दिधले, तत्स्थानि केशांसि गे—


  आणिले, पुरुत्वदर्शक मिशा संन्यास त्यांचा असे—


  केला, मी अबलां समानहि जनी झालोचि, शौर्या कसे—


  टाकोनी, उरलो जगी पुरुष हा नामी, परी स्त्री असे ॥१५॥


  ऐसा मी अबलार्थ टाकुनि जगी स्वार्थासही सत्वर,


  झालो दास पुरा, असे खचितची स्त्री जातीचा चाकर;


  स्त्रीकार्यी बहु भांडलो जगि, तदा उद्धार हा जाहला—


  नारींचा; सगळेहि श्रेय मजला तू माळ घाली गळा.”॥१६॥


  ऐकोनि बहु कौतुके सकळ त्या मूर्खांचिया वल्गना


  देवी ती पुढती निघे, वर तिच्या कोणी न येई मना,


  तै आला उठुनी सभेतुनि पहा तो एक विद्वज्जन—


  देवीसी म्हणतो, “अगे, क्षणभरी देई, सखे, त्वन्मन ॥१७॥


  “होते येथ जरीहि राज्य परकी, त्या राजया सेविणे,


  लोकांनी बहुधा निषेध करुनी मातेहि धिक्कारिले,


  राज-प्रेम मनी वसे, म्हणुनिया धिक्कार म्या साहिले


  जाणोनी प्रभुने तदाहि ‘सरकी’ देवोनि सन्मानिले ॥१८॥


  लोकी अप्रिय जाहलो परि नृप-द्वारी पहा मान्यता


  माझी वाढलि शुक्लपक्षिहि जसा तो चंद्रमा वाढल,


  विद्यादेविहि सत्वरी मजवरी संतुष्ट की जाहली,


  ‘एलएल. डी.’ पदवी तिनेहि सुभगे, माते महा अर्पिली ॥१९॥


  नाही आढळणार मत्सर दुजा तूते पहा मानसी,


  नाही नाहि जरीही विश्व अवघे धुंडोनिया पाहसी,


  मी राजाचि असे, तु परी तुजविणे व्याकूळ, गे तू मला,


  हे देवी, वरि सत्वरी,”म्हणत तो कल्लोळ हो जाहला. ॥२०॥


  “धिक्कारासिच योग्य हा शठ असे, घालू नको याजला,


  माला जी विलसे त्वदीय करि की वाटे मला कोमला,


  पाहे मी चढुनी प्रभुत्व-मद या दीना जना पीडिले,


  दुष्टा साह्य करोनि दुःख बहुते आम्हा असे दीधले ॥२१॥


  “केली गे बहु वल्गना, परिकृती. ही शून्य याची असे,


  यासी स्वत्व नको, न अन्य जगती स्वार्थाविणे या दिसे;


  यासी देव नको, न धर्म, गुरुही; देशास कोणी पुसे?


  भाषेची बहु लाज, दासचि सदा द्रव्यार्थ हा होतसे ॥२२॥


  “हा खोटा, बहु नीच घातकि असे पाजीहि संभाषण-


  यासी जे करिती, बहु पतित ते, लागे तया दूषण.”


  देवीसी वदती विषादहि जया तद्दर्शने वाढला,


  चाले ती पुढती, अहो, तिजसिही तो मूर्खधी भासला. ॥२३॥


  देवी तै वर पाहण्या फिरत हो त्या मंडपाभीतरी,


  आली, जेथ बसे विभूति सुखदा जी शांतची अंतरी,


  घाली माळ गळा, झणी बघुनिया मूर्ती अशी सावळी,


  होता दर्शन तप्तचित्रा निवले, ऐसा असे तो बळी ॥२४॥


  होती मुग्ध जरी विभूति, न जिने वर्णीयले विक्रमा,


  केला न प्रकट प्रताप-महिमा, जो नावडे सत्तमा,


  मात्रेची नलगे स्तुतीच करणे, रोगीच की येतसे,


  ज्याच्या अंगि नसे मुळी गुणहि तो कीर्तीच वर्णीतसे ॥२५॥


  टाळ्या थोर कडाडिल्या जयि तिने माला गळा घातली,


  केलाही जयघोष, तत्समयि हो देवी पहा बोलिली,


  “ऐका मद्वच सभ्य हो सकल ही याते स्वये मी वरी,


  येणे साच तुम्हा समक्ष स्वमुखे, येथे स्वकीर्ती वरी--॥२६॥


  “नाही वर्णिती, सत्य हे, परि अता मी सांगते सर्वही,


  जाणा सन्मणि हा असे खचितची सर्वा तुम्हा श्रेष्ठही,


  सारा जन्मचि वेचिला, हा खरा, लोकार्थ येणे पहा,


  झाला त्याकरिता अहो ! नृपतिच्या रोषासिही पात्र आहा ॥२७॥


  “सोसी दुःख अनेक आणिक सुखे कारागृही जातसे,


  सोडीना परि तो स्वकार्यहि, तया त्रैलोक्य वंदीतसे,


  मानी हा परमेश सत्य जनता, तीसी भजे नित्यही,


  रात्रंदीन झटे, करी सतत हो सेवा पहा सर्वही ॥२८॥


  धैर्य मेरु खरा, प्रतापगिरिची उत्तुंग शैले वरी,


  शौर्य दाशरथीच कांपति अरी निर्वैरही त्या करी;


  बोले बोल मुखे जनांसि शिकवी, वर्ते जसे सांगणे,


  सांगे वेद जनी बृहस्पतिपरी ‘आश्चर्य’ ब्रह्मा म्हणे ॥२९॥


  राजद्वारी न मान्यता मिळविण्या इच्छा कदा जाहली,


  स्वार्थाचा लवही न चित्ति, जनता-कार्यी तनू वाहिली;


  तेजो-सूर्य नभी दिशे उगवला, पाहूनि तारांगणे,


  लाजोनी निघती, गमे यम तया धाडीत बोलावणे. ॥३०॥


  “गेले शत्रु समस्त कोणी नुरले, निर्वीर उर्वीतल-


  झाले, लोक अपार-भार मिळती वाढे तयांचे बळ;


  देशाची जनता स्वतंत्र करण्या कार्यी बहू जो पडे,


  मोठी भीति नृपा पडे परि न जो त्याच्या करी सांपडे ॥३१॥


  यासी मान नको, परी जगति की झाला पहा मान्यही,


  यासी अर्थ नको, परी जन तया देती स्वये प्राणही,


  यासी नाव नको, सरस्वति परी विश्वात या गातसे,


  ज्ञानी साच, जणु बृहस्पतिच की हा मानुषी येतसे ॥१३॥


  ऐसा हा मम एक भक्त जगती आनंद मन्मानसी,


  माते हा भजला म्हणोनी जगि या मोदे वरी याजसी;


  रत्ना योग्य सुवर्ण-कोंदण पहा तैसी परी जाहली,


  आनंदे जगही समस्त भरले, देवीही आनंदली ॥३३॥


  ***


  स्त्रग्धरा-वृत्त


  ऐसा आनंद झाला, वधुवर उभयां थोर सन्मान केला,


  लग्नाचा सोहळाही बहुत दिन तदा सर्व विध्युक्त झाला,


  आणोनी तीस पुष्पे, अधिक तिन अशी, जो सखाराम नामे,


  माळा जाणा तयांची करुनि बहुमुदे, घालि दोघांसी प्रेमे ॥३४॥


  ***


  ईश-प्रार्थना


  


  आर्या-गीति


  हे ईशा, परमेशा ! माते दीना जनासि तारावे,


  लावावे योग्य पथा, माझे मालिन्य सर्व नासावे ॥१॥


  धर्मी आवड लागो, देशार्थहि प्रीति मन्मनी उपजो,


  कर्णी सच्चरित पडो, लाभो सत्संगनित्य, पावन जो ॥२॥


  अति दुष्ट नष्ट मत्सर, त्याचा चित्तासि स्पर्श नच होवो;


  दुर्वासना मनाला, माझ्या, ईशा ! कदा न ती मळवो ॥३॥


  लागो कदा न व्यसनहि, शीलाला नीतिलाहि बाधक जे;


  न घडो कृती तयाची, जेणे आर्यत्व हे न मज साजे ॥४॥


  स्वातंत्र्याची इच्छा, माझ्या, चित्ती प्रभो ! वसोद्यावी,


  ज्याची सर्व जगाने, तुष्टमने, थोरवी सदा गावी ॥५॥


  परदास्य पाप घोरचि, काया-वाचा-मने न ते व्हावे,


  स्वातंत्र्याच्या गगनी, मन्मानस हे सदैव विहरावे ॥६॥


  मद्देहे बहू देवा, नित्य घडो मातृभूमीची सेवा,


  होउनि स्वार्थी जगती, न कदा भूभार जन्म मम व्हावा ॥७॥


  इंद्रवज्रा-वृत्त


  लागो न हा मत्सर मन्मनाते,


  होवोहि दुर्वर्तन या न हाते,


  बोले न वाचा कधि दुष्ट वाणी,


  देई वरा यासिच, चक्रपाणी ! ॥८॥


  वसंततिलका-वृत्त


  हे ईश्वरा, प्रभुवरा, मजसी कृपाळा,


  तारी, जरी पतित मी, बहू हे दयाळा,


  आता जरी मजसि दे, तव पादसेवा,


  जेणे भवाब्धि तरण्या बळ येइ देवा ॥९॥


  


  २


  जीवनाचे साफल्य


  “But we men of thought must each of us fight against the temptation that befalls us in moments of fatigue and unsettledness, of repairing to a world beyond the battle called either God or Art or Freedom of the Spirit or those distant regions of the mystic soul. For fight we must, as our duty lies on the side of the ocean—on the battle-ground of men.”


  -- Romain Roltand


  जीवनासंबंधी विचार निघाला की अगदी परस्परविरोधी वृत्ती गोंधळ माजविताना दिसू लागतात. जीवनाच्या क्षेत्रात प्रथमच पाऊल टाकणाऱ्या बालकाची उत्साहाने ओसंडणारी वृत्ती आपणास आशावादी बनविते, तोच अनुभवाने अनुत्साह झालेल्या जीर्णवृद्धाची क्षीणवृत्ती निराशावाद दाखविते. आशेच्या आसऱ्याने सुखाची साधना चालविणाऱ्या प्रवृत्तीबरोबरच नश्वरतेच्या निश्चयाने जीवनाची कामनाच खुडून टाकणारी निवृत्ती वावरत असते. जीवन सुखमय आहे या कल्पने इतकीच जीवन दुःखमय आहे ही कल्पनाही रुळलेली आहे सत्ता, संपत्ती, स्त्री ही सुखाची साधने आहेत अशा विश्वासाने कीर्ती आणि प्रीती यांच्या उपासनेत मग्न असणाऱ्या लोकांच्या बरोबरच अर्थ आणि कामही दुःखाची मुळे आहेत, अशा निष्ठेचा पुरस्कार करून धर्म आणि मोक्ष यांच्या निर्मितीतच साफल्य मानणारे लोकही दृष्टीस पडतात. जीवनाच्या एकाच क्षेत्रात वावरणाऱ्या या लोकांमधील हा विरोध पाहिला म्हणजे जीवन ही एक मोठीच भूलभुलाई असावी असा संशय येऊ लागतो. जीवनाचे प्रयोजन काय याचा शोध जीवनात करायचा की कल्पनेत करायचा याविषयी जर बुद्धीचा निर्णय होऊ शकला, तर या कोड्यातून सुटण्याची शक्यता आहे. जीवनाचे साफल्यजीवनालाच सिद्ध करता येईल. मानवी जीवन हे विश्वजीवनाचे एक अंग आहे आणि मानवी जीवनाचे साफल्य विश्वजीवनाच्या साफल्यात अन्तर्भूत आहे, ही गोष्ट प्रथम दृढ ध्यानी धरली पाहिजे. मानवी जीवनातील साफल्य काय, या प्रश्नाच्या उत्तरावरच व्यक्ति जीवनातील साफल्य काय याचेही उत्तर अवलंबून आहे. विश्वातील एकंदर रचनेत आणि विकासात व्यक्तीला महत्त्वाचे स्थान असले तरी व्यक्तीच्या विकासाला स्वतंत्र सामर्थ्य नाही. विश्वविकासातच व्यक्तीचा विकास शक्य आहे. जीवनातील हा महत्त्वाचा सिद्धान्त डोळे आड झाल्यामुळेच भ्रमोत्पादक तत्त्वज्ञाने निर्माण होतात आणि जीवनसाफल्याचे प्रश्न बिकट होत जाऊन शेमटी जीवनाचे वैफल्य भासू लागते. व्यक्तिजीवनातील सर्व प्रेरणांचा समन्वय ज्या साधनेत झाला नाही. ती साधना संपूर्ण सत्य प्रकट करू शकत नाही. विश्वजीवनातील संपूर्ण प्रवृत्तींचे आकलन झाल्यानेच व्यक्तिजीवनातील विरोधी वृत्तीचा समन्वय होऊ शकेल. विश्वजीवनातील संपूर्ण प्रवृत्तींचे ज्ञान होण्याचे अत्यंत नजीकचे व खात्रीचे ठिकाण म्हणजे व्यक्तिजीवनच होय. या व्यक्तिजीवनातील संपूर्ण वृत्तीचे आकलन करण्याचा प्रयत्न हाच जीवनाचा खरा धर्म आहे. जितक्या अंशाने हा प्रयत्न सत्यपूर्ण असेल तितक्या अंशाने जीवन सफल होत जाते; व त्या प्रयत्नात जेवढे असत्य लपून राहिले असेल तेवढ्यापुरते जीवनाचे वैफल्य प्रतीत झाल्याशिवाय राहत नाही. जीवनाचे प्रयोजन जीवनातच शोधावयाचे याचा हाच अर्थ होय.


  विश्वजीवनाचे प्रयोजन काय म्हणून विचारले असता त्याला एकदम ठराविक साच्याचे उत्तर देणे म्हणजे आपल्या अज्ञानाचे प्रदर्शन करण्यासारखे आहे. जीवनाचा धर्म शोधला जात आहे. आणि जीवनाचे तत्त्वज्ञान बनत आहे. अशा वेळी जीवनाच्या सर्व रहस्यांचे ज्ञान आम्हाला झाले आहे. जीवनाची पूर्णता आम्ही अनुभवली आहे. आमच्या कमरेला जीवनाच्या तिजोरीच्या किल्ल्या लटकून राहिल्या आहेत. अशा आरोळ्या ठोकल्याने काही; भाबड्या लोकांची फसगत झाली तरी विवेकी पुरुष अशा सांप्रदायिक सत्याने संतुष्ट होणार नाहीत. कारण, जीवनाचा प्रश्न हा कोटीबाजपणाने सुटत नाही. मोठमोठ्या तत्त्ववेत्त्यांच्या सिद्धान्तांचे पिरॅमीड आड आले तरी जीवनाचा प्रवाह रुद्ध करण्याचे सामर्थ्य त्यात असणार नाही. वाळूच्या किल्ल्याप्रमाणे जीवनाच्या पहिल्या लाटेसरसे ते ढासळून पडतील यात शंका नाही. जीवन वाढते आहे आणि जीवनाचे प्रयोजनही त्याच्याच बरोबर वाढत आहे. आपल्या समाधानासाठी जरी आपण जीवनाचा प्रश्न सोडविला असे मानले तरी जीवनाला समाधान मिळेपर्यंत तो सोडविण्याचे प्रयत्न चालूच राहातील. मानवी समाजाच्या इतिहासात अनेक संघांनी अनेक प्रकारची ज्ञाने मिळवली आणि अनेक प्रकारचे धर्म व अनेक प्रकारची तत्त्वज्ञाने तयार केली. प्रत्येक शोधकाची दृष्टी आपल्या दर्शनालाच पूर्णदर्शनाचे स्वरूप देण्याची असली तरी जीवनाने हा त्याचा अहंकार मानला नाही. जीवनाबरोबर दर्शनाला बदलण्याची तयारी दाखवावी लागली आहे. उद्दामपणाने आपल्या स्थैर्याची घमेंड बाळगणाऱ्या दर्शनाला जीवनाने कठोरपणे आपल्या मार्गातून दूर फेकून दिले आहे. मागच्या अनुभवाने शहाणपणा शिकून आपण जड शास्त्रांना चिकटून न राहता जीवनालाच शरण गेले पाहिजे म्हणजे जीवनाचे प्रयोजन आपणाला समजेल, प्रगतीची अथवा संस्कृतीची व्याख्या करणे कठीण असले तरी कल्पना देणे शक्य आहे. अव्यवस्थित अशा घटनांची संगती लागून त्यातील परस्पर विरोधांचा परिहार होणे आणि ज्ञानाच्या कह्यात येऊन सर्वांच्या अविरोधाने त्यांची विकासात पूर्णता होणे याला प्रगती म्हणता येईल. मानवी जीवनातील संस्कृतीची कल्पना अशी: मनुष्याच्या जीवनातील सर्व प्रवृत्तींचे स्वरूप शुद्ध होऊन त्यातील विरोध नष्ट होणे आणि त्याच्या स्वत्वाचा विकास होत राहणे, जीवनाची प्रगती आणि संस्कृती यांचे हे स्वरूप नित्य नवे रूप धारण करणारे, वर्धिष्णुजयिष्णु असणार हे उघडच आहे. यासाठी अखंड शोध आणि अखंड साधना चालविली पाहिजे. विश्व-जीवनाची किल्ली व्यक्तिजीवनातच असल्यामुळे जीवनाजा प्रयोग निराशजनक होण्याचे कारण दिसत नाही. व्यक्तीच्या जीवनात ध्येयकल्पना सारख्या उत्पन्न होत असतात. मनुष्य हा सृष्टीचे बालक आहे. आणि बालकाच्या आशावादाने व उत्साहाने तो आपल्या जीवनाच्या कल्पना बाधीत असतो. निसर्गाचे ज्ञानही तो आपल्या कल्पनाशक्तीने वाढवून शुद्ध करून घेतो. जड बंधनांनी जखडलेल्या परिस्थितीतही तो आपल्या कल्पनाशक्तीने स्वातंत्र्याला स्थान निर्मितो. कालचे चिंतन, आजचे वर्तन आणि उद्याचे कथन या सर्वांचे एका सूत्रात ग्रथन करण्याची त्याची आकांक्षा मोठी उदात्त आहे. व्यक्तीची पूर्णता या त्याच्या द्रष्टेपणातच सिद्ध होणार आहे. मनुष्य हा जीवनाचा द्रष्टा आहे याचा अर्थ स्पष्ट केला पाहिजे. जीवन-दर्शन हे पूर्ण होण्यासाठी मनुष्याने आपल्या सर्व शक्तींचा योग्य विनियोग केला पाहिजे. दर्शन हे केवळ बौद्धिक नाही. तो अत्यंत महत्त्वाचा एक अनुभव आहे. या कल्पना जितक्या सत्य होत जातील, तितक्या यशस्वी होत जातील यात शंका नाही. परंतु कल्पनांचे सत्यत्व पारखण्याची सोय जर जीवनात ठेवली नाही, तर कल्पना ही केवळ भ्रमात्मक होत जाण्याचा संभव आहे. जीवनकल्पना ही काही अंशी सत्य आणि भ्रम यांच्या मिश्रणाने झालेली असते. अग्नी धुमसत असला म्हणजे तो धूममिश्रित राहतो. तो जितका प्रखर होत जाईल तितका रंगरहित धूमरहित होत जातो. जीवनकल्पनेचे असेच आहे. जीवनाची कल्पना जीवनातच पारखून घेतली पाहिजे. जीवनाच्या प्रत्यक्ष भूमीवर या कल्पना जितक्या मूर्तीमंत होऊ शकतील. तितके त्यांचे सत्यत्व सिद्ध होत असते. यासाठी जीवनाचे द्रष्टेपण केवळ बौद्धिक अथवा भावनात्मक कल्पनांत सिद्धान्तात नाही. ते परिणामकारक प्रत्यक्ष विश्वातील कर्तृत्वात सिद्ध झाले पाहिजे, जीवनात यशस्वी होणारी कल्पना शोधून काढणे आणि जीवन सर्वथैव यशस्वी करून दाखविणे हेच द्रष्टेपण होय. मनुष्यप्राण्याचा जीवनातील मोठा अधिकार या द्रष्टेपणानेच सिद्ध होत आला आहे.


  जीवनसाफल्याच्या शोधात असणाऱ्या साधकाला या दोन महत्त्वाच्या सिद्धान्तांचा स्वीकार अवश्य केला पाहिजे. जीवनाच्या आरंभी आपल्या हृदयाशी असलेल्या सर्व कल्पना घेऊन त्याने ध्येययात्रेवर निघाले पाहिजे. श्रद्धा ही जीवनातील मोठी दूती आहे. जीवन सफल झाले पाहिजे, जीवन निदर्शक असणार नाही अशी श्रद्धा वाढत जाणे हेच जीवनातील यश आहे. अनुभवांनी कल्पनातील असत्य अंश जळून गेला तरी जीवनाच्या मांगल्यावरील, जीवनाच्या अर्थपूर्णतेवरील श्रद्धा वाढत गेली पाहिजे. जीवनाच्या यात्रेनंतर जर आपली ही श्रद्धा डळमळू लागली तर आपला प्रयत्न चुकला असे समजण्यास हरकत नाही. आपल्या जीवनातील कोणत्याही कृतीशी प्रतारणा न करता अत्यंत सत्यनिष्टेने आणि स्वार्थत्यागपूर्वक जर प्रयत्न करीत राहिले, तर जीवनाच्या अंती ही श्रद्धा अधिक दृढमूल झाल्याचे आढळून येईल. खऱ्या कल्पनेमध्ये कर्तृत्वाला जन्म देण्याचे मोठे सामर्थ्य असते. कल्पनेतील अपूर्णता कर्तृत्वानेच निघून जाते. यासाठी आपल्या सर्व कल्पनांचा संपूर्ण स्वीकार करून कर्तृत्वाच्या कसोटीवर त्या सारख्या घासून पाहणे हा जीवनाचा मुख्य साधनमार्ग आहे. मानवी अन्तःकरणातील सर्व प्रवृत्तींचा स्वीकार करण्याचे धैर्य असले तर आरंभी वृत्तींचा विरोध दिसून येईल, आणि त्यांच्या परिहाराचा मार्ग केवळ कल्पनेने मिळणार नाही, हेही आढळून येईल. परंतु आपल्या सर्व वृत्तींचा जास्तीत जास्त समन्वय ज्यात घडेल त्याचे आग्रहपूर्वक आचरण करण्याचे ठरविले, तर ज्या कल्पना प्रत्यक्षविरोधी आणि सत्यरहित असतील त्यांचा आपोआपच विलय झालेला आढळेल. त्यामुळे आपली जीवनश्रद्धा वाढून अधिक योग्य समन्वय उचलण्याची लायकी आपणात येईल. परिस्थिती ही जड नसून अनेक भूतकालीन घटनांचे कल्पनासामर्थ्य आणि कर्तृत्व तिच्यात सामावलेले असते. आपल्या कल्पना सामर्थ्याने आणि कर्तृत्वाने आपण तिला धक्का दिल्याने तिच्यात अनेक बनाव उत्पन्न होण्याची लायकी दिसू लागते. आपली कल्पना जितकी शुद्ध आणि तीव्र होत जाईल तितक्या अंशाने आपले कर्तृत्व प्रभावी होते व त्यामुळे परिस्थितीत बदल घडत जातो. मानवी मनःशक्ती आणि नैसर्गिक परिस्थिती यांच्या या परस्परसंघर्षामध्ये जीवनातील ध्येय कल्पना मूर्तस्वरूप धारण करू लागतात, व जीवनाच्या दर्शनाचा प्रत्यक्ष लाभ होत गेल्याने जीवनसाफल्याची प्रतीती होत जाते. अध्यात्मवादी संत ध्येयवादी समाजसुद्धा एक आणि प्रार्त भावान् कलोपासक या सर्वांच्या आयुष्यात जीवनसाफल्याच्या अनुभूती दाखला सापडतो. कल्पनाहीन कर्मठाला, कहींहीन कल्पना वाद्याला जीवनहीन कलावंताला जीवनाचे वैफल्य भासत असते; आणि आपल्या आयुष्याचा भेसुरपणा प्रामाणिकपणे उघड करण्यास तो धजत नसल्यामुळे तो खोट्या कल्पनांची अफू खाऊन आपल्या जीवनवैफल्याचे तीव्र दुःख क्षणभर विसरतो. प्रत्यक्ष जीवनात अपेशी झाल्या कारणाने जीवनाच्या ध्येयावरील त्याची श्रद्धाच नाहीशी झालेली असते. त्यामुळे जीवनाच्या प्रत्यक्ष प्रश्नांना डावलून तो केवळ कल्पनेच्या अथवा बाह्य कसरतीच्या आहारी जातो. जीवन वैफल्याचा अनुभव आल्यावर मर्दपणाने जीवनाचा त्याग करण्याचे सामर्थ्य त्याला असत नाही, आणि प्रत्यक्ष कर्तृत्वाच्या भूमीवर आपल्या कल्पनांचे मनोरे उभारण्याची त्याला शक्ती नसल्याने तो केवळ अंतराळातच आपले स्वर्ग बसवू लागतो. पण ही वंचना आहे. पुरुषार्थी साधकाने या वंचनेपासून सावध राहिले पाहिजे.


  मानवी मोठेपणा द्रष्टेपणात असतो हे जर खरे असेल, तर आपल्या मानसिक सृष्टीत उत्पन्न होऊन पुंडावा करणाऱ्या अनेक भ्रामक वृत्तींना आपण बुद्धि किरणांखाली भाजून काढले पाहिजे. कर्तृत्वातून उत्पन्न झालेल्या कल्पनेने ज्याप्रमाणे मानवीजीवन सफल होते, त्याचप्रमाणे कर्तृत्वशून्य कल्पनेने मानवीजीवन विफल होते हेही ध्यानात धरिले पाहिजे. सत्यनिष्ठा प्रखर असेल तर असल्या भ्रामक कल्पनांचा निरास झाल्याशिवाय राहणार नाही. परंतु मनुष्याचा स्वभावच कल्पना निर्माण करण्याचा असल्यामुळे खऱ्या कल्पनांप्रमाणे खोट्या कल्पनाही त्याच्या मनात उत्पन्न होत राहतात. खऱ्या-खोट्याचा निर्णय करण्याचे मुख्य साधन जे प्रत्यक्ष आचरण ते एकदा वैफल्यवादाने शिथिल झाले म्हणजे कल्पनांचा काला होतो; आणि मनुष्याचा श्रेयोमार्ग पूर्णपणे रुद्ध होऊन तो आपल्याच असत्य कल्पनात मरून जातो.


  इतिहास आपणाला अशी साक्ष देत आहे की जीवनाच्या प्रत्यक्ष क्षेत्रात श्रेद्धेने प्रयोग करणाऱ्या अनेक साधकांना साफल्य मिळालेले आहे. शुद्धबुद्धीने सुचविलेल्या जीवनध्येयाचा पाठलाग करणाऱ्या पुरुषाला अश्रद्धेची बाधा कधी झाली नाही. अशा प्रयत्नांच्या मालिकांनी जीवनाचा इतिहास नटलेला आहे. याच्या उलट, सत्य पाहण्याचे सामर्थ्य कमी झाल्यामुळे जीवनाचा त्याग करून, कल्पनेच्या आहारी गेल्याने जड बनून गेलेल्या संप्रदायांनी जीवनाचा ग्रंथ जागोजाग डागळलेलाही आहे.


  जीवनाचा असा एक सिद्धान्त समजण्यास हरकत नाही की अत्यंत सत्यनिष्ठेने आपण आपल्या अंतरीची स्फुरणे जर तपस्यापूर्वक श्रवण केली आणि श्रद्धेने त्यांच्या सिद्धतेसाठी आपण साधना करू लागलो, तर या साधनेतच आपल्या स्फुरणाची अशुद्ध रूपे नाहीशी होऊन त्यांचे शुद्ध स्वरूप प्रकट होऊ लागते. अंतरीची हाक न लाजता, न भिता ऐकणाऱ्या हृदयदेवाच्या पूजनात आपले सर्वस्व अर्पणाऱ्या भक्ताला जीवनाने दगा दिल्याचा दाखला अद्यापी उपलब्ध नाही. जीवनाशी जर आपण प्रतारणा करणार नाही तर जीवन आपणाशी कधीच प्रतारणा करणार नाही. केवळ बुद्धीने, केवळ भावनेने अथवा केवळ शरीराने नव्हे तर कायावाचामने करून आपण जीवनाचा शोध चालविला तर तो सफल होईलच होईल.


  जीवनात जी सत्याची, सौंदर्याची, साधुत्वाची मंगल दर्शने प्रतिभेच्या दृष्टीपुढे चमकतात त्यांच्या सिद्धीची साधना मनुष्याने अविरत चालविली पाहिजे. प्रतिमेच्या दृष्टीला दिसणारी ही मांगल्याची स्वप्ने प्रत्यक्ष सृष्टीत मूर्तिमंत करण्याची नमाला उमेद वाटावी, बुद्धीने त्यांच्या साधनांची सिद्धता करावी आणि शरीराने त्यांच्या निर्मितीसाठी झिजावे असा जर जीवनयोग अखंड चालेल, तर वैफल्याचा विषारी वायू जीवनाला कधीच बाधणार नाही. धर्म, अध्यात्म, कला यांची ध्येये मानवी जीवनाची सफलता कशात आहे हे सुचवीत आहेत. तथापि जीवनाच्या जिवंत स्पर्शाला पारखी झाली असता हीच ध्येये मनाला मूढ बनविण्यास आणि पुरुषार्थापासून पराङ्‌मुख करण्यास कारण होतात, हे विसरून चालणार नाही. जिवंत असता जितकी तारक, तितकीच जड झाल्याने ती जीवनाला मारक होतात. मग मोठा अट्टाहास करत त्यांच्या जोखंडाखालून मानवी मनाची मुक्तता करण्याचे कार्य करावे लागते.


  जीवनाच्या उदात्त ध्येयांचा प्रत्यक्ष आविर्भाव करण्यासाठी मानवाचा चाललेला प्रयत्न मधूनमधून विफल झाल्यासारखा वाटतो आणि वैफल्याच्या जाणिवेने त्याला ग्रासल्यामुळे अश्रद्ध आणि अनुत्साह होतो. इतकेच नव्हे तर आपल्या दौर्बल्याच्या जाणिवेने लाज्जिन न होता जीवनाविषयीची तर्कटी, उपहासी आणि श्रद्धेची व प्रयत्नवादाची रवानी करण्यात भूषण मानण्याची वृत्ती प्रतिष्ठितपणा मिळवू लागते. आपल्यापेक्षाही टवाळखोर अश्रद्धेने जीवनाचा विकास अधिक रुद्ध होत असल्यामुळे तिचा प्रतिकार अतिशय नेटाने करणे अवश्य आहे.


  सृष्टीतच सत्ययुग निर्माण करण्याची हिंमत देणाऱ्या कवींच्या कल्पनेबद्दल समाज त्याचा नेहमी ऋणी राहील. परंतु सत्ययुगाच्या निर्मितीचे प्रयत्न सोडून केवळ काल्पनिक स्वर्गातील सुखोपभोगांविषयी लोलुपतेने लाळ घेटणारा जीव हा उपहासस्पदच मानिला पाहिजे. चातुर्वर्ण्य, आश्रमव्यवस्था इत्यादी साधनांचा जीवनाच्या प्रत्यक्ष क्षेत्रात जेव्हा विचार व आचार चालू होता, अर्थ-कामांची प्रत्यक्ष योजना करीत असता ज्या धर्म-मोक्षांच्या कल्पना वापरल्या जात होत्या त्यांनी जीवनाला समृद्ध केले, सु-संस्कृत केले, यात शंका नाही. परंतु प्रत्यक्ष स्थितीशी स्पर्श न ठेविता केवळ शब्दविलास चालू झाल्याने त्या सर्व ध्येयकल्पनांतील सत्यत्व नाहीसे झाले; आणि पृथ्वीचा आधार सुटल्याने स्वर्गाची प्रतिष्ठाच नष्ट झाली. स्वर्गाचे स्वप्न प्रत्यक्ष जीवनात पहावयास मिळाले पाहिजे. निराश जीवनाच्या भकास हृदयात पसरलेली स्वर्गाची कल्पना म्हणजे एक भेसूर थट्टा आहे. परमेश्वराचे अस्तित्व जर पृथ्वीवर प्रकट होऊ शकले नाही, त्याची दया वा त्याचे प्रेम हे जर जीवनातील नैघृण्य आणि वैषम्य दूर करण्यास समर्थ झाले नाही तर अशा केवळ परमेश्वराचा पृथ्वीशी संसर्ग टाळणाऱ्या परमेश्वराचा, जीवनाला काय उपयोग? जीवनाच्या बाजारात जी वटविता येणार नाही अशी श्रद्धेची नऊ लाखांची हुंडी झाली तरी ती कवडी किंमतीचीच नव्हे काय? आज असा अनुभव येत आहे की, जीवनाचे प्रश्न सोडविण्याची धमक जर धर्मात नसेल तर जीवन अशा धर्माची प्रतिष्ठा चालविण्यास तयार नाही, केवळ कल्पनाविलासात आपल्या दुःखांचे परिमार्जन करा असाच धर्माचा अर्थ असेल, तर धर्म हे एक भोळ्या लोकांना भक्षण करण्याकरिता भामट्यांनी उभारलेले मोठे थोतांड आहे. धर्माने जीवनाचे दुःख दूर करण्यास आपल्या मानवी श्रेष्ठपणातून खाली उतरले पाहिजे; नाहीतर आपल्या पोकळ पांडित्याने विटलेल्या जीवनापुढे माघार घेतली पाहिजे. धर्माने कर्माला वळण तरी लाविले पाहिजे, नाहीतर आपण स्वःतच जीवनातून निघून गेले पाहिजे.


  आजपर्यंत जीवध्येये जीवनात सिद्ध करण्याचे अनेक प्रयत्न झाले. जीवन आहे तोपर्यंत प्रयत्न चालविलाच पाहिजे. पण या जीवनानंदाला पारखे झालेले प्रयत्नाला कंटाळून केवळ ध्येयात रमण्याचेच तत्त्वज्ञान सांगू लागले आहेत ! संसार मिथ्या आहे, प्रयत्न विफल आहे, कर्म हे केवळ दुःखमूल आहे, अशा वृत्तीने आपल्याच कल्पनाब्रह्मात रममाण होण्यात कृतार्थता मानणारे प्रामाणिक नाहीत आणि पुरुषार्थीही नाहीत. मिथ्यावाद ज्याला पटला त्याच्या आयुष्यातील उत्साह नष्ट होतो खरा, परंतु जीवनाशा नष्ट न झाल्यामुळे तो आपल्या जीवनाचा धर्म सोडून केवळ अधर्माने पिंडपोषण करतो. देहाची आसक्ती न सुटल्यामुळे त्याची देहकार्ये होतच राहतात; तथापी देहविषयक जबाबदाऱ्या न मानण्याचे तत्त्वज्ञान त्याने बनविले असल्यामुळे त्याची जीवनविषयक कर्तव्ये मात्र नष्ट होतात. कल्पनाब्रह्माच्या नादी लागून सामाजिक सत्कर्माचा त्याग करणारे हे दांभिक वेदान्ती आपल्या पोटासाठी वाटेल त्या अधर्मकर्माचा अंगीकार करू शकतात. व आपल्या कर्माची नैतिक जबाबदारी घेण्याची त्यांना गरज वाटत नाही. आपल्या बऱ्यावाईट कर्मांचा आपल्या कल्पना ब्रह्माला लेप लागत नाही तोपर्यंत आपल्या मोक्षस्थितीला बाध येत नाही असे मानून जीवनकर्माविषयी ते निःशंक होतात. या भ्रम-ब्रह्मवादी वेदान्त्यांना मोक्ष मिळतो की नाही याचे आपल्याशी गमक नसले, तरी हे लोक जीवनातील सुखे अपेक्षूनही जीवनाचे देणे देत नसल्यामुळे जीवनाशी प्रामाणिक राहत नाहीत एवढे निश्चित म्हणता येईल. प्रामाणिकपणा न पाळणारा कोणताही मनुष्य पुरुषार्थी म्हणविण्याला लायक नाही. शंकराचार्यांचा अद्वैतसिद्धान्त हा जीवनात अनुभविण्यासाठी होता. प्रदीर्घ साधनेने कर्मातच मुक्ती मिळविण्याचा त्यांचा दिव्य संदेश कालांतराने लोपून त्यांच्या उज्ज्वल संन्यासधर्माचे हसे झाले. ज्ञानेशादि संतांचा भागवत धर्माचा प्रेमसंदेश जगाला आनंदाने आवार बनविण्याच्या महनीय आकांक्षेने प्रवृत्त झाला; पण त्यांच्या अनुयायात जीवनाचे प्रश्न वीरवृत्तीने सोडविण्याची धमक न राहता टाळकुटेपणाने त्या प्रश्नांपासून पळण्याची वृत्ती शिल्लक राहिली. रामकथा ब्रह्मांड भेदून पैलाड नेण्याच्या आशावादाने झालेल्या समर्थांच्या अनुयायांनी झोळी घालून पोट भरण्याचा लाजिरवाणा संप्रदाय निर्माण केला. ही आपल्या नजिकची दृश्ये आपल्याच इतिहासातील ही चित्रे पाहिली म्हणजे जीवनाचा स्पर्श सुटलेल्या कल्पनेची कशी राख होऊन जाते ते दिसून येईल.


  हा धार्मिक ध्येयवाद जीवनाचे प्रश्न सोडविण्यास असमर्थ झाला असे पाहून एकोणिसाव्या शतकात समाजिक आणि राजकीय ध्येयवाद निर्माण झाला. पाश्चात्यांच्या ध्येयवादातील कल्पनेने मोहिम होऊन काहीशा स्वतंत्रपणे, तर काही अशी आपल्या परंपरेशी जुळेल अशा रीतीने कित्येक सुधारक आणि देशभक्त यांनी आपल्या समाजात नवीन ध्येये पेरिली. समता आणि स्वातंत्र्य, बुद्धिवाद आणि कर्मयोग यांच्या जोपासनेखाली नव्या उत्साहाने आणि श्रद्धेने समाजातील पुरुषार्थी लोक साधना करू लागले. मोठी आशा वाटली की हा सामाजिक व राजकीय ध्येयवाद तरी यशस्वी होईल, पण आज पन्नास वर्षांच्या प्रयत्नांनंतर असे आढळून येत आहे की, महाराष्ट्रात या सामाजिक ध्येयवादातील लोकही नामस्मरणीय टाळकुटे आणि संन्यासी यांच्या मालिकेत येऊन बसत आहेत; आणि भारतीय स्वातंत्र्याच्या ध्येयवादाने प्रेरित झालेल्या कित्येक पुरुषांची यात्रा संशयवादाच्या कर्मभूमीत खचत चालली आहे. केवळ ध्येयवादाच्या जपाने ध्येयवाद सिद्ध होत नाही. जीवनाच्या क्षेत्रात तो आचरण्याचा प्रामाणिक प्रयत्न चालला पाहिजे.


  हा प्रयत्न क्लेशाचा असल्यामुळे ध्येयसिद्धीपर्यंत दम धरण्याची पात्रता ज्यांच्यांत नाही त्यांनी प्रामाणिकपणे आपले दौर्बल्य जाहीर करावे म्हणजे जीवनाचा प्रवाह निष्कारण अडविला जाणार नाही. ज्यांना स्वातंत्र्य अव्यवहार्य वाटते, त्यांनी तसे उघड सांगावे, परंतु आपल्या हृदयातील स्वातंत्र्याची ज्योत मालविल्यानंतरही त्यांनी समाजाला खोट्या मार्गांवर नेण्याचे अप्रामाणिक प्रयत्न करू नयेत. शिक्षण, समता, बुद्धिवाद हे प्रयत्न अशा सीमेवर आले आहेत की, सामाजिक जीवनाचा आमूलाग्र विचार करून अत्यंत स्वार्थत्यागाने मूलग्राही फरक करावे लागतील.


  राजकीय स्वातंत्र्याशिवाय भारतीय जीवन अर्थपूर्ण, उद्योगमग्न, उत्साहयुक्त होणार नाही. स्वातंत्र्य हाच धर्म, स्वातंत्र्य हाच उद्योग आणि स्वातंत्र्य हेच सुख, असे सांगणाऱ्यांनी स्वातंत्र्यापूर्वी धर्माची कास धरा, स्वातंत्र्यासाठी श्रीमंत होण्याचा उद्योग करा, स्वातंत्र्यासाठी आपले भारतीयत्व सोडून जातीयत्व स्वीकारा, राष्ट्राभिमान टाकून प्रांताभिमान बाळगा असल्या प्रगतीविरोधी खुळचट कल्पनांचा पुरस्कार करण्याने या ध्येयवादी संप्रदायाचा नाश होत आहे. स्वातंत्र्यध्येय सत्य असून त्याचा पुरस्कार जर होत नसेल तर आपले नैराश्य उघड कबूल करणे चांगले. आपल्या अंगातील पराक्रमाची रग कमी झाल्यानंतर जीवनातील प्रयोगाला आपल्या जीर्णत्वाने अडकवून ठेवण्याचे पातक तरी माणसाने करू नये. आपल्या हृदयातील सत्यदेवाला स्मरून आपला पराभव कबूल करावा. जर ध्येये बरोबर असतील तर नवीन सामर्थ्यवान प्रयोगकर्ते पुढे येतील. निदान आपली जीवनावरील श्रद्धा तरी मलीन होऊ देता कामा नये. पराभवापेक्षा वंचना वाईट आहे. आत्मवंचना ही मनुष्यबुद्धीला इतकी सहज आहे की, तीव्र सत्यनिष्ठ पुरुषच ती टाळू शकेल. महाराष्ट्रातील धर्मध्येयवाद तर बहुतेक मृतच झाला आहे; परंतु समाज ध्येयवादही वंचनेच्या भोवऱ्यात सापडून विनाशाच्या मार्गाकडे चालला आहे.


  जीवनसाफल्याच्या मार्गावर क्लेशांचे डोंगर पाहून हताश होत चाललेले महाराष्ट्रीय सुशिक्षितांचे दुबळे मन कलेच्या विलासात जीवनवैफल्य विसरण्याचा प्रयत्न करीत आहे. जीवनाचे प्रश्न सोडविण्याची बुद्धीची तयारी नाही आणि हे सरळपणाने कबूल करण्याचे मनोधैर्य नाही अशा मंडळींनी काल्पनिक सृष्टीच्या निर्मितीत आनंद मानावा हे विषादकारक आहे. यामुळे कलेची झपाट्याने अवनती होत आहे. जीवनाच्या गूढ आकांक्षांचे दर्शन करून देण्यासाठी कलेचा जन्म आहे. कलेने जीवन कृतार्थ झाले पाहिजे. परंतु जीवनाचा स्पर्श सुटल्यामुळे कलेमध्ये ताजेपणा दिसेनासा झाला असून केवळ कृत्रिम तंत्राचा विलास माजत आहे. जीवनाची दुःखे विसरण्याची प्रतिष्ठितपणाला शोभणारी एक वारुणी असे कलेचे स्वरूप झाल्यामुळे महाराष्ट्रातील हताश हृदये तिचा आश्रय करून अधिकच हताश होत आहेत!


  धर्माचा स्वर्ग, समाजवादाचे स्वातंत्र्य आणि कलेचा आनंद काल्पनिक असता कामा नयेत. ती प्रत्यक्षात अनुभविण्यास मिळाली पाहिजेत. जीवनातून जेव्हा ह्या गोष्टी उत्पन्न होतील तेव्हा या सर्वांचे स्वरूप निराळे होईल. कलाकार जर पैशासाठी कलेचा व्यभिचार करणार नाही, आपल्या हृदयाची तळमळ, आपल्या आत्म्याची आर्तता कलेतून प्रकट करण्याइतका तो सत्यनिष्ठ बनेल, तर आजच्या आपल्या वाङ्मयाचे स्वरूप एकदम बदलून जाईल. जीवनातील दुःखांना वाङ्मयात वाचा फुटेल, जीवनाच्या आशांना वाङ्मयात वाव मिळेल, आणि सत्यनिष्ठेने वर्णिलेली स्थिती जीवनाचा भेद करून प्रयत्नांना उन्मुख केल्याखेरीज राहणार नाही. आज कलावंत कलेशी निष्ठा बाळगत नाहीत. त्यामुळे कलेचे शारदेचे दिव्य स्वरूप नष्ट होऊन ती विलासी लोकांची केवळ नर्तकी बनली आहे. कला ही देवता आहे, याची स्मृती कलाकारांना न राहिल्यामुळे तिने केव्हाच ह्या फसवेगिरीतून आपले अंग काढून घेतले आहे. तिच्या भ्रमात्मक मोहिनीवरच रसिक (?)डोलत आहेत. जीवनाशी सत्यनिष्ठ राहणारे तपस्वी कलावंत उत्पन्न होईपर्यंत तिचे खरे स्वरूप पुनः प्रकट होणार नाही.


  जीवनाच्या अशा भेसूर परिस्थितीत सापडलेल्या आपल्या तरुण यात्रिकाचे चित्त भांबावून गेले आहे. धर्म आळशी झालेला, कला विलासी बनलेली आणि सामाजिक ध्येयवादी केवळ वंचक व मार्ग रोधून बसलेले, अशी ही स्थिती पाहून तरुणाचा विवेक सुटत चालला आहे; आणि तो दिङ्‌मूढ होऊन क्रांतीची-सर्वांगीण क्रांतीची-त्वेषाने आरोळी ठोकून आपल्या जीवाचे वैफल्य जाहीर करीत आहे ! धर्मकल्पना; नीतिकल्पना, समाजकल्पना यांनी जीवन केवळ जखडून गेल्यामुळे या अनेक शास्त्रीय बंधनांची त्याला चीड येत आहे; आणि आपल्या जीवनाला अडविणाऱ्या या सगळ्या परिस्थितीपुढे तो आपल्या सर्व कोमल भावनांचा बळी देऊन समाजाचा पायाच उखडून टाकण्याच्या उद्योगाला लागला आहे ! ‘कम्युनिझम्’, ‘टेरॉरिझम्’, ‘नवनीतिवाद’ ही त्याची आजची स्वरूपे असून जीवनाशी असत्यनिष्ठ ठरलेल्या सर्व पूर्वजांच्या विरुद्ध त्याचा हा आक्रोश आहे.


  याने तरी आपणास जीवनातील प्रयोग महत्त्वाचे आहेत याची स्मृती होऊ शकेल काय? याने तरी आपल्या शाब्दिक व काल्पनिक स्वर्गातून खाली पार्थिव भूमीवर उभे राहण्याची आपल्या धर्माला इच्छा होईल काय? जीवनाचे प्रश्न ज्या ध्येयवादाने सुटत नाहीत तो ध्येयवाद एरव्ही कितीही चांगला भासला तरी जीवनात त्याला तडाखा बसल्याखेरीज राहील काय? कर्मठपणाच्या पोटी पाखंडाचा जन्म होतो, याची जाणीव बाळगून शब्दशूर ध्येयवादी आपले अंग झाडून स्वार्थत्यागाला सिद्ध होतील काय? कोणी सिद्ध होवो न होवो, निदान जीवनावर श्रद्धा बाळगणारा सत्याग्रही तरी स्वतःपुरती जीवनाची हाक ऐकिल्याशिवाय राहणार नाही. त्याच्यापुरते तरी जीवन सफल होईल !


  १९३५


  


  ३


  ध्येयवादी जीवन


  परंपरागत अध्यात्मवादी विचारपद्धतीविरुद्ध हल्ली बुद्धिवादाचे बंड उभारण्यात येत आहे. तात्त्विक, सामाजिक राजकीय, वाङ्मयीन इ. जीवनाच्या सर्वच क्षेत्रांत या द्वंद्वाचा धुमाकूळ चालला आहे. वस्तुतः हा विरोध असण्याचे कारण नाही. मनुष्य आपल्या जीवनात अंतरीच्या प्रेरणेमुळे विविध ध्येये निर्मीत असतो, आणि सर्व बाह्य सृष्टीचा विनियोग ह्या ध्येयांच्या सफलतेसाठी करीत असतो. प्रेरणा बुद्धिनिर्मित म्हणता येणार नाहीत. त्यांचे स्वरूप केवळ भौतिक आहे असेही म्हणता येणार नाही. या अंतिम प्रेरणा अतिभौतिक, अतिबौद्धिक असल्यामुळे बुद्धीला त्यांचेवर कुरघोडी करता येत नाही. त्या प्रेरणांचे स्वरूप समजून घेऊन त्यांच्या सिद्धीसाठी साधनांची निर्मिती करणे इतकेच बुद्धीचे क्षेत्र आहे. या प्रेरणा हेच मानवी आत्म्याचे स्थान असल्यामुळे त्यांचा त्याग करण्याचे सामर्थ्य मनुष्यांत असणे शक्य नाही. खरोखर पाहता आजचे बुद्धिवादाचे बंड आता सांगितलेल्या शुद्ध आत्मवादाविरुद्ध नाही. आपल्या परंपरेत विचारदोष, मृत रूढी, भ्रामक कल्पना यांची अडगळ माजल्याने समाजजीवन रुग्ण आणि क्षीण होऊन त्याचा विकास थांबला आहे. त्याच्या विरुद्ध नवविचारांचे युद्ध चालू झाले आहे. या युद्धामुळे समाजाची हानी न होता त्याचा मोठा फायदाच होणार आहे.


  केवळ तार्किक ध्येयवाद आणि ध्येयवादी जीवन यांत मी महत्त्वाचा भेद मानतो. अर्धसत्याच्या पायावर उभारलेला तर्कवाद कितीही जोराची गर्जना करीत राहिला तरी त्याला जीवनाच्या प्रवाहात कोलमडून पडावे लागते. जीवनाच्या सर्व क्षेत्रांतील सर्व न्याय्य आकांक्षाचा संग्रह करून होणारा ध्येयवाद कधी विफल होत नाही. प्रत्यक्ष प्रयोगाने यातील लपून राहिलेले दोष उघडे होतात. यामुळे प्रयोगाच्या प्रगतीबरोबर ध्येयवादाची निर्दोषता वाढत जाते. यामुळे केवळ तर्कवादाला जीवनात स्थान नाही. त्याची भीतीही बाळगण्याचे कारण नाही.


  अध्यात्म, नीती, कला, शास्त्र, आणि भूतसेवा ही मानव्याची महान ध्येये आहेत. या ध्येयाची साधना जीवनाचे दृष्टीनेच चालू राहिली पाहिजे. यातील कोणतेही ध्येय जेवढ्या अंशाने जीवनाचा स्पर्श अस्पृश्य मानील तेवढ्या अंशाने ते एकांगी, असत्य व जड होत जाईल. एका तत्त्ववेत्त्याने म्हटल्याप्रमाणे –‘man is the meeting point of all the aspects of reality’ मानवामध्ये सद्वस्तूचे सारे अंश एकत्रित झाले आहेत. शरीर, मन, बुद्धी, आत्मा या सर्व अंशाना सामावून घेण्याचे काम ध्येयाने करावयाचे असते. यालाच ‘सत्य’ असे म्हणतात.


  सत्याच्या सर्व अंगांची जोपासना करणारा ‘पूर्णयोग’ हाच जीवनाचा खरा ध्येयवाद होय. या पूर्णयोगाच्या आचरणासाठी समाजातील सर्व व्यक्तींना लायक बनविणे हा सर्व सामाजिक संस्थांचा उद्देश असला पाहिजे. ही दृष्टी सुटली म्हणजे जड संप्रदाय, खोटी ध्येये, दांभिक आचरण इ. सर्व घाणेरड्या गोष्टी पसरतात. या सर्वांचा प्रतिकार करण्यासाठी ध्येयवाद पुरुषांची समाजाला नेहमी गरज असते. बदलत्या परिस्थितीमुळे गतार्थ झालेली विचारपद्धती निरुपयोगी ठरलेल्या सामाजिक संस्था आणि अपुरी झालेली नीतिबंधने या सर्वात कालानुरूप योग्य ते बदल घडवू आणण्याचे कार्य या पुरुषांना करावयाचे असते.


  आज समाजातील पद्धती आमूलाग्र बदलत चालल्यामुळे परंपरागत सर्व सामाजिक संस्था कोसळून पडत आहेत. कित्येक कल्पनांचे कपटे उडत आहेत. समाजातील व्यक्तीच्या न्याय्य आकांक्षांना वाव मिळेनासा झाला आहे. विषमतेची बंधने असह्य वाटू लागली आहेत. अशावेळी या सर्व जीवनाच्या हाकांकडे दुर्लक्ष करून केवळ मूढपणाने जुन्याची गाणी गाईल्याने या मरणाऱ्या गोष्टी वाचणार नाहीत. आपल्या जीवनातील ही सारी मढी आपण जाळून टाकण्यास सिद्ध झाले पाहिजे. धर्माने केवळ पारमार्थिक मोक्षाचा जप न करिता ऐहिक साधना सिद्ध करण्यास साह्य दिले पाहिजे. कलेने केवळ रसविलासात बुडून न जाता जीवनाच्या प्रश्नांची यथास्थित चर्चा करून समाजमन बोधयुक्त आणि प्रयत्नप्रवण केले पाहिजे. नीतीने केवळ आदर्श आचरणाचा उच्चार करीत न बसता व्यक्तीमध्ये साधुजीवनाची भक्ती उत्पन्न होईल अशी समाजरचना करण्यात पुढाकार घेतला पाहिजे. शास्त्राने केवळ भौतिक संशोधनात न गुरफटता आपल्या ज्ञानाच्या जोरावर समाजातील घाणीचा संहार करण्याकडे लक्ष पोहोचविले पाहिजे. भूतसेवा ही एक भावनामय वस्तू न बनविता शास्त्रीय रीतीने समाजधारणा घडवून आणण्याची तिने इच्छा बाळगली पाहिजे. असे होईल तर ध्येयवादाविरुद्ध येणारे सर्व आक्षेप आपोआप बंद होतील.


  ध्येयवादाने मनुष्यजीवन केवळ यंत्रमय बनते असा एक आधुनिक मानसशास्त्रांचा आक्षेप ऐकू येतो. कृत्रिम ध्येयवादाविरुद्ध हा आक्षेप अवश्य घेता येईल. तथापि जीवनाशी समरस झालेल्या अखंड प्रयत्नशील पुरुषाने आपल्या अंतरातील ध्वनी आपल्या बुद्धिवादाने पारखून घेतल्यानंतर निर्माण होणाऱ्या ध्येयवादाविरुद्ध तो लागू पडणार नाही.


  ध्येयवादी पुरुष आपल्या उपदेशाने जीवनात ‘मूल्ये’ निर्माण करतात; आणि त्यांना प्रतिष्ठा मिळाल्यामुळे अनेक व्यक्तींच्या आयुष्यांवर जाणत अजाणत त्या मूल्यांच्या बाबतीत जबरदस्ती होते. आणि त्यामुळे त्यांचा विकास न होता त्यांना जडता प्राप्त होते. असाही एक महत्त्वाचा आक्षेप ऐकू येतो. प्रत्येक मनुष्याने आपली मर्यादा पाहून आपले जीवनध्येय ठरवले म्हणजे वरील अडचण येणार नाही. या बाबतीत सत्यनिष्ठा हीच श्रेष्ठ नीतिमत्ता मानली पाहिजे. आपल्याला ज्या ध्येयांची हाक ऐकू येत नाही. ज्यासाठी आपणाला तळमळ वाटत नाही. असल्या गोष्टींचा लौकिक प्रतिष्ठेसाठी स्वीकार करणे हे मोठे दंभ आहे. दंभाने जीवनाचा नाश होतो. आपल्या वृत्तीला रुचेल अशा ध्येयाने स्वल्प आचरणही आपल्या विकासाला कारण होते. ही ‘सत्यनिष्ठा’ आपल्या समाजात खूप प्रज्वलित केली पाहिजे. या बरोबरच ध्येयवादी पुरुषांनी समाजापुढे ध्येय ठेवीत असता हेकाड आग्रह चालवू नये. प्रत्येक व्यक्तीला आपल्या शक्तीप्रमाणे त्या ध्येयांचा स्वीकार करण्यास सांगावे. ही अहिंसावृत्ती सर्व ध्येयवाद्यांच्या जीवनात भरून गेली पाहिजे. नाहीतर सामाजिक विकासाला मोठा अंतराय उत्पन्न होईल.


  शेवटचा आक्षेप व्यवहारवाद्यांचा. ध्येयवादाच्या मागे हा ब्रह्मराक्षस सदाचा लागलाच आहे. ध्येये कोठलीही असोत त्यांच्यामागे जाण्यात अर्थ नाही आपला नित्याचा व्यवहार नीट चालला म्हणजे झाले. अव्यवहार्य ध्येयांच्या नादी लागून आपला सुखाचा संसार का बिघडवावा? आपली पामरवृत्ती पुष्कळच ठिकाणी आढळते. परंतु आपण ध्येयवादामागे गेलो नाही. तरी ध्येयवाद्यांना निंदू नये ही वृत्ती तरी त्यांच्यात असते. मात्र काही आक्षेपकांची मजल याच्याही पुढे जाते. ध्येयवाद सामान्यतः कठीण, त्यासाठी त्याग करावा लागतो. तेव्हा त्याग टाळावयाचा तर ध्येयवादाचीच निंदा करावी अशी ह्यांची वृत्ती असते. असले लोक अत्यंत क्षुद्रबुद्धीचे आणि समाजाचे हितशत्रू मानले पाहिजेत. ध्येयवाद कितीही कठीण असला तथापि त्याच्या साधनेतच ध्येयार्थी पुरुषांना मोठा उत्साह लाभतो. व्यावहारिक स्वार्थ आणि तात्पुरते सुख यापेक्षा ध्येयदर्शनाने त्यांना अधिक आनंद होतो. आपल्या अंतःकरणातील श्रद्धेच्या जोरावर ते समाजातील दोषांची धार बोथट करतात तात्कालिकापेक्षा चिरकालिका म्हणून काही आहे अशी प्रचीती समाजाला ते आणून देतात. द्वेषापेक्षा प्रेम, संशयापेक्षा विश्वास, हिंसेपेक्षा अहिंसा यानीच मानवी जीवन अधिक सुखी आणि संपन्न होईल अशी आपल्या त्यागपूर्ण जीवनाने समाजाला शिकवण देतात. असल्या ध्येयार्थी महात्म्यांच्या तपस्येनेच विश्वाचे धारण होते. अव्यवहार्य वाटणाऱ्या अनेक गोष्टी त्यांनीच व्यवहार्य करून दाखविल्या आहेत. नवीन प्रयत्नाला लागणारा उत्साह व उच्च जीवनाला आवश्यक असणारी श्रद्धा या गोष्टींचा पुरवठा याच तेजस्वी पुरुषांकडून होतो. समाजातील मांगल्य वाढविण्याचे कार्य हेच करतात आणि म्हणूनच सामान्य जनता यांच्याकडे आशेच्या नजरेने पाहत असते.


  



  ४


  व्यासाचा आक्रोश


  “उर्ध्वबाहुर्विरौम्येष न च कश्चिच्छृणोति माम् ।


  धर्मादर्थश्च कामश्च स धर्मः कीं न सेव्यते ॥”


  महाभारत


  समाजाच्या प्रारंभापासून आदर्शभूत समाजाची रचना कोणत्या प्रकारे करता येईल याची स्वप्ने समाजातील प्रतिभावंत पुरुषांना सतत पडत आलेली आहेत. कवींनी आदर्शाची चित्रे रेखाटली. सुधारकांनी आदर्शाकडे नेणारे आचार दाखविले. वीरांनी आदर्शाच्या मूर्ततेसाठी आपल्या प्राणाचेही बलिदान केले. तथापि आदर्श अद्यापि प्रत्यक्षापासून अतिशय दूरच-कल्पनेच्या अंतराळातच राहिले आहेत.


  भारतीय संस्कृतीतील रामायण व महाभारत या प्रमुख आर्ष काव्यांत जीवनाचे दोन आदर्श दाखविलेले आहेत. व्यक्तिशः आदर्श मानव चित्रित करण्यासाठी रामायणात वाल्मिकीची प्रतिभा खर्ची पडलेली आहे. आणि महाभारतात आपले बुद्धिसर्वस्व वेचून व्यासांनी जीवनाचा सामाजिक आदर्श उभा केला आहे. वस्तुतः या दोन्ही आदर्शांचा परस्पर दृढ संबंध आहे. कारण आदर्शभूत समाजाच्या निर्मितीसाठी जरी असामान्य व्यक्तीची आवश्यकता असली तरी आदर्शसमाजातच आदर्शमानवही निर्माण होणे शक्य आहे. यामुळे समाजाचे सर्व व्यवहार आदर्शजीवन निर्माण करण्याच्या दृष्टीने कसे चालवावे याची म्हणजे आदर्शाच्या व्यावहारिक साधनेचीच मुख्य गरज आहे.


  व्यवहारातील नित्याचे व महत्त्वाचे प्रश्न म्हणजे अर्थ व काम हेच होत. मानवी जीवनाच्या पूर्णतेला भारतीय ऋषींनी ‘मोक्ष’ असा शब्द वापरलेला आहे. जीवनाचे प्रत्यक्ष स्वरूप अर्थकाममय असून त्याचे परोक्ष मोक्षमय-आनंदमय आहे. जीवनाच्या या प्रत्यक्ष व परोक्ष स्वरूपांत जरी काही विरोध असला तरी, वैर नाही. अशी भारतीय द्रष्ट्यांची व समाजसुधारकांची परंपरागत समजूत आहे. आणि अर्थ-काम व मोक्ष या द्विविध अंगांचे साधन म्हणून त्यांनी धर्म या एकाच साधनाचा पुरस्कार केला आहे. ‘धर्म’ या शब्दाने जीवनाच्या सर्वांगीण साधनेचा बोध होतो. प्रस्तुत लेखाच्या प्रारंभी उद्‌धृत केलेल्या महाभारतातील प्रसिद्ध श्लोकातही ‘धर्म’ शब्दाचा असाच अर्थ सूचित केलेला आहे. धर्मसाधनेने मोक्षसिद्धी होते याविषयी कधीच कोणी संशय प्रकट केलेला नाही. तथापि अर्थ-कामाची जी सिद्धी धर्माचरणाने होते तीविषयी पुष्कळ मतभेद दर्शविला जातो. परंतु भारतीय विचारपद्धतीत धर्मापासूनच अर्थ-कामाची सिद्धता होते हा सिद्धांत सर्वसामान्य गणण्यात आलेला आहे. ‘धर्म’ म्हणजे ‘न्याय’ असे लक्षांत ठेविले तर भारतीयांचा वरील सिद्धांत जवळजवळ जगमान्य आहे असे आढळून येईल. समाजातील व्यवहार सर्वांच्या सुखाने जर कधीकाळी व्हावयाचे असतील तर त्या सर्व व्यवहाराचा पाया न्यायबुद्धी हाच व्हावा लागेल. सुख व न्याय यांच्यामध्ये तत्त्वतः विरोध नाही. परंतु सुखाचे स्वरूप जेव्हा संकुचित होते त्यावेळी त्या संकुचित सुखाचा, म्हणजेच स्वार्थाचा न्यायाशी विरोध येतो. सर्वांचे सर्वकाळ टिकणारे सुख हे खरोखर न्यायाशी अविरोधी आहे. इतकेच नाही, तर न्यायाचा तो केवळ परिपाकच आहे. पण सामाजिक इतिहास पाहिला असता समाजात ही न्यायनिष्ठा अद्यापि दृढपणे रुजलेली दिसून येत नाही. त्यामुळे व्यासांसारख्या ज्ञानी व ‘सर्वभूतहिते रतः’ अशा थोर पुरुषांना दुःखाचा आक्रोश करावा लागलेला आहे.


  साऱ्या महाभारताचे निरीक्षण केले असता व्यासांचा हा आक्रोश किती यथार्थ होता हे सहज दृष्टीस पडते. धर्मसंस्थापनेकरिता प्रतिज्ञेने अवतीर्ण झालेल्या भगवान श्रीकृष्णांच्या चारित्र्याचा प्रत्यक्ष परिणाम आपणांस समाजसाफल्याच्या दृष्टीने काय झालेला दिसतो? ज्या यादवांच्या कुलात श्रीकृष्णाचा जन्म झाला ते लोक त्यांच्या डोळ्यादेखत मदिरामत्त होऊन नाश पावले. ‘यादवी’ हा शब्दच त्याचे स्मारक आहे. पितामह भीष्मांनी आपल्या वैयक्तिक सुख-जीवनाचा आत्यंतिक होम करून जी कुळसेवा केली तिचे फल म्हणूनच की काय, त्यांना आपल्या कुलाचा सर्वतोपरी विनाश झालेला पाहावा लागला आणि विदुरासारख्या स्थितप्रज्ञ, ज्ञानी संताला आपला उपदेश निरर्थक होत आहे म्हणून जगत्कल्याणाची इच्छा असताही जागच्याजागी हळहळत बसावे लागते. स्वतः ‘महाभारत’कार व्यासांचे शेवटचे तळमळीचे उद्‌गार आरंभी दिलेच आहेत.


  तथापि भारतीय विचारवंतांनाच हा अनुभव आलेला आहे असे नाही. युरोपीय संस्कृतीच्या अग्रभागी चमकणारे सॉक्रेटिस व प्लेटो यांचीही कथा अशीच आहे. जीवनाचे सौख्य विचारांच्या शुद्धतेवर अवलंबून आहे असे आग्रहाने प्रतिपादन केल्याबद्दल सॉक्रेटिसला विषाचा पेला प्यावा लागला. प्लेटोची कहाणी तर याहूनही करुणाजनक आहे. प्लेटो हा पाश्चात्त्य संस्कृतीचा आद्य आचार्य होय. सामाजिक जीवनाचा संपूर्ण आदर्श आपल्या विशाल प्रतिभेने निर्माण करून आपल्या ‘रिपब्लिक’ या सर्वश्रेष्ठ ग्रंथाच्या द्वारे त्याने त्या काळच्या जगापुढे ठेविला ‘जीवनाचे परम सत्य जाणणाऱ्या ज्ञानी पुरुषांच्या हातीच समाजाचे शासनसूत्र असावे.’ या त्याच्या सिद्धांताला आजही जग मान डोलावीत आहे. परंतु त्याचा स्वतःचा अनुभव किती शोचनीय! तत्त्वज्ञाने राजा होण्यापेक्षा राजाने तत्त्वज्ञ होणे सुलभ होईल. या कल्पनेने त्याने सिराक्युजच्या राजाच्या निमंत्रणावरून त्याला प्रथम शिष्य म्हणून स्वीकारले. परंतु राजाला तत्त्वज्ञ होणे गैरसोईचे आहे असे आढळून आल्यामुळे त्याने या प्रसिद्ध जीवनचार्याला गुलाम म्हणून विकून टाकिले. तेथून कोणातरी मित्राच्या दयाळूपणामुळे बिचारा कसातरी प्राण वाचवून स्वदेशी परत आला.


  प्राचीन चीन देशाचा प्रसिद्ध ज्ञानी पुरुष कान-फू-त्से यानेही समाजधारणेचे संपूर्ण दर्शन बनविले होते. कोणातरी राजपुत्राने आपले शिष्यत्व पत्करावे म्हणजे आपण आपल्या दर्शनानुसार चीनचे जीवन घडवून दाखवू, अशी त्याला मोठी उमेद होती. पण त्याच्या वेळचे राजे आपसात प्राणघातक युद्धे करण्यात इतके गुंतलेले होते की, त्यांना फू-त्सेकडे लक्ष देण्यासही सवड मिळाली नाही. मरणकाळी त्याच्या शिष्यांनी आपली अंतःकाळची काय इच्छा राहिली आहे? असे त्यास विचारले असता “माझ्या दर्शनाचा प्रयोग करण्यासाठी संधी देणारा राजपुत्र शेवटपर्यंत मला लाभला नाही-ही गोष्ट माझ्या हृदयाला फार लागून राहिली आहे!”असे त्याने उद्‌गार काढिले असे सांगतात.


  प्राचीन इराणी लोकांचा धर्मसंस्थापक जरदुष्ट्र याचीही कथा अशीच मौजेची आहे. त्या महापुरुषाच्या ठायी समाजसौख्याची दिव्य दृष्टी होती आणि प्लेटो-कानू-फू-त्सेप्रमाणे त्यालाही एखाद्या राजाचे गुरुत्व करण्याची पुष्कळ दिवस महत्त्वांकाक्षा होती. एका राजाला निरुपायास्तव जरदुष्ट्राचा शिष्य व्हावे लागले. राजाचे घोडे आकस्मिकपणे आजारी पडले आणि जरदुष्ट्राला अश्वविद्या अवगत असल्यामुळे त्याने ही संधी साधून आपले गुरुत्व त्याच्यावर लादले. या घटनेमधून काय निर्माण झाले असेल याची सहज कल्पना येईल.


  आधुनिक युरोपातील ‘युटोपिया’ (‘आदर्श समाज’) या ग्रंथाचा कर्ता सर टॉमस मूर याला राजाच्या हाती मरावे लागले, आणि त्याच्या ग्रंथनामावरून ‘युटोपियन’ असे एक अवहेलनादर्शक विशेषण इंग्रजी भाषेत रूढ झाले.


  आदर्शवाद्यांची ही नामावली हवी तेवढी लांबविता येईल. जगातील सर्व साधुसंत मनुष्यांनी धर्मशील बनावे म्हणून अत्यंत कळकळीने सतत सांगत आलेले आहेत. ख्रिस्ताचा किंवा बुद्धाचा उपदेश संन्यासवादाचा होता अशी पुष्कळ लोकांची समजूत आहे. तथापि त्यांच्या उपदेशांचे प्रत्यक्ष अवलोकन केले असता ही समजूत बरोबर नाही. असे म्हणावे लागते. ख्रिस्ताचे ‘Kingdom of Heaven म्हणजे Kingdom of Righteousness’ होय. ही गोष्ट त्याने स्पष्ट शब्दात सांगितली आहे. म्हणजे त्याचे ‘स्वर्गीय राज्य’ हे ‘धर्मराज्य’च होते. “तुम्ही धर्माने, न्यायाने वागा. म्हणजे तुम्हाला जीवनाची ऐहिक सुखेही सहज मिळतील.” हाच त्याचा मुख्य संदेश होता. हा सिद्धांत प्रथमारंभी सांगितलेल्या भारतीय सिद्धांताशी तंतोतंत जुळणारा असाच आहे. परंतु या सिद्धांताकरिता येशू ख्रिस्ताला वधस्तंभावर चढावे लागले. गौतम बुद्धाने उपदेशिलेला अष्टांग मार्गही केवळ संन्यास जीवनालाच उपयोगी आहे असे म्हणता येणार नाही. सामाजिक जीवनाचाही तोच आधार आहें हे उघड आहे. वैशालीच्या वज्जी लोकांना त्याने जे सात प्रसिद्ध नियम सांगितले होते ते समाजात धर्मराज्य प्रस्थापित करण्याचे साधन म्हणूनच त्याने उपदेशिले आहेत.


  इस्लामी धर्मसंस्थापक महंमद पैगंबर व यहुदी धर्माचार्य मोझेस हे दोघेही महापुरुष कर्मयोगीच होते. त्यांनी अनुक्रमे अरब व इस्त्रायल जातीच्या लोकांची सामाजिक संघटनाच मुख्यत्वे घडवून आणली. तथापि त्या दोघांनाही आपल्या सामाजिक आदर्शाच्या सिद्धीसाठी धर्मसाधनेचाच उपदेश केलेला आहे. त्यामध्ये धर्म अर्थकामसिद्धीचे एकमेव साधन होय, या व्यासांच्या सिद्धांताला सार्वत्रिक मान्यता आहे असे दिसून येते. परंतु असे असतानाही प्रत्यक्ष व्यवहारात धर्मबुद्धीने आचरण करणाऱ्यांचा वर्ग अद्यापि अतिशय अल्पच दिसून येतो. सामाजिक सुधारणेच्या दृष्टीने ही एक गूढ घटना समजली पाहिजे.


  आधुनिक युगातील समाजसुधारकांचे प्रयत्न पाहिले असता आपणाला हे गूढ अद्यापी उकलले आहे असे दिसत नाही. आधुनिक काळात न्यायप्रस्थापनेसाठी राजकीय, आर्थिक, शैक्षणिक इत्यादी विविध क्षेत्रात अनेक क्रांतिकारक प्रयोग झाले आहेत. या नानाविध प्रयोगांत इतर कितीही भेद दिसले तरी सामाजिक व्यवहार न्यायबुद्धीवर आधारले तरच सर्व समाजाला सुख व समाधान यांची प्राप्ती होऊ शकेल. हा सिद्धांत सर्वत्र सारखाच गृहीत केलेला आढळून येतो. तथापि या प्रयत्नानाही कोठेच म्हणण्यासारखे यश आलेले दिसत नाही. या प्रयोगकर्त्यांचाही व्यासासारखाच आक्रोश आढळतो.


  मनुष्य हा बुद्धिवादी प्राणी आहे. आणि त्याच्या बुद्धीला सत्य जाणण्याची शक्ती आहे, ही कल्पना फार प्राचीन काळापासून चालत आलेली आहे. “ज्ञान हाच मनुष्याचा अलंकार होय” असे आपल्याकडे मानीत असत, आणि “ज्ञान हाच सद्‌गुण होय” असा सॉक्रेटिसाचा सिद्धांत होता. आधुनिक काळात पाश्चात्त्य देशांत बुद्धिपूजेचे पुनरुज्जीवन मोठ्या उत्साहाने करण्यात आले. परंतु या बुद्धिपूजकांची श्रद्धा प्रत्यक्ष व्यवहारात बहुतांशी विफल ठरलेली सध्या दिसत आहे! प्रख्यात इंग्लिश लेखक जॉर्ज बनॉर्ड शॉ याचा अनुभव मोठा उद्‌बोधक आहे. बुद्धिवादी इंग्लंडमध्ये वाढलेल्या या प्रतिभाशाली पुरुषाला तरुणपणी असे वाटेल की, समाजातील सर्व वर्गात पुरेसे ज्ञान पसरविले म्हणजे सर्व प्रकारचे अन्याय व विषमता आपोआप कोसळून पडतील. म्हणून वाणी व लेखणी यांच्या साह्याने शॉने इंग्लंडातील अखिल जनतेवर ज्ञानाचा मुसळधार पाऊस पाडला. तथापि समाजाची क्रियाशून्यता कमी होत नाही, असे त्याला दिसून आले. व्याख्याने-प्रवचने ऐकण्याकडे अथवा निबंध-प्रबंध वाचण्याकडे लोकांची प्रवृत्ती विशेष नसून रंगभूमीकडे त्यांची धाव असते, असे त्याला आढळून आल्याबरोबर त्याने आपल्या मतांचा प्रचार करण्यासाठी रंगकलेचा आश्रय केला. आणि करमणुकीसाठी जगणाऱ्या सर्व स्त्रीशुद्रांना ‘ज्ञानी’ करून सोडण्याचे त्याने ठरविले, परंतु या नव्या साधनाची उपासना दोन तपाहून अधिक काळ केल्यानंतरही आपली इष्टसिद्धी झालेली शॉला आढळली नाही! शेवटी निराश होऊन त्याने “प्रचलित मानवप्राणी आदर्श समाजनिर्मितीला स्वभावतःच अपात्र आहे आणि आदर्श समाजासाठी ‘नवमानव’‘अतिमानव’ निर्माण करण्याची योजना केली पाहिजे”अशी मोठी नाट्यमय घोषणा केली! केवळ बुद्धिवादाच्या पराभवाची ही स्पष्ट कबुली आहे. माणसामध्ये बुद्धीपेक्षा भावनांना व विकारांना अधिक प्राधान्य आहे. आणि तर्कबुद्धीला झालेले ज्ञान माणसाच्या संकल्पशक्तीला जागृत करू शकत नाही असा याचा निष्कर्ष आहे. अलिकडे पाश्चात्त्य विचारात बुद्धिवादाविरुद्ध प्रतिक्रिया चालू झालेली दिसते. मनुष्याच्या जीवनावर विकाराचे प्रभुत्व असते. आणि त्याच्या बुद्धीवरही विकारांचाच अंमल चालत असल्यामुळे बुद्धिवादाच्या नावाखाली सत्याचे विकृत दर्शनच पसरते. ही गोष्ट पुष्कळ विचारवंतांच्या ध्यानी येऊ लागली आहे. माणसाला स्वतःच्या सुखाची इच्छा असली तरी त्याच्या सामान्य प्रेरणा बहुधा बुद्धिविरोधी व बहुतांशी दुःखनिर्मितीलाच कारण होत असतात, असे विचार कित्येक लेखकांनी व्यक्त केले आहेत. उदाहरणार्थ, बट्रँड रसेल यांनी आपल्या विविध ग्रंथांतून सुखी समाज निर्माण करण्याच्या अनेक कल्पनांचा उहापोह केलेला आहे. परंतु शेवटी शेवटी त्यांनी हताश होऊन “मनुष्य हा स्वतःच आपल्या विनाशाची योजना करणारा प्राणी आहे” असे उद्‌गार काढले आहेत!


  सामाजिक ध्येयवादाच्या वैफल्यपूर्ण इतिहासाची ही कहाणी कितीही करुणाजनक असली, तरी मानवी अंतःकरणातील पूर्णतेची ओढ मनुष्याला कधीच संपूर्णतया निराश करू शकणार नाही. आणि आजपर्यंतच्या प्रयोगवीरांना कितीही अपयश आलेले असले तरी नवे प्रयोगवीर नव्या उत्साहाने पुढे आल्याशिवाय राहणार नाहीत. इतकेच काय पण प्रत्येक अपयश हे मनुष्याच्या ध्येयवादाला अधिकाधिक शुद्ध करीत जाईल. एकंदर सृष्टीच्या इतिहासात मानवसंस्कृतीचा प्रयोग चालू झाल्यास अगदीच थोडा काळ लोटला आहे. सापेक्ष दृष्टीने पाहता मानवसमाज अद्यापि बाल्यावस्थेतच आहे. आपल्या जीवनातील आंतरिक प्रेरणांचे अद्यापि त्याला यथार्थ आकलन झालेले नाही. यामुळे त्याला सुखाची इच्छा असूनही सुखाचा मार्ग बरोबर दिसत नाही. हृदयात जी पूर्णतेची प्रेरणा आहे, ती त्याच्या दैवी अंशाची द्योतक आहे. आणि क्वचित दिसला तरी त्याच्यावर स्थिरपणे पावले टाकीत जाणे त्याला साधत नाही. मानवाच्या परंतु अद्यापि त्या दैवी अंशाची त्यांच्या अखिल जीवनात प्रभूता प्रस्थापित झालेली नाही. खलील जिब्रान याने आपल्या ‘Prophet’(जीवनद्रष्टा) नामक ग्रंथामध्ये म्हटल्याप्रमाणे,


  “Much in you is still man,


  and much in you is not yet man.


  But a shapeless pigmy, that


  walks asleep in the mist,


  Searching for its own awakening.”


  


  मानवामध्ये अद्यापी अमानव अंशच मोठ्या प्रमाणांत वावरत आहे. आणि या अमानव अंशाला मानवतेचे स्वरूप घेण्यासाठी अद्यापि दीर्घ तपस्येतून जावे लागणार आहे. “विधात्याच्या हाती”, रवींद्रनाथांनी म्हटल्याप्रमाणे, “काल अनंत आहे. त्याला त्वरा नाही.”


  “प्रतिक्षा करिते जानो । शतवर्षे धरे


  एकटी पुष्पेर कलि फुटाबार तरे


  चले तव धीर आयोजन ।”


  विधात्याला विकासासाठी वाट पहाण्याची शक्ती असते. एक पुष्पकळी फुलविण्यासाठी त्याची शेकडो वर्षे धिमेपणाने तयारी चाललेली असते. माणसाला धीर नसतो. त्याला फलाचा आस्वाद घेण्याची आतुरता असते. आणि त्यामुळे तो अत्याचारी व अश्रद्ध बनू लागतो. ध्येयवादाला जर कशाचे भय असेल तर ते त्याच्या स्वतःच्याच हृदयातील उतावळेपणाचे आहे. मानवी पूर्णतेचे कार्य हे कोणा एकाच व्यक्तीचे नाही. ते विधात्याचे विश्वकार्य आहे. ते यथाकाली सफल झाल्याशिवाय राहणार नाही. ध्येयवादी पुरुषाने आपल्या हृदयातील प्रेरणेशी सत्यनिष्ठ राहून आपल्या शक्त्यनुसार स्वकर्तव्य बजाविले म्हणजे त्याचे कार्य संपले. तात्कालिक फलाच्या मोहाने त्याने आपली श्रद्धा नासविणे बरे नाही. प्रस्तुत अर्थानेच ‘अनासक्तियोगा’चा उपदेश सर्व तत्त्वज्ञांनी केलेला आहे.


  न्याय व सुख यांचा जर तत्त्वतः अतिविरोध असेल तर आज ना उद्या सामाजिक जीवनांत या सिद्धान्तांची सर्वांना प्रतीती अवश्य झालीच पाहिजे. परंतु ही प्रतीती होण्यासाठी समाजाला अनेक आघात सोसावे लागतील. त्याच्या हृदयातील उन्मादी विकारांना विवेकांकित होण्याला अनेक आपत्तींतून कदाचित जावे लागेल. समाजातील ज्ञानी व्यक्तींना समाजदुःखासंबंधी कितीही कळवळा वाटला तरी त्यांना अपेक्षित असलेली समाजव्यवस्था त्वरित मूर्त स्वरूपात येणार नाही. केवळ शाब्दिक उपदेशाने विशेष कार्य होणार नाही. इतकेच काय, पण प्रत्यक्ष उदाहरणानेही ताबडतोब काही मोठे बदल होण्याचा संभव नाही. तथापी ध्येयवादी लोकांच्या कृती-उक्तीमुळे समाजाच्या अंतर्मनावर शुभ संस्कार सतत होत राहतात. आणि शेवटी त्यामुळेच समाजाचा हृदयपालट घडून येणार आहे. समाजसुखासाठी समाजशुद्धीची आवश्यकता आहे. आणि समाजिक शुद्धीसाठी समाजात मंगल भावनांचे सतत आवाहन होण्याची आवश्यकता आहे. यासाठी “बुडती हे जन न देखवे डोळा, म्हणोनी कळवळा” येणे हा जरी आवश्यक गुण असला तरी समाजहितासाठीसुद्धा “पिटून काढितो या लोका” ही वृत्ती कधीही उपकारक होणार नाही. कारण कोणत्याही हिंसात्मक साधनांनी समाजाच्या अंतर्मनाची शुद्धी घडून येत नाही. उलट अहंकार व अविवेक यांनाच उसळी येते. हिंसा म्हणजे केवळ पाशवी शक्तीचा उपयोग, असा अर्थ समजण्याचे कारण नाही. नैतिक मूल्यांची श्रेष्ठता प्रतिपादिताना जर अवहेलना व असहिष्णुता यांचा अंगीकार केला गेला तर हिंसेचाच आश्रय होतो. यामुळे समाजशुद्धीच्या प्रयत्नांत दंडधारी राजे, कर्मठ शास्त्रज्ञ अथवा उतावळे शस्त्रवीर सदा विफल होत आलेले आहेत. आणि अक्रोधानेच क्रोधाचा, साधुतेने असाधुतेचा अथवा अहिंसेने हिंसेचा प्रतिकार करणाऱ्या प्रेमळ संतांनाच समाजाच्या मानसिक जीवनांत अढळपद प्राप्त झाले आहे.


  सामाजिक ध्येयवादाच्या इतिहासात असा एक विरोधाभास नित्य आढळून आलेला आहे की, बुद्धिमान व साधनसंपन्न असा वर्ग हळूहळू ध्येयजीवनापासून भ्रष्ट होत जातो. त्याची न्यायबुद्धी मलिन अथवा विकृत होऊ लागते, आणि त्याची जीवनश्रद्धाही लोपते. परंतु बुद्धिहीन व साधनहीन सामान्य जनतेला ध्येयवादाचा आचार सर्वस्वी साधला नाही तरी तिच्या हृदयांत ध्येयवादी पुरुषाविषयी भक्ती वास करीत असते. आणि सामाजिक सत्य युगाच्या प्रतिष्ठापनेविषयीच्या श्रद्धेचा दीप कधीही मावळत नाही. सामाजिक न्यायप्रस्थापनेवरच. व्यावहारिक सुखाची निर्मिती अवलंबून असल्यामुळे सामान्य जनतेला ही श्रद्धा अपरिहार्यच आहे. हे सहज दिसून येण्यासारखे आहे.


  प्रत्यक्ष जीवनातील अर्थकामप्राप्ती व परोक्ष जीवनातील मोक्षसिद्धी या दोनही अंगांचे साधन धर्म हेच आहे. कारण प्रत्यक्ष व परोक्ष ही एकाच जीवनाची दोन अंगे आहेत. ती दोनही अंगे तत्त्वतः अविरोधीच असली पाहिजेत. धर्माचे संशोधन व संस्थापन करणारे जीवनाचार्य मोक्षाच्या अंतरंगाकडे स्वभावतःच वळलेले असल्यामुळे त्यांच्या बाबतीत धर्मसाधनाही निष्काम व निरपेक्ष जीवन वृत्ती झालेली असते. त्यातच निरतिशय आनंदही लाभत असतो. हा आनंद आपल्या बांधवानाही उपलब्ध करून द्यावा अशी त्यांना सहजच तळमळ वाटू लागते. सामान्य लोक आपल्या व्यावहारिक जीवनातील अर्थकाम विषयक प्रश्नांतच धडपडत असले. तरी त्यांना त्या प्रश्नांचा उलगडा करण्यासाठी धर्माचा-न्यायाचा-आश्रयच करावा लागतो. यामुळे ते व्यावहारिक साधन म्हणून वरील जीवनाचार्यांच्या उपदेशाचा पुरस्कार करितात. तथापि अद्यापी संपूर्ण अहिंसेने जीवनातील सर्व व्यवहार सिद्ध करून दाखविणारा श्रेष्ठ जीवनाचार्य निर्माण व्हावयाचा आहे. आणि व्यवहाराचा मोक्षाशी मेळ दाखवून देणारा धर्मही अद्यापी सिद्ध व्हावयाचा आहे. सत्याग्रहाचा मार्ग हा या दृष्टीने पहाता संपूर्ण जीवन-धर्माचा एक महान प्रयोग आहे. आणि म. गांधी हे या धर्माचे पहिले आचार्य आहेत असे म्हणावयास प्रत्यवाय नाही. लोकनायक अण्यांनी महात्माजींना चालू सत्याग्रह-संघर्षाच्या प्रारंभी व्यासांचा वरील श्लोक म्हणून दाखविला होता आणि अहिंसा धर्माची विफलता सिद्ध करण्याचा प्रयत्न केला होता. महात्मा गांधींनी त्यावर दिलेले उत्तर खऱ्या ध्येयवाद्यांनी हृदयांशी जतन करून ठेवण्यासारखे आहे. “अर्थकाम मिळवून देणाऱ्या धर्माचे लोक का बरे सेवन करीत नाहीत?” या व्यासांच्या उद्गारावरून धर्मवादाची आवश्यकताच सिद्ध होत आहे. आणि समाज-कल्याणाची चिंता वाहणाऱ्याने धर्मालाच चिकटून राहिले पाहिजे, असा म. गांधींनी व्यासांच्या आक्रोशाचा अर्थ केला आहे. आदर्श समाज निर्माण करणाऱ्या प्रत्येक ध्येयनिष्ठ साधकाने याच विचाराने आपली श्रद्धा जिवंत राखली पाहिजे, आणि आपआपल्या क्षेत्रात ध्येयशुद्धीसाठी मरण पत्करण्यासही सिद्ध झाले पाहिजे, कारण असा ध्येयवादी प्रयत्न बाह्यतः अपेशी दिसला तरी त्याच्याच अंगी जीवनाला अंतिम यशाकडे नेण्याची शक्ती आहे.


  १९३५-४१

  उद्याची संस्कृती


  भूतकाळाच्या चिंतनाबरोबर भविष्याची कल्पना करावयाची आणि दोघांच्या अनुरोधाने आजचे वर्तन ठरवावयाचे हे माणसाचे वैशिष्ट्य आहे. या दृष्टीने नजिकच्या भविष्यात आपल्या संस्कृतीला कोणते स्वरूप येण्याजोगे आहे याचा अंदाज बांधून आजच्या हालचाली नियमित करावयास हव्यात. आज आपल्या समाजात अनेक प्रकारचे आर्थिक, सामाजिक, राजकीय, वैचारिक विरोध झाले आहेत. या विरोधांच्या समन्वयातच उद्यांची संस्कृती सिद्ध होणार आहे. हा समन्वय केवळ तार्किक असून चालणार नाही. तर जीवनाच्या सर्व अंगांचा त्यात योग्य मिलाफ झाला पाहिजे. शेतकीचा शोध लागून मानवकुले रानटी अवस्थेतील भटकेपणा सोडून स्थिर झाल्याला ८-१० हजार वर्षे लोटली. या अवधीत बाह्य विश्वाच्या घडामोडीचे ज्ञान फारच स्थूल असल्यामुळे सर्व चिंतकांचा भर आंतरसृष्टीवरच होता. यामुळे धर्म अथवा अध्यात्म या एका शब्दांतच या कालाचे कर्तृत्व सांगता येईल. याच्या उलट आधुनिक काली विज्ञानाच्या प्रगतीबरोबर सृष्टीच्या घडामोडीचे ज्ञान वाढत चालले असून मनुष्याला आपल्या जीवनातील अनेक अतृप्त आकांक्षा तृप्त करण्याची मोठी संधी उत्पन्न झाली आहे. अध्यात्म आणि विज्ञान यांचा परस्परविरोध दिसत असला तरी नजिकच्या भविष्यात या दोघांचा यथायोग्य समन्वयच होणार आहे. या समन्वयासाठी आपण उत्साहाने, जाणिवेने उद्युक्त होणे हे आजचे कर्तव्य आहे.


  तत्त्वज्ञानांचे सांगणे


  मनुष्याला शरीर, मन, बुद्धी, आत्मा अशा प्रकारे एकाहून एक उच्च अवस्थांकडे जाण्याची सोय असल्यामुळे कोणतीही संस्कृती केवळ सुखात्मक अथवा जडस्वरूप झाल्याने मनुष्याचे पूर्ण समाधान होणार नाही. तथापि शरीर व मन यांचे समाधान करीत गेल्याने बुद्धीची वाढ होते. आणि बुद्धीच्या वाढीबरोबर केवळ बुद्धीवादाचा अपुरेपणाही प्रतीत होऊ लागतो. मानवी जीवनात सत्य, न्याय, प्रेम, ज्ञान, विश्वाशी एकरूप होण्याची वृत्ती या गोष्टी आत्यंतिक स्वरूपात केवळ प्रेरणा-स्वरूपानेच स्फुरत असल्याचा अनुभव आहे. यामुळे विश्वाचे अंतिम स्वरूप अथवा मानवाचे आत्मरूप हे सत्यमय, प्रेममय, ज्ञानमय आहे. द्वैताचा आणि दुःखाचा त्यात अभाव आहे. दिक्कालांच्या विकृतीपासून ते अलिप्त आहे. असे तत्त्वज्ञानाचे सांगणे असून मानवी उच्च अनुभूतीचा त्याला पूर्णपणे पाठिंबा आहे. अध्यात्माचा हा संदेश इतका भव्य आहे की, यापुढे बाकी सर्व भौतिक सुखे फोल आहेत असे वाटते. तथापी आजपर्यंतचा इतिहास पाहिला तर असेच दिसते की, क्वचित एखाद्या योग्याला अथवा सत्पुरुषाला या अनुभूतीमुळे मुक्तीचा आनंद घेता आलेला दिसला तरी सामान्य जनांना त्याचा लाभ झालेला नाही. अथवा सर्वसामान्य लोकांना भौतिक सुखाचीच अधिक लालसा वाटलेली आहे. अध्यात्माच्या या उच्च संदेशाचा स्वीकार करण्याची पात्रता नसल्यामुळे लोकांनी तो संदेश विकृत बनविला. शरीराची सुखे, मनाच्या भावना आणि बुद्धीची पांडित्याची हौस यांनी अध्यात्म्याचा संदेश भ्रष्ट व नष्ट झाला आहे.


  जुन्या समाजाचे स्वरूप


  अध्यात्माच्या या अनुभवांसाठी प्रखर वैराग्य आणि दीर्घ तपस्या यांचे मार्ग सामान्यांना कधीच पेलले नाहीत आणि त्यांनी आपल्या विकारांना व्यवहाराच्या नावाखाली खुशाल वाव दिला. यामुळे तोंडाने उच्च भाषा व हाताने विपरीत कृती असा जीवनांत दंभ माजला आहे. सुखाची इच्छा तर सुटत नाही आणि सुखे मिळण्याची साधने तर मर्यादित. यामुळे आपल्या पूर्वीच्या जीवनात असल्याची भरपूर भेसळ झालेली आढळते. आपल्या धंद्यामध्ये प्रत्येकाने अप्रामाणिकपणा करावयाचा हा शिरस्ता फार प्राचीन कालापासून आढळतो. गवळ्याने दुधात पाणी घालावयाचे, शिंप्याने कापड चोरावयाचे, सोनाराने सोने लुटावयाचे, वाण्याने वजनामापांत व दरदामांत ठकवावयाचे, तेल्याने भेसळ करावयाची, मजुराने चुकारपणा करावयाचा, मुनीमाने डल्ला मारावयाचा, कुलकर्ण्याने आपले कसब दाखवावयाचे, पुजाऱ्याने अडवावयाचे, गयावळाने लुंगवावयाचे, भटजीने नानाव्रतउद्यापनांची सोंगे उभारावयाची, हरदासांनी कोरडा वेदान्त सांगून मजा मारावयाची व सत्पुरुषांच्या पीठावर चढून भोळ्या लोकांना बुवांनी व गुरूंनी नादी लावीत राहावयाचे हे आमच्या पूर्वीच्या समाजस्थितीचे महत्त्वाचे अंग होते. राजांनी सैन्य उभारावयाचे, दिग्विजयाच्या अहंकाराने प्रजांची लुटालूट करावयाची, संपत्तीच्या उपभोगात गर्क व्हावयाचे, ‘मृगया-द्यूतं-स्त्रियः पानं’ या व्यसनांत रममाण असावयाचे ही सार्वत्रिक प्रथा होती. या सर्व परिस्थितीचा परिहार करण्यासाठी त्यावेळी फक्त उदाहरण, उपदेश यांचे साधेपणा, संयम, ईश्वरनिष्ठा, शास्त्राबद्दल आदरभाव इत्यादी शिकविण्याचा अखंड प्रयत्न चालत असे. निरनिराळ्या जातींचे आचारधर्म सांगितले जात आणि अत्यंत भगीरथ प्रयत्न करणाऱ्या खऱ्या संताच्या प्रयत्नामुळे व मनुष्याच्या हृदयात ज्या उच्च, स्थिर प्रेरणा आहेत त्यांच्या योगाने वरील असत्याचा थोडाफार उपशम होत असे. तथापि धर्माची ध्येये संपूर्णतेने आचरली जात होती असा खोटा समज करून घेण्यात अर्थ नाही. तथापी ज्यावेळी भौतिक परिस्थितीत बदल करणे अशक्य होते, त्यावेळी मानसिक स्थितीतच बदल घडवून आणणे हा एकच मार्ग मोकळा होता व त्या मार्गाचा अवलंब केल्याबद्दल पूर्वसंस्कृतीच्या पुण्यपुरुषांना दोष लावणे गैर आहे.


  विज्ञानाचे नवे जग


  विज्ञानाच्या प्राप्तीने आज ही सगळी परिस्थिती बदलून गेली आहे. आजपर्यंत अज्ञात अनेक गूढे समजल्याबरोबर सृष्टीवर ताबा मिळू लागला असून यापुढे मनुष्याला आपल्या जीवनासाठी सृष्टीचा गुलाम होऊन राहण्याची गरज उरली नाही. यामुळे विज्ञानवादी लोकांच्या जीवनात अमर्याद आशावाद व सुखभोगाची आवड उसळत आहे. या विज्ञानाच्या योगाने सर्व मानवजात सुखी करता येईल असे दिसू लागल्यामुळे अपरिहार्य म्हणून मान्य केलेली संयमाची बंधने तटातट तुटत आहेत आणि जुन्या विचाराविरुद्ध बंड उभे झाले आहे. विज्ञानाबरोबर बुद्धीला महत्त्वाचे स्थान मिळाले आहे. सुख हे त्याज्य नाही अशी विचारसरणी होत आहे. विषमता दूर करणे शक्य दिसत असल्यामुळे सर्व क्षेत्रात श्रेष्ठांना पदच्युत करण्याचा मार्ग चोखळला जात आहे. ही विचारसरणी इतक्या वेगाने, आवेशाने आणि उन्मादाने येत आहे की, अध्यात्माचा अधिक्षेप, जडवादाचा पुरस्कार, भौतिक सुखाची समान वाटणी करण्याची हाकाटी हाच तिचा मुख्य संदेश आहे असे सांगण्यात येत आहे.


  विरोधांत नवसंस्कृतीचा जन्म


  उद्यांची संस्कृती या विरोधातून निर्माण व्हावयाची आहे. अध्यात्माने दाखवून दिलेली ध्येये विज्ञानाचा योग्य रीतीने उपयोग केल्यानेच सिद्ध होतील असा मला विश्वास वाटतो. माणसाला सुखाची इच्छा असली तरी शरीराच्या सुखाने तो तृप्त होत नाही; मानसिक, बौद्धिक सुखांच्या सेवनानेही तो शांत होत नाही. त्याला आत्म्याच्या उच्च प्रेरणांची पूर्ती घडवून आणण्याची धडपड लागते आणि त्यामुळे तो ज्ञान, सेवा, प्रेम यांच्या द्वाराच कृतार्थ होतो. हा अनुभव असल्यामुळे अध्यात्माची चिंता करण्याचे कारण नाही. सत्य, प्रीती, वात्सल्य, कुटुंबभाव, ज्ञनाची तळमळ या गोष्टी इतक्या मूलभूत आहेत की, जडवादाला त्यांचे उन्मूलन करितायेणे अशक्य आहे. उलट शारीरिक सुखाची थोडीफार प्राप्ती झाल्याशिवाय सामान्य माणसाला उच्च सुखाची कल्पनाच करवत नसल्यामुळे समाजातील प्रत्येक घटकाला त्याच्या अधिकाराप्रमाणे आपली नीती ठरविण्याचे स्वातंत्र्य मिळावयास हवे. असे प्रत्येकाला स्वातंत्र्य मिळावयाचे म्हणजे समाजातील आजची आर्थिक, सामाजिक, राजकीय, सर्व क्षेत्रातील विषमता पूर्णतेने नष्ट झाली पाहिजे. आजच्या समाजात जे वर्ग वा ज्या व्यक्ती श्रेष्ठता पावल्या आहेत त्यांनी काळाचा प्रवाह आणि न्यायाचे महत्त्व ओळखून आपला अहंकार सोडून दिला पाहिजे. असे न करता केवळ सत्तेच्या जोरावर समतेची चळवळ दडपण्याचा प्रयत्न चालेल तर समाजात भयंकर उत्पात माजल्याशिवाय राहणार नाहीत. मानवी जीवनात सुखाची इच्छा इतकी तीव्र असते की, संधी सापडताच तिच्या पूर्ततेसाठी प्रचंड खळबळ सुरू होते. या इच्छेला विवेकाने वाट काढून देणे हाच समाज-स्वास्थाच्या दृष्टीने इष्ट आणि न्याय्य मार्ग आहे. पूर्वीच्या समाजात अपरिहार्य म्हणून ज्या विषमतेच्या रूढी चालू शकल्या त्या या पुढच्या काळात कदापी टिकणार नाहीत. स्त्री, शूद्र, अंत्यज इत्यादी दलित वर्गामध्ये स्वातंत्र्याची भावना जोराने उसळत आहे. या भावनेची मुस्कटदाबी करण्याचे समाजाचे हित होणार नाही. या स्वातंत्र्याच्या इच्छेलाच योग्य वळण लावणे अगत्याचे आहे.


  धनवंतावरील जबाबदारी


  व्यक्तीच्या आयुष्यात जशी उन्नती होत जाईल त्या मानाने त्याची बाह्य राहाणी साधेपणाची होत जाते. हृदय पवित्र व प्रेमळ होत जाते. बुद्धी विकाररहित आणि शुद्ध ज्ञानानुसारिणी बनते आणि आत्म्याच्या उच्च प्रेरणा मानण्यात सर्व इंद्रियांना समाधान मिळते. सुखामध्ये मानसिक तृप्ती आणि आत्मिक शांती यांचा पूर्ण समावेश होतो. ही अवस्था समाजातील प्रत्येक व्यक्तीला मिळेल, अशा प्रकारे समाजातील अर्थ, काम या पुरुषार्थाची व्यवस्था करून देणारा व समाजातील सुखभावनांचा विरोध न करता सर्वांनाच आत्मिक समाधानाच्या उच्च भूमीवर नेणारा समाजधर्म बनविण्याचा आज काळ आला आहे.


  आज समाजात सुखसाधने आणि सत्ता यांच्यावर ताबा असलेल्या वर्गातील लोक आपल्या संकुचितपणाने न्याय्य अशा समतेच्या भावनेचे निर्मूलन करण्यासाठी प्रचंड हिंसा चालवीत आहेत. या हिंसेचा प्रतिकार करण्यासाठी सर्व विचारवंतानी अहिंसेचा श्रेष्ठ मंत्र स्वीकारला पाहिजे. नाहीतर हिंसा-प्रतिहिंसा यांच्या वणव्यात सर्वसामान्य कुलाचा संहार होईल.


  अहिंसेच्या वृत्तीने, विज्ञानाच्या सहाय्याने समतेची आकांक्षा पूर्ण करून समाजाल आध्यात्मिक अनुभवाकडे जाण्याची पात्रता आणून देणे हे उद्याच्या संस्कृतीत शक्य होईल असे आज आपण करावयास लागू या.

  युग-धर्माची हाक


  समतेसाठी अखंड संग्राम


  मनुष्य समाजामध्ये समता प्रस्थापित करण्यासाठी अखंड संग्राम चालू आहे. समाजातील प्रत्येक व्यक्तीला संपूर्ण न्याय मिळेपर्यंत तो चालू राहील. हा झगडा फार मोठा असल्यामुळे सुधारकाने कधी निराश होता कामा नये. मानवी आत्म्याला समतेची, पूर्णतेची अनेक स्वप्ने दिसलेली आहेत. काही निःस्वार्थी महानुभावांनी आपल्या सुखाची पर्वा न करता त्या स्वप्नांना मूर्तरूप देण्यासाठी अनेकदा आपले बलिदान दिले आहे. तथापि सर्वसमाजाला अद्यापि समतेचा अनुभव मिळालेला नाही. धर्म समतेचा विरोधी असू शकणार नाही. व्यक्तींना समतेच्या मार्गावर पुढे पुढे नेण्याचे कार्य धर्माचे आहे. हे कार्य ज्या धर्माचे हातून होणार नाही तो धर्म जडस्वरूप होईल. हिंदूधर्माचा विचार करताना आजच्या समाजस्थितीचा अथवा रूढ आचारधर्माचा केवळ विचार करून चालणार नाही. हिंदूधर्माची मूळ तत्त्वे आणि त्यातील थोर ऋषिमुनींचा आणि साधुसंताचा आचार ही देखील पाहिली पाहिजेत. ही पाहिली असता अद्वैत आणि भक्ती ही दोनच हिंदुधर्माची आद्य तत्त्वे आहेत. आणि सर्व थोर पुरुषांनी याचाच पुरस्कार केलेला आहे असे आढळून येईल. सामाजिक भेदातून आत्मिक अद्वैतापर्यंत पोचण्याचा मार्ग बराच अवघड आहे. यामुळे काळाकाळाला सामाजिक संस्थांचे परिवर्तन करण्याची आवश्यकता उत्पन्न होते. हिंदुधर्माने या परिवर्तनाला तात्त्विक विरोध केला आहे असे म्हणता येणार नाही. ब्राह्मणांच्या श्रेष्ठपणाशी झगडा करून क्षत्रियांनी अध्यात्म-विद्येतील आपला अधिकार उप निषत्कालीच प्रस्थापित केला. उपनिषत्कार ब्रह्मर्षींनी याला मान्यता दिली. त्रैवर्णिकांचे श्रुतिभांडार फोडून ‘स्त्री, शूद्र, द्विजबंधू’ ना भारतासारखे ग्रंथ रचून संस्कृतीचा मार्ग दाखविण्यात आला. वैदिक धर्माच्या विषमतेशी भागवत धर्माने प्रेमाचा झगडा करून ब्रह्मज्ञान अत्यंजादि ‘पापयोनी’ पर्यंत आणून सोडले. मध्ययुगातील संतमहंतांनी कर्मठ ब्राह्मणांच्या हेकट संस्कृतीविरुद्ध बंड करून सर्व ज्ञान मातृभाषेत आणिले आणि लोकाना भक्तिमार्गाची सुलभ उपासना सांगितली. ज्ञानेश्वरासारख्यांनी अध्यात्माच्या भूमीवर ‘एथ भक्ति सरे जाति अप्रमाण’ अशी घोषणा केली.


  आजच्या पिढीचा धर्म


  सामाजिक समता हा आधुनिक युगाचा विशेष धर्म आहे. साधुसंतांनी समतेचे निशाण अध्यात्म क्षेत्रात कायम केले. आधुनिक काळातील रानडे, भांडारकर, राजा राममोहन राय, दयानंद, विवेकानंद यांसारख्या धर्मसुधारकांनी ते निशाण सामाजिक क्षेत्रात आणून उभविले. गेल्या शंभर दीडशे वर्षांच्या भारतीय इतिहासात या निशाणाखाली एकूणएक विचारवंत वीर गोळा झाले आहेत. ही समता प्रस्थापनाची चळवळ राजकीय, आर्थिक आणि सामाजिक अशा समाजाच्या सर्व क्षेत्रांत सिद्ध करणे हा आजच्या पिढीचा धर्म बनला आहे. या धर्माला महात्मा गांधींनी मोठे भव्य स्वरूप आणून दिलेले आहे. हा धर्म संपूर्ण यशस्वी होण्यासाठी श्रद्धेने झगडणे इतकेच अवश्य आहे. समतेची ही मोठी चळवळ सुरू झाल्यापासून जड बनलेल्या समाजात नवीन चैतन्य खेळू लागले आहे. आजपर्यंत प्रतिष्ठितपणा ज्यांनी मिरविला त्यांना या नवीन चळवळीचे भय वाटत असून ते अनेक प्रकारच्या भल्याबुऱ्या साधनांनी प्रतिकार करू पहात आहेत. तथापि जागृत होत असलेला समाज यामुळे अधिकच लवकर जागा होईल.


  आजच्या या धर्मयुगाच्या हाकेला हिंदुधर्माची साथच आहे. अद्वैताचे स्वप्न सामाजिक क्षेत्रात मूर्तरूप घेताना पाहून सर्व साधुसंतांना समाधानच वाटेल. या झगड्यात अहिंसा धर्माचे आचरण करणे म्हणजेच भक्तितत्त्वांना अनुसरणे होय.

  नव्या ईश्वराची निर्मिती


  ईश्वराने सृष्टी निर्माण केली असे सामान्यतः मानले जात असले तरी सृष्टीतील विकासाच्या वेगवेगळ्या अवस्थांत ईश्वराच्या स्वरूपाचे वेगवेगळे दर्शन आढळून येते. जड सृष्टीचा ईश्वर जड नियमांच्या रूपाने काम करीत असलेला आढळतो. सचेतन सृष्टीचा ईश्वर चेतनायुक्त आहे असे भासमान होते; आणि माणसाच्या जीवनात त्याच ईश्वराला विशेष प्रकारचे व्यक्तिमत्व लाभते. शिकारी टोळ्यांचा ईश्वर शिकार करणारा असतो; आणि नरमांसभक्षक आदिमानवाचा ईश्वर नरबलीची अपेक्षा करतो. पशुपालन करणाऱ्या माणसांचा परमेश्वर देखील पशूंवर प्रेम करणारा आणि त्यांचे पालन करणारा बनतो; आणि त्याला पशुबलीने तृप्ती मिळते. रानट्यांचा ईश्वर रानात राहतो आणि शेती करणाऱ्या लोकांचा ईश्वर गावात येऊन स्थिर होतो. धान्य आणि फळे खाणाऱ्या शेतकरी संस्कृतीच्या मानवांचा ईश्वरही धान्य आणि फळे यांच्या आहारावर गुजारा करू शकतो.


  वैदिक वसाहती करणाऱ्या आर्यांचा ईश्वर अनार्यांना ठार करणारा असतो आणि आर्यांचा पक्षपाती असतो. आर्य-अनार्यांचे मिश्रण झाल्यानंतर आर्यांच्या आणि अनार्यांच्या ईश्वरांचेही मिश्रण होते. आणि या संमिश्र समाजाचा ईश्वरही संमिश्र झालेला आढळतो. ब्राह्मणांचा ईश्वर तप आणि विद्या करताना आढळतो. क्षत्रियांचा ईश्वर लढताना आणि राज्यविलासाचे उपभोग घेताना दिसून येतो. वैश्यांचा ईश्वर संपत्तीच्या विलासात आणि सुखोपभोगात लोळत असलेला दिसतो आणि शूद्रातिशूद्रांचा ईश्वर राबताना आणि गुलामी करताना आढळतो. चातुर्वर्ण्याची निर्मिती करून राहिलेल्या समाजाचा ईश्वर चातुर्वर्ण्य निर्माण करणारा असतो आणि चातुर्वर्ण्य न मानणाऱ्या समाजाचा ईश्वर चातुर्वर्ण्याचे सोयर-सुतक पाळीत नाही. पुरुषप्रधान समाजाचा ईश्वर हा मायेचा अधिपती असतो आणि स्त्रीप्रधान समाजातील ईश्वर शक्तिस्वरूपी असतो. जमीनदारांचा ईश्वर भूमीचा मालक आणि भूमीवर सर्वसत्ता चालविणारा असतो, तर भुकेकंगालांचा परमेश्वर स्मशानवासी, कपालधारी आणि भिक्षा मागत फिरणारा असतो. सत्ताधीशांचा परमेश्वर सत्तालोलुप असतो आणि गुलामांचा परमेश्वरही गुलामीविरुद्ध बंड करण्याचे साहस करीत नाही. कर्मयोग्यांचा ईश्वर कर्मामध्ये उत्साह मानतो तर संन्यासवाद्यांचा परमेश्वर संन्यासातच संतृप्त राहतो. विजिगीषूंचा परमेश्वर विजयासाठी धडपडत असतो तर मुमूर्षूंचा परमेश्वर मुमूर्षूं स्थितीत राहणे पसंत करतो.


  माणसाचा आणि परमेश्वराचा हा संबंध नीट पारखून पाहिला तर ईश्वराने माणसाला निर्माण करण्याऐवजी माणसानेच वेळोवेळी निरनिराळ्या ईश्वराला जन्म दिला आहे असे आढळून येईल. मनुष्याचा आणि ईश्वराचा हा संबंध चांगल्या रीतीने समाजाला समजून देता आला तर धर्माच्या आणि ईश्वराच्या नावाने चालू असलेली वैरे थांबतील; आणि मानवाच्या आजच्या विकासासाठी जुने ईश्वर निरुपयोगी आहेत, हेही आढळून येईल. आज सारे जग जवळ आलेले आहे आणि अखिल मानवजातीचे एक कुटुंब निर्माण करण्याची आवश्यकता उत्पन्न झाली आहे. या नव्या कुटुंबाच्या निर्मितीसाठी नव्या मानवधर्माची आवश्यकता निर्माण झाली आहे. या नव्या धर्माची प्रेरणा देणारा ईश्वर आजच्या मानवाने निर्माण केला पाहिजे. त्याशिवाय त्याचे जीवन यशस्वी होणार नाही. हा नवा ईश्वर सर्व मानवांना समतेने पाहणारा, त्यांच्यातील सर्व विषमतेचा विनाश करणारा, वैराच्या आणि हिंसेच्या भावनांपासून संपूर्णपणे अलिप्त राहणारा आणि संसारातील साऱ्या प्रश्नांचा उलगडा ज्ञानाने आणि प्रेमानेच करू शकणारा असावा लागेल.


  या नव्या ईश्वराची निर्मिती केल्याशिवाय आणि त्याने सांगितलेल्या नव्या मानवतेच्या धर्माचा स्वीकार केल्याशिवाय मानवाला मुक्ती मिळणार नाही.

  सामाजिक जीवनाच्या मूल्यांचे विवेचन


  


  जुन्या मूल्यांतून विनाश, की नव्या मूल्यांतून विकास ?


  माझी भूमिका


  जीवनांतील मूल्ये काय असावीत या विषयावर मी आज थोडेसे बोलणार आहे. तत्पूर्वी काही गोष्टी मला स्पष्ट करून सांगितल्या पाहिजेत. १९४२ सालानंतर मी कुठल्याही राजकीय पक्षाचा राहिलो नाही. तेव्हा समाजवादी पक्षाच्या वतीने ही सभा बोलावण्यात आलेली असली तरी मी समाजवादी पक्षाला मिळालो असा त्याचा अर्थ घेण्याचे कारण नाही. पक्षाला मी मिळालो नाही म्हणून समाजवादीपक्षाच्या कार्याचे महत्त्व मी कमी मानतो असाही ग्रह करून घेण्याची आवश्यकता नाही. या ठिकाणी आलेले लोकही पक्षाचे सभासद नाहीत. तेव्हा ही सभा एका राजकीय पक्षाने बोलावली असली तरी ती तात्पुरत्या राजकीय कार्यासाठी बोलावलेली नाही व मीही प्रचारक म्हणून बोलत नाही. या विषयावरही एका विशिष्ट पक्षानेच विचार करावा असेही मला सुचवावयाचे नाही. सर्वांनीच गंभीरपणे व शांतपणे विचार करण्यासारखा हा प्रश्न महत्त्वाचा आहे असे मात्र मला वाटते.


  आजच्या विषयाची निवड


  जीवन मूल्यांसंबंधाने आपण कितीतरी प्रकाराने विचार करू शकू. मला सुद्धा जीवनमूल्यांवर भाषण करताना कोणत्या विशेष विभागासंबंधाने बोलावे हा आतापर्यंत प्रश्नच पडला होता. तरी पण मी ‘सामाजिक जीवनाची मूल्ये’ या विषयावर आपले विचार मांडणार आहे.


  ‘जीवन’ म्हणजे काय? ‘मूल्य’ म्हणजे काय? यावरही व्याख्याने देता येतील. ‘जीवनाचा’ व ‘मूल्यांचा’ परस्परांशी संबंध काय? हाही असाच वादग्रस्त प्रश्न आहे. ‘जीवन’ म्हणजे तरी आपण जे अनुभवतो ते प्रत्यक्ष जीवन की आपणाला जे अनुभवत येत नाही ते अप्रत्यक्ष व अमूर्त जीवन असाही एक फाटा फोडता येण्यासारखा आहे. अप्रत्यक्ष व प्रत्यक्ष यातील ‘सत्य’ कोणते, उभय जीवनाचा ‘संबंध’ तरी कोणता ? असाही विषय चर्चेस घेता येईल. पण आज माझा तो उद्देश नाही.


  व्यक्ती आणि समाज यांचे संबंध


  समाजजीवनाच्या मूल्यांचा विचार करण्यापूर्वी ‘व्यक्ती’ आणि समाज यांचे परस्परसंबंध मी काय गृहीत धरले आहेत ते सांगतो. काहीजण ‘व्यक्तीस’ प्राधान्य देणारे आहेत. व्यक्ती तेवढी सत्य, समाज तेवढा मिथ्या, असे मानून ते व्यक्तीच्या हितार्थ झटणारे आहेत, उलट काही जण ‘समाजास’ प्राधान्य देणारे समाजच तेवढा सत्य, व्यक्ती तेवढी मिथ्या असे मानणारे व समाजहितासाठी झटणारे आणि व्यक्तीच्या अहिताची पर्वा न बाळगणारे असे आहेत.


  व्यक्ती ही मूर्त आहे, समाज अमूर्त आहे; अगर समाजच मूर्त, व्यक्ती ही अमूर्त आहे; व्यक्ती म्हणजेच माया व समाजच तेवढा ब्रह्म; अगर समाज तेवढा माया आणि व्यक्ती तेवढी ब्रह्म; असे मानणाऱ्या विचारसरणीचे लोक आहेत; पण त्यांचे हे मानणे एकांगी आहे, एवढेच मी गृहीत धरीत आहे हे आपण ध्यानात ठेवा. समाज आणि व्यक्ती या दोहोंच्यामध्ये समान सत्य मानले पाहिजे. समाजनिरपेक्ष व्यक्ती राहू शकते काय? या प्रश्नाचे उत्तर आतापर्यंत अशी व्यक्ती राहू शकत नव्हती; आज राहू शकत नाही; व पुढेही राहू शकणार नाही, असे मी स्पष्टपणे देईन; त्याचप्रमाणे व्यक्तिनिरपेक्ष समाज राहू शकतो काय? याचेही उत्तर आजपर्यंत असा समाज राहू शकला नाही; आजही राहू शकत नाही व पुढेही राहू शकणार नाही, असेच ठामपणे देईन. व्यक्ती ही समाजातच निर्माण होते व समाजाच्या सहकारितेनेच व्यक्तीचा विकास होतो; व्यक्तींचा मिळूनच समाज बनतो व व्यक्तींच्या सहकारितेशिवाय समाजाचा विकास होऊ शकणार नाही, असेच मानले पाहिजे. निव्वळ व्यक्तीलाच प्राधान्य देणारे लोक समाजाचा घात करण्यास मागेपुढे पहात नाहीत व समाजहितालाच प्राधान्य देणारे लोक व्यक्तिहिताला चिरडण्यास तयार होतात. असे होता कामा नये. व्यक्ती आणि समाज यांचा परस्पर संबंध सगुण-निर्गुणासारखाच मानला पाहिजे. पावशेर समाज आणा म्हणून सांगितले तर समाज आणता येणार नाही. समाज घेऊन यावयास जाल व व्यक्ती घेऊन याल. काही ‘व्यक्तींना’ आणले तरी ‘समाज’ मुठीत आला अशी कल्पना करणे वेडेपणाचे होईल. आणि म्हणूनच व्यक्ती आणि समाज यात अन्योन्यसंबंध मानला पाहिजे व दोन्हींमध्ये समान सत्य मानले पाहिजे


  जुना मार्ग की नवा मार्ग ?


  व्यक्ती आणि समाज ही दोन्ही समान सत्य हे प्रथम मूल्य मानून पूढे जाऊ. आज काळ असा आहे की, पूर्वज ज्या मार्गाने गेले त्याच मार्गाने तुम्ही जाणार की काय अथवा नवा मार्ग चोखाळणार हा सर्वांपुढे महत्त्वाचा प्रश्न आहे. हा प्रश्न तुमच्याचपुढे आहे असे नाही, साऱ्या महाराष्ट्रापुढे, साऱ्या भारतापुढे, हा प्रश्न आहे. ‘जुना’ मार्ग ठरलेला आहे. रुळलेला आहे; त्यावर पावले उमटलेली आहेत; ‘नवा’ मार्ग अजून ठरलेला नाही व रुळलेला नाही. प्रत्येकासमोर हाच एक प्रश्न येत असतो, ‘नवा’ मार्ग की ‘जुनाच’ मार्ग ? नव्या मार्गाने जाण्याची इच्छा करावी तर परंपरागत विचाराने मानगूट धरलेली असते, वाडवडिलांच्या पुण्याईचा आधार आठवत असतो, जुने संस्कार मनात बिंबलेले असतात; जुन्या संस्कारांच्या पलीकडे उडी मारून जाण्याचा काळ आला आहे. नवे संस्कार रूढ करावयाचे आहेत. जुन्या मूल्यांची तपासणी करावयाची आहे; त्यातून नवी मूल्ये घडवावयाची आहेत, अशी परिस्थिती आज निर्माण झाली आहे. परंतु काहीजण त्यावर शंका काढीत असतात. मूल्ये आणि ती नवीन? मूल्ये का कधी जुनी होत असतात? सत्य का कधी बदलले आहे? हिंदुधर्मातील तत्त्वज्ञांनी, मुसलमान, ख्रिस्ती, पारशी तत्त्वज्ञांनी, विचारवंतांनी जी मूल्ये बनविली, जी सत्ये ठरविली, ती का आता बदलली आहेत? असले प्रश्न काहीजण काढीत असतात आणि त्याची उत्तरे नकारात्मक देत असतात. पण मी स्पष्ट सांगतो की, जीवनाच्या मूल्यांचे संशोधन आता करावयास पाहिजे. आणि जुना मार्ग की नवा मार्ग, जुनी मूल्ये की नवी मूल्ये? अशा भ्रमात न पडता मूल्ये व नवे मार्गच आक्रमिले पाहिजेत.


  मूल्ये अशी बदलतात


  मूल्ये कशी बदलत जातात ते आता पाहू. पुष्कळ वेळा शब्द माणसांची फसवणूक करीत असतात. शब्दप्रामाण्यवादी लोक शब्दांवर जोर देत असतात, परंतु शब्दांतून मूळचा अर्थ निघून गेलेला असतो. खोटे मला सहन होत नाही. असे पुष्कळ वेळा माणूस म्हणतो पण त्याचा अर्थ तुमचे खोटे मला सहन होत नाही, असाही असतो. जुन्या काळच्या लोकांच्या खऱ्याखोट्याच्या कल्पना ठरलेल्या असतात. त्या आज उपयोगी पडायच्या नाहीत. लहानपणी आम्ही एका खेडेगावात रहात होतो. आमच्या स्वतःचे घर नव्हते, तरी पण त्या घराला आम्ही ‘आमचे घर’ म्हणत असू. त्यावेळी मजूर लोक पैशा दोन पैशांच्या फुटाण्यावर गुजराण करीत. वस्तुतः हे मजूर आणि आम्ही दोघेही मानवचा पण त्यांना भूक लागली तर त्यांनी चणे खावे, आम्ही सुग्रास अन्न खावे; त्यांना वस्त्र लागले तर त्यांनी लंगोटी लावावी आणि आम्ही धोतरे नेसावीत; त्यांच्यातील म्हाताऱ्या माणसाला हाक मारतानाही आम्ही त्याला ‘अरे तुरे’ म्हणावे व आमच्यातल्या चिमुरड्या पोरांना त्यांच्यातल्या म्हाताऱ्याने सुद्धा ‘अहो जाहो’ म्हणावे असे प्रकार चालत असत. आम्हाला गादीवर लोळावयास मिळते हे परमेश्वरी सत्य आणि त्याला धुळीत लोळावे लागते हेही परमेश्वरी ‘सत्य’च, असे त्यावेळी त्यांनाही वाटे, आम्हालाही वाटे. पण आज या दोन्ही गोष्टी परमेश्वराने निर्माण केल्या असे कोणी तरी मानील काय?


  जुन्या काळचा अस्पृश्य जातीतला इसम घ्या. अस्पृश्याची सावली अंगावर पडू नये म्हणून उच्चवर्णीय लोक झटत, त्याचप्रमाणे आपली सावली या श्रेष्ठींवर पडू नये म्हणून अस्पृश्यही झटत. अस्पृश्यता मानणे, ती पाळणे, हा त्यावेळी धर्म होता. आजही अस्पृश्यता हा धर्म राहिला आहे काय?


  ईश्वराने माणसाला निर्माण केले आहे असे म्हणतात. पण पुष्कळ वेळा माणूसही ईश्वराला निर्माण करतो. गुलामांचा ईश्वरही गुलामगिरी करीत असतो. ‘जसा भाव तसा देव’ दिसत असतो. संतांचा ईश्वर संतांबरोबर राबत होता. सेना न्हाव्याच्या ईश्वर बादशहासमोर आरसा धरीत असे. बादशहा परकीय आहे, अशी कल्पनाही ह्या ‘पांडुरंगाला’ आली नाही. जनाबाईचा ‘देव’ तिच्याबरोबर, दळणकांडण करणे, लुगडी धुणे, पाणी भरणे इत्यादी कामे करीत असे. जनाबाईच्या ‘पांडुरंगाला’ दळण्याचे एकमेव साधन म्हणजे जाते; एवढेच अवगत होते. दळण्याच्या गिरणीची त्याला कल्पना नव्हती. सखू बाईचा ‘ईश्वर’ तिच्या नवऱ्याच्या आज्ञेबाहेर जाणारा नव्हता. पण हा ‘ईश्वर’ आता ‘सत्य’ राहिला आहे काय? प्रत्येक व्यक्तीकडे निरनिराळ्या दृष्टिकोणातून पहाण्यापेक्षा आता सर्वांना समानतेने पहाण्याची आवश्यकता पटत नाही काय? आजचा ‘पांडुरंग’ अस्पृश्याला व स्पृश्याला सारख्याच प्रमाणाने दर्शन देत नाही का?


  सत्याची मूल्ये, न्यायाची मूल्येही अशा प्रकारे बदलत असतात. एक वेळ ज्या रूढी आणि बंधने आवश्यक वाटली ती आज निरर्थक वाटू लागतात. कारण मानवाचे ज्ञान वाढले आहे. आज जगात सर्व भौतिक ज्ञानाचा प्रकाश पसरलेला आहे. या प्रकाशातच प्रेमही वावरायला लावले पाहिजे. नाहीतर जगात शांतता नांदणार नाही.


  काही नवी मूल्ये


  मनुस्मृती, महाभारत इत्यादी ग्रंथांतून, ‘शेजारी तेवढा शत्रू’ असे एक राजनैतिक मूल्य आढळते. आपल्या शेजारचा देश आपल्याशी मित्रत्वाने वागत असला तरी तो शत्रूच आहे. त्याचा निःपात करण्याची तयारी ठेवली पाहिजे, याचा हल्ला येण्यापूर्वी आपला हल्ला झाला पाहिजे, अशी प्राचीन राजनीती होती.पण आज शेजाऱ्यांशी शत्रुत्व करण्याची गरज उरलेली नाही. पूर्वी अन्नाचा तुटवडा असल्याने शेजारची राष्ट्रे एकमेकांशी लढत. आज तशी आवश्यकता राहिलेली नाही. शेजारी म्हणजे शत्रूच असे गृहीत धरून चालण्याची आज जरूर नाही. शेजारी हा मित्र हे आजचे नवे मूल्य झाले पाहिजे.


  व्यवहार आणि धर्म यात पूर्वी फारकत असे. शेजाऱ्याला शत्रू मानणे हा व्यवहार आणि शत्रू ठार मारायला आला तरी त्याच्या पोटात तुमचाच आत्मा आहे असे समजणे हा त्यावेळी धर्म होता. व्यवहाराची मूल्ये निराळी, धर्माची मूल्ये निराळी; जे धर्मात आहे ते व्यवहारांत आणता येत नाही, जे व्यवहार्य आहे ते धर्मसंमत होऊ शकत नाही; धर्म तरी आचरा किंवा व्यवहार तरी करा असे सांगण्यात येई. पूर्वी आपण आणि आपला शेजारी दोघेही भटके होतो. वास्तव्यासाठी जमीन मिळविण्याची, उदरभरणार्थ अन्न मिळविण्याची आपल्याला जरूर होती. त्याकाळी माणसाला लागेल तेवढे अन्नच निर्माण करण्याची पात्रता आपल्यात नव्हती. ख्रिस्त, बुद्ध, पैगंबर, याज्ञवल्क्य यांचे आध्यात्मिक ज्ञान वाढलेले असले, तरी त्यांचे भौतिक ज्ञान सामान्य रानवट शेतकऱ्यांइतकेच होते आणि म्हणून अपुरा साठा पुरविण्यासाठी मानवांना परस्परांचा संहार करावा लागे. आज ती परिस्थिती राहिली नाही. म्हणून आता धर्म हाच व्यवहार आणि व्यवहार हाच धर्म हे नवे मूल्य झाले पाहिजे.


  आज युद्धे का होतात?


  आजची युद्धे अन्नासाठी होत नाहीत, अहंकारासाठी होत असतात. सर्व जगाला पुरेल एवढे अन्न आज आपण सर्व मानव निर्मू शकतो; पण माणसांना अन्न देऊन जगविण्यापेक्षा लढाई करून मारण्यात आज अनेकांना पुरुषार्थ वाटत असतो. लढाया करणारे लोक निरनिराळी कारणे पुढे करीत असतात. कोणी लोकशाहीसाठी लढण्याचा आव आणतो, कोणी राष्ट्राच्या हितासाठी रणशिंग फुंकारल्याचे सांगतो, कोणी संस्कृतीच्या रक्षणाची थाप ठोकतो. काही महत्त्वाकांक्षी, अभिमानी, अहंकारी लोक माझा जय व्हावा म्हणून, माझा धर्माचा जय व्हावा म्हणून, माझ्या राष्ट्राचे कल्याण व्हावे, म्हणून लढा पुकारतो. पण वस्तुतः ते इतरांवर प्रभुत्व गाजविण्याच्या अहंकारासाठी हे सारे करीत असतात. अहंकाराला उंची असते पण रुंदी नसते. शेवटी या अहंकाराचा विजय होतो काय? अहंकाराचे नेहमी पतन होत असते. मी जर्मनीसाठी लढतो, मी जपानसाठी लढतो, मी हिंदूंसाठी लढतो, मी मुसलमानांसाठी लढतो असे मानणारी, गर्जणारी सारी अहंकारी माणसे धुळीला मिळालेली आहेत. आम्हीच भारतीय संस्कृतीचे रक्षक आहोत, आम्हीच जनतेचे कल्याणकर्ते आहोत, आम्हीच कामगारराज्य स्थापन करणार आहोत, असल्या अहंकाराला आता थारा मिळणार नाही. आम्ही मानव आहोत, मानवांच्या कल्याणासाठी आम्ही झटणार असा कृत संकल्प जे करतील तेच यापुढे तरतील. बाकीचे अहंकारी लोक मात्र मरतील हे आजचे सत्य आहे.


  तुम्ही कसे जगणार आहात?


  केवळ एका व्यक्तीला, केवळ एका जातीला, केवळ एका समाजाला, सुखी कसे करावे, एवढाच संकुचित प्रश्न आज आपल्यासमोर नाही. पूर्वीचे खंडप्राय भासणारे विशाल जग आज लहान आणि संकुचित झाले आहे; अशा वेळी माझ्यासारखा मीच म्हणून तुम्ही अहंकारातच रहाणार आहांत काय? भलत्या वेडांच्या नादी लागून क्षुद्र भांडणे करीत बसणार की काय? स्वतःच्या वैभवाचा साक्षात्कार होऊन तुम्ही गरुडासारखे आकाशात भरारी मारणार आहात काय?


  समजा, तुम्ही गहू पिकविला तर तो पिकविताना तुम्ही इतरांना कशा रीतीने वागविणार आहात? तुम्ही एकट्याने स्वतःची बुद्धी वापरून इतरांना राबवून घेऊन पिकविलेला गहू साठवून ठेवणार आहात काय? तुम्ही गरुड होऊन आकाशात भरारी मारताना इतरांना सरडेच ठेवणार आहात काय?


  किंवा तुम्ही सर्वांचे सहकार्य सारखे घेणार आहात? सर्वांनी सामुदायिकपणे काम करून निर्मिलेले धन तुम्ही सारखे वाटून घेणार आहात काय, माझ्यासारखे सगळे मोठे व्हावे, माझ्यासारखे सगळ्यांनी गरुड व्हावे, कोणीच सरडे राहू नये, अशी तुमची भावना आहे?


  पहिली भावना ‘मी माझा उत्कर्ष करून घेईन. इतरांना दास करीन’ ही आहे. दुसरी भावना मी माझ्याबरोबर इतरांचा उत्कर्ष करीन, सर्वांना समान मानीन, कोणीच दास असणार नाही ही आहे. तुम्ही कोणत्या भावनेने वागणार आहात? तुम्ही कसे जगणार आहात?


  विकासाकडे जाणार की विनाशाकडे वळणार?


  आजच्या जगापुढे मी सांगितलेले दोन मार्ग आहेत. जुन्या चिरंतन मानल्या जाणाऱ्या परंपरागत, फसव्या, मायावी मूल्यांना मानव कवटाळून धरणार की नव्या मूल्यांच्या योगाने आपली उन्नत्ती करून घेणार? जुन्याला चिकटून राहून खोट्या कल्पनांनी भरून, माणूस विनाशाच्या गर्तेत जाणार, की नव्या मूल्यांचा अंगीकार करून विकासाच्या उच्च शिखरावर चढणार ? हा आज सर्व जगासमोरचा प्रश्न आहे. पहिला मार्ग पृथ्वीवर नरक निर्माण करणारा आहे, तर दुसरा मार्ग पृथ्वीवरच स्वर्ग अवतरणार आहे. मानवकुल जगणार की मरणार? मानवाने मनात आणले तर तो आज उपलब्ध असलेल्या सर्व भौतिक साधनांनिशी जगातील एकाही माणसाला ठार न मारता सर्वांना पुरेल एवढे अन्न निर्मू शकतो. पण अन्ननिर्मितीची त्याची शक्ती जशी प्रचंडपणे वाढली आहे. तसे मनात आणील तर तो प्रचंड संहारही करू शकेल. आणि म्हणून मी तुम्हाला विचारतो की, जुन्यामूल्यांना कवटाळून विनाशाकडे जाणार की नव्या मूल्यांचा अंगीकार करून विकासाकडे वळणार?

  सर्व धर्म समान आहेत हीच इस्लामची खरी शिकवण


  इस्लामचा वारसा सांगणारे फार लोक आहेत, पण त्याची तत्त्वे आचरणात आणण्यास मात्र कोणी तयार नाही. एकमेकांच्या धर्माबद्दल आदर पाहिजे, प्रेम पाहिजे तरच माणुसकी जगात राहील असे इस्लाम सांगतो. इतर धर्मांचा तिरस्कार करून जसे आपण उत्कृष्ट हिंदू होऊ शकत नाही तसेच इतर धर्मांबद्दल तिरस्कार दाखवून व त्यांना काफीर समजून मुसलमानांना उत्कृष्ट इस्लाम म्हणून घेता येणार नाही.


  आपणास इतर धर्मांबद्दल उदासीनता वाटते. आपण निरनिराळ्या धर्माचे लोक अगदी शेजारी वर्षानुवर्षे रहात आहोत, पण दुर्दैवाने एकमेकांची सुखदुःखे जाणू शकत नाही. जाणून घेऊ इच्छित नाही अशी आपली खरी वस्तुस्थिती आहे.


  आपली भारतीय संस्कृती ५००० वर्षांहून जास्त अशी जुनी नि उच्च संस्कृती आहे. या दीर्घ कालात फार मोठमोठ्या नि परिणामकारक नि संस्कृतीस घातक अशा जरी घटना घडल्या असल्या तरी आपली संस्कृती टिकून राहिली आहे. याचे मुख्य कारण म्हणजे आपल्या संस्कृतीचे अधिष्ठान सत्य हेच होय. आपल्या संस्कृतीचा गुणच असा आहे की, ती समन्वय व सहकार्य करण्यास नेहमीच तयार असते. सर्व धर्म समान आहेत हाच भारतीय संस्कृतीचा संदेश होय.


  आपल्या परंपरेतूनच तीन मोठ्या विभूती आपणास मिळाल्या. त्या म्हणजे राजा राममोहन रॉय, रामकृष्ण परमहंस व महात्मा गांधी. आपल्या ह्या संस्कृतीचे पहिले थोर राष्ट्रपिता म्हणजे राजा राममोहन रॉय हे होत. त्यांनी सर्व धर्मांचा अभ्यास करून जगाला एक अभिनव असा प्रयोग करून दाखविला आहे. त्यांनी सर्व धर्मांच्या मूलतत्त्वांचा अभ्यास अत्यंत बारकाईने केला. त्यांनी इस्लाम धर्म उर्दूतून समजावून घेतला, वेद संस्कृतमधून पठण केले. तसेच इतरही धर्म पाहिले तेव्हा त्यांनी असा निष्कर्ष काढला की, “सर्व धर्मात महत्त्वाचे असे खास आहे नि तेच निराळ्या भाषेतून प्रत्येक धर्मात सांगितले आहे. तत्त्व एकच आहे. फक्त तपशिलात फरक आहे.” याचाच त्यांनी प्रसार केला. अशा तऱ्हेने सर्व धर्मांचा सात्त्विक बुद्धीने खोल अभ्यास करून त्यांनी वरील निर्णय घेतला होता.


  रामकृष्ण परमहंस ह्यांच्याजवळ दुसऱ्या सर्व धर्मांकडे आत्मीयतेने नि विशाल हृदयाने पाहण्याची शक्ती, दृष्टी होती. त्याबद्दल आवड होती. देवाकडे जाण्याच्या मार्गाचा अभ्यास त्यांनी सर्व धर्मांतून केला. त्याकरिता त्यांनी सर्व धर्मांची शिक्षा घेतली व शेवटी त्यांनी याबाबत असा निर्णय केला की, प्रत्येक धर्माच्या साधनेने देवाजवळ जाता येते व तो देव म्हणजे एकच. त्याची रूपे निरनिराळी असू शकतील व सर्व धर्मांचे मार्ग एकाच सत्याकडे नेणारे आहेत.


  ‘बुद्धी व भावनेचा प्रत्यय गांधींनी कृतीत आणला’


  अशा या राजा राममोहन यांच्या सखोल बुद्धीला नि रामकृष्ण यांच्या विशाल भावनेला पटलेले सर्व धर्मांचे तत्त्वज्ञान कृतीत येणे इष्ट होते व तेच अत्यंत महत्त्वाचे असे कार्य करण्यास महात्मा गांधींचा जन्म झाला. हे तत्त्वज्ञान कृतीत आले तरच त्याचे खरे महत्त्व जनतेस पटेल असेच गांधींचे जीवितकार्य होते. सर्व धर्म समान आहेत. मानवतेच्या दृष्टिकोनातून सहृदयतेने प्रेमाने सर्व धर्मांकडे पाहा व तसे आपल्या आचरणात आणा हाच संदेश पूज्य बापूजींनी आपणास दिला आहे.


  भांडखोर माणूस मैत्रीकरता हाच आपल्या भरतभूमीच्या मातीचा नि पाण्याचा गुणधर्म आहे. भांडत असताना आपण कोणाचा द्वेष केला नाही हा आपल्या रक्ताचा गुण आहे. आपणांस या इतिहासाच्या परिपाकातूनच वरील माणसे अमूल्य असा ठेवा म्हणून मिळाली आहेत. आपणास शहाणपणाचा जसा हक्क आहे तसा मूर्खपणाचाही हक्क आहे. अशीही ५००० वर्षांची उच्च अशी भूमिका पुसून काढणे शक्य नाही. हिंदू-मुसलमान शत्रुत्व मानीत नाहीत, तसे केल्यास आपण हिंदुत्व सोडल्यासारखे होईल, कारण भोवतालच्या प्राणिमात्रांवरही प्रेम करणे हाच आपला परमधर्म आहे, मग आपला धर्म माणसास मारण्यास कसा सांगेल ?


  मानव प्रवाहाचे तीर्थ : भारत


  या अशा आपल्या भारताबद्दल रहिमबाबूनी एक कविता लिहिली आहे. त्यात त्यांनी भारतास भारत-तीर्थ असे म्हटले आहे. ज्याप्रमाणे पवित्र तीर्थे नदीकाठी असतात व त्या पवित्र नद्यांचे पाणी सागरास मिळते म्हणून जर सागरात स्नान केले तर आपणास सर्व तीर्थांचे पुण्य प्राप्त होते. त्याप्रमाणेच आपल्या या विशाल भारतात अतिशय प्राचीन काळापासून मानवांचे निरनिराळे लहानमोठे प्रवाह वाहत आहेत. त्यात मुसलमान, हिंदू, ख्रिश्चन, पारशी, आर्य, अनार्य असे निरनिराळे मानवप्रवाह आहेत व अशा या सर्व प्रवाहांपासूनच भारतात मानवांचा सागर तयार झाला आहे. तुम्ही-आम्ही माणसेही या मानवी सागरांतीलच आहोत, म्हणून भारत म्हणजे मानवी संमेलनच आहे. म्हणूनच भारत हा आर्य व अनार्य या दोघांचाही आहे. हा सर्वांचा हिंदुस्थान आहे. तो कोणाच्या बापाचा नाही. निरनिराळे धर्म हे त्यांच्या प्रकृतीचे निरनिराळे भाग आहेत. स्वातंत्र्य, बंधुता व समता हीच आमची वैशिष्ट्ये आहेत. भारतीय रहिवासी हाच प्रयोग येथील लोकांना योग्य आहे.


  आपण जे नवप्रजासत्ताक राज्य निर्माण केले आहे, त्यास अशी प्रचंड मोठी परंपरा आहे. या परंपरेशी प्रामाणिक राहूनच आपण आपली कृती केली पाहिजे. तसे आपण न वागू तर आपल्या संस्कृतीशी आपण प्रामाणिक राहणार नाही म्हणून जुन्या परंपरेला साजेल अशी वागणूक ठेवून नि पाठिंबा देऊन आपण गुण्यागोविंदाने राहिले पाहिजे. त्याकरिता नेहमी नम्रता पाहिजे. परमेश्वर एकच आहे. तो हा हिंदु, हा मुसलमान असा भेदभाव करणार नाही; किंवा कोणावर त्या जातीचा म्हणून जास्त प्रेम करणार नाही. असे असेल तरच तो परमेश्वर आहे. नाही तर त्याचे देवपणच नष्ट होईल. म्हणून या आपल्या गणराज्यात भेद नको. हाच उपदेश सर्व धर्मांचा आहे. अशा या आपल्या परंपरेपैकीच एक इस्लाम धर्म आहे, त्याच्या तत्त्वाकडे आता आपण पाहू.


  सत्यापुढेच मान झुकवा!


  ‘इस्लाम’ हा शब्द अरबी आहे. सलाम, मुस्लिम, मुसलमान हे सर्वच शब्द अरबी भाषेतील एकाच धातुपासून आहेत.


  ‘सलम’ या धातूपासूनच हे शब्द तयार झाले आहेत. याचा अर्थ “मान झुकविणे शरण जाणे” असा आहे. म्हणून सलामालेकुम्-अर्थ-तुम्हास सलाम असो, अल्लास वा तुमचे भले असो असा अर्थ निघतो. जरी तुमच्या मनात नसेल तरीही कोणीही भेटल्यावर मुसलमान निदान तोंडाने तरी सलामालेकुम म्हणेल, तरच तो मुसलमान. इस्लामने हेच शिकविले आहे की, ज्ञानाचा उपहास करू नको. कारण आपणास पैदा करणारा एकच अल्ला आहे. म्हणून त्याचा कायदाही एकच आहे. तो म्हणजे सत्य. सत्य हेच एक खरे सत्य आहे. तेथे असल्याचा लवलेशही खपणार नाही. कारण थोडे जरी असत्य असले तरी सर्वच असत्य होते. असे हे अल्लाचे न मरणारे तत्त्व आहे. आपण सर्वच अपूर्ण आहोत. आपण व्यवहाराकरिता थोडे खोटे बोलतो. ते सर्वच खोटे म्हणून असत्य. तेव्हा अल्लाच एकटा असा आहे की, त्याच्यापुढे मान झुकवू शकतो इतरांपुढे नाही. ईश्वर वा अल्लाच सलाम करण्यास पात्र आहे. एवढा हा सलामालेकुमचा अर्थ आहे. आपणातही रामदासाने असेच म्हटले आहे “सत्य ते सत्य वाचे वदावे” असा हा सत्याचा कायदा आहे. अशा या कायद्याने सृष्टी नियमबद्ध झाली आहे. म्हणून दुसऱ्या कोणापुढेही मान झुकवू नये. हा सिद्धांत मान्य करणाराच खरा मुसलामान होय. असा हा इस्लामचा कायदा आहे. पण एवढे तोंडाने म्हणणारा मुसलमान होतो, पण तो इस्लाम होऊ शकत नाही, कारण मुसलमान हा ईश्वर-अल्ला मानतो. तेव्हा ज्या मुसलमानास इस्लाम म्हणून घ्यावयाचे असेल त्याने मनाने मोमीन-आत्मज्ञानाचा प्रकाश मिळवणारा होऊन ते ज्ञान कृतीत आणले तरच तो इस्लाम होतो. अन्यथा नाही म्हणून ‘मोमीन हाच खरा इस्लाम आहे.’


  धर्म ही सौद्याची बाब नव्हे


  आपण म्हणतो की, मुसलमानांनी हिंदू व्हावे. किती मूर्खपणाचे नि निर्बुद्धपणाचे विधान आहे! कृष्णाला पैगंबराचा संदेश नको असे नव्हेच आणि अशाकरिता मी हिंदुधर्म बाजारात आणू इच्छित नाही. तो काही विकण्याची किंवा सौदा करण्याची वस्तू नव्हे हे ध्यानात घ्या.


  इस्लाम धर्म हा पैगंबरानेच सांगितला आहे असा काही कुराणात पुरावा नाही. महंमदाच्या आधीही पुष्कळ लोक अल्लाने धर्मप्रसाराकरिता पाठविले होते त्यांपैकी रहम वगैरे होत. रहम याचा अर्थ रहमचा-कनवाळूपणा, ममता, प्रेम हा आहे; यावरून हे सिद्ध होते की, या सर्वांचा सत्य व प्रेम हाच धर्म होता आणि खरा इस्लाम धर्म तोच आहे. तो अनेकांनी आधी सांगितला. पण आम्ही लोक निर्बुद्ध आहोत. देवाने-अल्लाने दिलेले कान, डोळे व बुद्धी यांचा योग्य उपयोग करीत नाही व अर्थाचा अनर्थ करून अनेक घोटाळे निर्माण करितो. अनर्थामुळे कितीतरी रक्तपात केला; कारण अर्थाचा अनर्थ करणे हेच माणसाचे काम आहे, अल्लाचे नव्हे. म्हणून आपणास सन्मार्गी लावण्यास, योग्य प्रकाशाचा उपयोग करण्यास लावण्याकरिताच अल्लाने महंमद पैगंबर पाठविला.


  एकच संदेश-दाता म्हणून तुम्ही पैगंबरला मानता तर पूर्वीच्या सर्व झालेल्या पैगंबरांना मानले पाहिजे. तरच खरा इस्लामी धर्म समजला असे मानावे.


  म्हणून कुराणाची पूजा करणारा जर वेदाची पूजा करणार नसेल, तर तो इस्लाम खास नव्हे. असा हा इतका प्रगल्भ, विशाल व सर्व धर्मांबद्दल आस्था व प्रेम बाळगणारा व ज्यास अपूर्व अशी परंपरा आहे असा इस्लाम धर्म आहे. त्यास कोण मानणार नाही? कोण प्रेम करणार नाही?


  काफीर कोण?


  आता आपण ‘काफीर’ या शब्दाचा अर्थ पाहू. या शब्दाचा अर्थ न समजल्यानेच फार अनर्थ झाला आहे. यात मुख्य शब्द ‘कफ्र’ हा आहे. कफ्र म्हणजे ईश्वर न मानणारा-अश्रद्धा ठेवणारा. असा अर्थ खरा आहे. म्हणूनच असे अर्थ न समजता धर्माचा प्रसार करणे हा मोठा धोका होय.


  याचकरिता ईश्वराने मानवाच्या निरनिराळ्या प्रवाहाकरिता निरनिराळे पैगंबर त्यांच्या देशात पाठविले आहेत. कारण धर्माचा अर्थ समजावून प्रसार करणे हेच ध्येय म्हणून ‘इमान नाही तो कफ्र, कफ्फर मारू नको म्हणून संदेश सांगणारा कफ्र वा काफीर होऊ नको, कोणास मारू नको’-असा आहे.


  तलवार आत्मरक्षणार्थच


  कुराणात तलवारीचा उल्लेख जरूर केला आहे. ती तलवार फक्त आत्मसंरक्षणासाठीच वापरावी अन्यथा नाही. जेव्हा वर सांगितल्याप्रमाणे अल्लाच्या संदेशाप्रमाणे आपले धर्मप्रसाराचे काम करीत असताना जर एखादा मनुष्य ते काम करू देणार नसेल तर त्यास समजावून सांगून प्रथम हृदयपरिवर्तन करण्याचा प्रयत्न कर. एवढेही करून तो तुझ्यावर जर चालून येत असेल तरच फक्त आत्मसंरक्षणाकरिता तलवारीचा उपयोग करून त्यास तुझ्या मार्गातून बाजूला कर. अन्यथा केव्हाही तलवार वापरू नये. असा जो माणूस चालून येईल तोच काफीर समजावा. ही तलवार फक्त धर्मसंरक्षणासाठीच वापरली जात आहे, असाच त्याचा अर्थ आहे.


  जेव्हा महंमद पैगंबर मक्केत इस्लामचा प्रचार करीत होते, तेव्हा अरब लोक फारच रानटी वृत्तीचे होते. त्यांनी महंमदाचा फार छळ केला, तरी त्यांनी आपली कर्मभूमी सोडली नाही; पण जेव्हा हे अरब त्यास धर्मप्रसार केल्याबद्दल मारण्यास तयार झाले, तेव्हा आपली आवडती कर्मभूमी त्यांनी फक्त धर्मसंरक्षणाकरिता-तत्त्वाकरिता सोडून तो मदिनेस गेला. तो भ्याड म्हणून गेला नाही. त्यास ‘जिहाद’ म्हणतात. अशा या मान कापणाऱ्या लोकात पैगंबर निर्माण होऊन त्याने आपले जीवितकार्य अत्यंत कष्ट घेऊन केले. हाच त्याचा संदेश सर्व इस्लाम बांधवांना आहे की हृदपरिवर्तन करून धर्म शिकविला पाहिजे. माणसाचा धर्म मारण्याचा आहे, अल्लाचा नव्हे.


  पवित्र कृतीसाठी पवित्र मन


  राजकारण, व्यवहार आदी सर्व गोष्टींत वरील अल्लाचा संदेश कृतीत आणणे हेच इस्लामचे कर्तव्य आहे. त्याकरिता मने नेहमी पवित्र पाहिजेत. तरच कृती स्वच्छ व पवित्र होऊ शकते.


  त्या तत्त्वांप्रमाणे इतके कोटी मुसलमान असूनही एकही वागत नाही हे दुर्दैव आहे. ‘पाकिस्तान’चा अर्थ पवित्रभूमी, तर तेथील लोक पवित्र कृत्य करतात का? तसे नसेल तर पाकिस्तानचे नाव बद्‌दू होईल. तेव्हा इस्लाम धर्माप्रमाणे वागणे हेच पाकचे कर्तव्य आहे, व आज इस्लाम धर्माप्रमाणे वागणारे काही हिंदुस्थानात आहेत. ते म्हणजे मौलाना अबुल कलाम आझाद. त्यांचाच कित्ता येथील मुसलमानांनी गिरवावा व पाकमध्ये सरहद्द गांधींसारखी माणसे आहेत. त्यांचा कित्ता पाक-लोकांनी गिरवून कृतीत आणावा तरच दोन्ही देश गुण्यागोविंदाने, सुखाने जगापुढे आदर्श ठेवू शकतील. यातच इस्लामचा प्रसार आहे-विजय आहे.


  १९५०


  


  १०


  नवी राजनीती


  मित्रहो,


  राजनीतीसंबंधाने आपल्या देशात फार प्राचीन काळापासून एक परंपरा चालत आलेली आहे. त्या परंपरेवर विश्वास ठेवणारे लोक आपल्या देशात पुष्कळच आहेत. विशेषतः महाराष्ट्रात तर या राजकारणाचा अभ्यास केलेली माणसे खूपच सापडतात. राजकारण हा धंदा असलेली ही माणसे गेल्या तीन पिढ्या आपल्या येथे आहेत. म्हणून या प्रश्नासंबंधी मूलगामी दृष्टीने विचार व चर्चा करण्याची वेळ आता आलेली आहे असे मला वाटते.


  मी ‘नवी राजनीती’ हा विषय आजच्या व्याख्यानासाठी घेतला आहे त्यावरून जुन्या राजनीतीशी माझे कुठेतरी व काहीतरी बिघडले आहे, बिनसले आहे हे आपल्या सहज लक्षात येईल. म्हणून ‘जुनी राजनीती’ म्हणजे काय व माझ्या मते तिच्यात काय दोष आहेत हे मी प्रथम सांगतो. तत्पूर्वी आपण एक गोष्ट ध्यानात ठेवावी की, केवळ वादविवाद करण्याच्या इच्छेने मी या विषयाकडे ओढला गेलेलो नाही. मी काही राजकारणी नव्हे. राजकारण ही माझी प्रकृती नव्हे. माझी दृष्टी जीवनविषयक प्रश्न समजावून घेणाऱ्या विद्यार्थ्याची व शिक्षकाची आहे. आपणही त्याच उद्देशाने येथे जमला आहात असे मी समजतो आणि म्हणून मला जे वाटते ते आपल्यासारख्या समव्यवसायी व समवृत्तीच्या लोकांना सांगावे याच हेतूने मी माझे विचार आपल्यासमोर मांडीत आहे.


  राजकारणाचे भिन्नभिन्न प्रश्न कोणत्या प्रकारे सोडवावेत हा सर्व जगापुढेच प्रश्न आहे. जुन्या राजनीतीचे पुरस्कर्ते म्हणतात की, ‘जुन्या चाकोरीतून बाहेर पडू पाहणारे आजचे नवे राजकरण हे शास्त्रपूत, बुद्धिप्रधान नाही. त्यात निष्कारण व निरर्थक स्वप्नाळूपणा आणला जात आहे.’ या लोकांच्या प्रामाणिकपणासंबंधी मला संशय नाही. तथापि नुसत्या प्रामाणिकपणाने सर्व प्रश्न सुटत नाहीत हे आपण विसरता कामा नये. त्यासाठी सत्य समजण्याची, एकंदर जीवनाचे यथार्थ ज्ञान होण्याची जरूर असते. म्हणून मी अगदी मोकळेपणाने विवेचन करणार आहे. त्यामुळे जुन्या राजनीतीवर विश्वास असणाऱ्यांना धक्का बसल्यास मला त्याची खंत नाही. त्यांनी हा विचाराचा धक्का समजून वैयक्तिक कटुता मनात आणू नये एवढेच माझे सांगणे आहे.


  जुनी राजनीती म्हणजे काय? ती काही फक्त महाराष्ट्रात अथवा हिन्दुस्तानातच चालत आलेली नाही. ती बहुतेक जगभर पसरलेली आहे आणि तिची तत्त्वेही सर्वत्र जवळजवळ सारखीच आहेत. जुन्या राजनीतीसंबंधीचा अत्यंत प्रसिद्ध ग्रंथ म्हणजे ‘कौटल्याचे अर्थशास्त्र’ हा होय. हा ग्रंथ कित्येक शतके नाहीसा झालेला होता. तो अलीकडेच सापडला आहे. वस्तुतः ते आधुनिक अर्थाने अर्थशास्त्र नसून राजनीतिशास्त्र-पोलिटिकल सायन्स-आहे. या ग्रंथाच्या लेखकाला कुणी ‘कौटिल्य’ असे म्हणतात व त्याचा ‘कुटिल’ (वक्र, दुष्ट) या शब्दाशी संबंध जोडतात, तर कुणी त्याचा संबंध ‘कुटल’ नावाच्या गोत्राशी जोडतात. ते कसेही असले तरी सर्वसामान्य लोकांमध्ये मात्र राजकारण म्हणजे ‘कुटिलनीती’, ‘वाकडी विद्या’ असाच समज प्रचलित आहे. वस्तुतः ज्या विद्येच्या योगाने मानवी मनाचा, बुद्धीचा विकास होतो ती खरी विद्या, परंतु लोकांना मात्र असे वाटते की राजनीतिविद्या म्हणजे मूर्तिमान कुटिलता.


  ‘शाकुंतला’च्या पाचव्या अंकात जेव्हा दुष्यंत राजा शकुंतलेवर असत्यवक्तेपणाचा आरोप करतो तेव्हा शार्ङ्गरव त्याला उद्देशून म्हणतो, “जिला जन्मातही कधी असत्य भाषण ठाऊक नाही तिच्या बोलण्याला काहीच किंमत नाही परंतु ज्याने जाणूनबुजून, एक कला या दृष्टीने असत्याचा सराव केला त्या या राजाचे बोलणे मात्र खरे! काय हा न्याय!”


  मनुस्मृतीमध्ये असे वर्णन आहे की, न्यायालयासमोर निरनिराळ्या वर्णाची माणसे आल्यास त्यांना निरनिराळ्या पद्धतींनी शपथ घ्यावयास सांगण्यात यावे. उदाहरणार्थ, जर ब्राह्मण आरोपी असेल तर त्याला फक्त ‘ब्रूहि’ म्हणजे ‘बोल’असे सांगावे. (ब्रूहीति ब्राह्मणं ब्रूयात्) कारण खरे बोलतो तोच ब्राह्मण अशी त्यावेळी समजूत होती. उलट न्यायासनासमोर क्षत्रिय आल्यास त्याला केवळ ‘ब्रूहि’ (बोल) म्हणून भागत नसे, कारण बोल म्हटल्यानंतर तो विचारील ‘काय बोलू?’ म्हणून त्याला ‘या ठिकाणी सत्य तेच बोल’ असे सांगावे लागे कारण खोटे बोलणे हे क्षत्रियधर्मात बसते अशी त्यावेळी कल्पना रूढ होती. आणि त्याप्रमाणे मुत्सद्दीपणाच्या नावाखाली पद्धतशीर खोटे बोलण्याचे शिक्षणही राजपुत्रांना त्याकाळी देण्यात येत असे. कौटिल्याच्या अर्थशास्त्रात ‘खोटे कसे बोलावे’ हे सांगणारी प्रकरणे आहेत. महाडचे श्री. गोविंद गोपाळ टिपणीस यांनी त्या ग्रंथाचा संक्षिप्त मराठी सारांश तयार केला आहे. हा ग्रंथ विद्य